
NHYƐNMU 
Nhwehwεmu yi yε deε εpεnsεmpεnsεm Akanfoɔ ayie afadeε ne ahyεnsodeε ahoroɔ a mu. 
Nhwehwεmu dwumadie yi botaeε yε mmiεnsa. Deε εdi kan kyerε ayie afadeε ne  
ahyεnsodeε ahoroɔ. Deε εtɔ so yε nkyerεaseε a Akanfoɔ wɔ ma afadeε ne ahyεnsodeε 
ahoroɔ yi. Ꜫna deε εtwa toɔ yε nsakraeε a abεwura afadeε ahoroɔ yi mu. Megyinaa nkorↄfoↄ 
adwenkyerε na mede nyaa nsεm mmoano de yεε dwumadie yi mu mpεnsεmpεnsεmu. 
Nnipa a mede wɔn dii dwuma ne ahemfo, kuro mu mpanimfoɔ a wↄwↄ nimdeε wↄ ayie 
afadeε ho. Megyinaa nsεmmisa ne ɔhwε so na mede nyaa dwumadie yi mu nsεm. 
Adwenemusεm a megyinaa so de yεε dwumadie yi mu mpεnsεmpεnsεmu yε Ferdinand 
Saussure ne Charles Saunder Pierce nsεnkyerεne adwenemusεm. Saa adwenemusεm yi boa 
dɔ Akanfoɔ afadeε ne ahyεnsodeε mu sukɔ yie sεdeε wɔn amammerε teε. Ꜫtwe adwene si 
sεnti a Akanfoɔ fa wɔn ho ɔkwan soronko bi so wɔ ayie berε mu. Nhwεsoɔ, ɔkani de 
“nyanya” gu ne kɔn mu wɔ ayie ase a, adwenemusεm yi ntotoho bεboa ama yεahunu sε εyε 
nyanya wɔ anisoɔ na mmom adwene a εtae akyire ne amammerε mu suahunu ne dwuma a 
εdie nso bεda adi. Bio, obi fura kuntunkuni anaa kobene wɔ ayie ase a yεhunu sε ntoma 
anisoɔ deε nanso εwɔ ahintasεm pɔtee a εreda no adi sεdeε Akanfoɔ amammerε teε. 
Nhwehwεmu yi da adi sε ayie afadeε gu nsεmpɔtitire ahoroɔ sεdeε wɔn nkyerεkyerεmu 
teε. Yεwɔ afadeε akyerε awerεhoɔ ne anibere, afadeε a εkyerε ɔdɔ a Akanfoɔ wɔ ma deε 
wawuo no, afadeε a εkasa fa owuo tumi ho, deε εkyerε Akanfoɔ gyidie wɔ Onyankopɔn 
mu ne afadeε a wɔde bɔ akutia wɔ ayie ase.  Nhwehwεmu yi kɔɔ so wɔ Asante mantam 
nkuro a wɔfrε no Ahwiaa, Fawoade, Bampenase ne Mamponteng a ne nyinaa wɔ Kwabere 
Apueyε Mansini mu. 

ƆFA A ƐDI KAN 

DWUMADIE NO NNIANIMU 

1.0 Nnianimu 

Mede ɔfa a εdi kan yi da me dwumadie no adi. Ɛkyerε dwumadie no nnyinasoɔ, ɔhaw no 

adiyie, afei nsεmmisa ahoroɔ a mede bεdi dwuma, me dwumadie yi botaeε ne εho mfasoɔ. 

Bio, ɔfa yi bεkyerε baabi a me dwumadie yi kɔpem ne ne nhyehyεeε nyinaa.  

 

1.1 Dwumadie no nnyinasoɔ 

Amammerε yε ɔkwan a nnipakuo a wɔwɔ ɔman bi mu bɔ wɔn bra. Nnipakuo biara wɔ wɔn 

ankasa amammerε a εma wɔda nso firi afoforɔ ho. Nneεma a εkeka bom ma yεnya 

amammerε no bi ne kasa a nnipakuo bi ka, wɔn suban ne nneyεε, gyidie, sεdeε wɔdi adeε, 

wɔn anyamesom, nwom, wɔn atenka ne sεnea wɔsi hunu wiase ne ade. Nhwehwεmu ma 

yεhunu sε, asεm amammerε firi nsεmfua mmienu mu. Saa nsεmfua yi ne “ɔman” ne 

“mmara”. Yei kyerε sε yεwɔ ɔman a εyε nnipakuo ne mmara a εyε sεnea wɔbu ɔman no. 

Ne tiawa mu no, yεbεka sε amammerε yε mmara ahodoɔ a εbra ɔman bi anaasε mmara 

ahodoɔ a yεde bu ɔman. 

 

Animdefoɔ bebree na wɔn nso akyerε wɔn adwene afa adeε pɔtee a amammerε yε ho. 

Nnipakuo a wɔwɔ wiase nyinaa wɔ wɔn amammerε. Dzramedo (2009) kyerε mu sε, 

nnipakuo bi amammerε no nyinaa kɔwie wɔn afadeε, nneyεε, wɔn kasa, gyidie, akyiwadeε, 

wɔn afahyε ne wɔn anisoadehunu. Giddens (2005) sεdeε εdaa adi wɔ Itulua-Abumere 

(2013) mu ka sε, amammerε kyerε nnipakuo bi afadeε, wɔn awareε ho nsεm, kasa a wɔka, 

wɔn mmusuaban, nnwuma ne wɔn som. Itulua-Abumere (2013) kyerε mu sε, twaka kεseε 

da amammerε ne ɔman ntam. Ɔtoa so kyerε mu sε, koroyε a εwɔ ɔman biara mu no gyina 

wɔn amammerε so. Ne saa nti ɔka sε, ɔman nni hɔ a, amammerε nso nni hɔ. Asuquo (2011) 

nso ka si so sɛ amammerε akɔyε nteteε soronko ne suban a εka ɔman bi ho. Sε yεhwε 

animdefoɔ yi nkyerεkyerεmu a wɔde ama amammerε no a, yεhunu sε wɔn adwene kɔ 

bεnkorɔ. Wɔn agyinasie yi da adi pefee sε nnipa biara ntumi nkwati n’amammerε ntena 

wiase εfiri sε εdi akotene wɔ abrabɔ mu. Sε wɔwo onipa a, amammerε bata ne ho, εkyerε 

no ɔkwan ɔbεfa so abɔ ne bra kɔpem sε ɔdomankomawuo bεfa no afiri wiase. Wei nti na 

mpanimfoɔ ta aka sε, amammerε wɔ hɔ yi yεntoto no ase. Sεneε εteε no woanyε no saa a 

εnyε yie. 

 

Sε yεba ɔman Ghana mu a, amammerε di akotene pa ara wɔ ɔman no mpuntuo mu. Asante, 

Asmah ne Adjei (2013) de to dwa sε, kuro anaa ɔman biara amammerε yε wɔn agyapadeε 

kεseε a εno ne ɔman no mpuntuo fapem mapa. Wɔtoa so ka sε, ɔdɔ ne atenka a nnipakuo 

bi wɔ ma amammerε ma yεhunu sεdeε wɔteε.  Nkyerεkyerεmu a εwɔ deε wɔka yi mu ne 

sε amammerε yε adeε bi a εyε hwam, anika na εka yεn nyinaa bom ma yεhunu sε yεyε 

nnipa baako. Ɛnyε nwanwa sε obi tumi tua hyεn firi kuro foforɔ so anaa ɔman foforɔ so sε 

ɔreba abεhwε yεn amammerε no. Kasakuo ahoroɔ a εwɔ ɔman yi mu biara wɔ n’amammerε 

a εma wɔda nso firi afoforɔ ho. Saa amammerε ahoroɔ a kasakuo yi mu biara wɔ ka bom 

na εma ɔman no nkabom ne mpuntuo. Sε wokɔ Winneba Suapɔn nkorabata a wɔsua Ghana 

kasa wɔ Ajumako no a, Suapɔn no wɔ εda soronko bi a wɔfrε no Amammerε Da. Saa afahyε 

dwumadie yi kɔ so afe biara mu sεdeε Suapɔn no nhyehyεeε teε. Sε saa da no duru a, 

asuafoɔ a wɔwɔ kasakuo ahoroɔ yi mu nyinaa kyerε wɔn amammerε wɔ ɔkwan soronko so. 

Wɔbɔ dwa dataa na εhɔ na yεhunu afadeε ahoroɔ, nnuane ahoroɔ, nwomtoɔ ne asa ahoroɔ. 

Wei de anigyeε ba εfiri sε amammerε ahoroɔ a kasakuo ahoroɔ yi da no adi no yε anika ne 

ahomka dodo. Ɛsan de nkabom ne mpuntuo ba asuafoɔ ne nnumayεfoɔ a wɔwɔ suapɔn no 

mu sεdeε animdefoɔ bi aka dada no. 

 

Akanfoɔ yε nnipakuo baako a wɔdɔɔso pa ara wɔ ɔman Ghana mu na wɔn ntoto wɔn 

amammerε ase koraa (Oppong ne Osei Bonsu, 2018). Ɛwom sε abεεfosεm ama εnnε yεn 

amammerε ne amanneε no bi reyera deε nanso Akanfoɔ kɔ so sosɔ wɔn amammerε no 

bebree so a nkyirimma nso anya mu suahunu bebree. Akanfoɔ amammerε yε ɔkwan a 

Akanfoɔ agye atom na wɔnam so bɔ wɔn bra (Kuffour, 2009). Amammerε bi te sε nkyea, 

nsaguo, asεnnie, abadintoɔ, akyiwadeε ne deε εkeka ho yε deε εsom bo ma wɔn pa  ara. 

Awuah-Nyamekye (2009) ka sε, Akanfoɔ de wɔn suahunu ne nimdeε a εwɔ nsaase, 

akyiwadeε ne nananompɔ ho boa bɔ Ɔbɔadeε agyapadeε ho ban. Onimdefoɔ yi 

nkyerεkyerεmu da adi sε amammerε boa ma Akanfoɔ bɔ agyapadeε a Onyankopɔn de ama 

nnipa ho ban sεdeε εbεyε a yεbεtumi atena wiase asomdwoe mu na yεn ho nkyere yεn. Wei 

san di adanseε sε εnyε aborɔfo na wɔbεkyerεε yεn sεnea yεbɔ yεn nsaase ne Ɔbɔadeε 

agyapadeε ho ban sεnea ebinom susu no. Yεn nananom firi tete na wɔde wɔn nyansa ne 

wɔn nimdeε bɔɔ agyapadeε ho ban. Yεyi wei to nkyεn a, amammerε bi te sε bragorɔ ne 

kyiribra boa mmarimaa ne mmayewa ma wɔbɔ bra pa sεdeε εbεyε a wɔnkɔfa mprewa 

nyinsεn ne nyarebɔne bi mmεto wɔn ho so. 

 

Amammerε baako a agye din wɔ Akanfoɔ mu ne wiase afanan nyinaa ne ayiyɔ. Ɛrekame 

ayε sε dabiara ayie kɔ so wɔ wiase baabi εfiri sε owuo ka nipa abrabɔ ho. Amammerε a 

εtwa toɔ wɔ ɔdasani abrabɔ mu ne ayiyɔ. Wɔyε amammerε ne amanneε a εfata ma obi a 

wakɔ ne kra akyi. Kearl (1989) da adi wɔ O’Rourke, Spitzberg ne Hannawa (2011) 

adwuma no mu sε, owuo yε amansan dea, obiara gye to mu sε baabi a owuo wɔ no, ayie 

nso wɔ hɔ. Ne nkyerεkyerεmu yi si so dua sε ayie ka onipa abrabɔ ho na saa amammerε yi 

bεkɔ so a, gye sε obi atoa nananom wɔ nseεdo. Witte (2003) ne animdefoɔ bebree akyerε 

sε, Akanfoɔ ayie duru so a adaagyeε nni po so koraa. Wɔde nneεma ahoroɔ gugu akwan 

mu yε ayie no ma εbεyε krabεhwε.  

 

Ɛwom sε animdefoɔ bebree ayeyε nhwehwεmu afa ayieyɔ ho nanso baabi a mesusu sε 

yεmfaa yεn nhwehwεmu no nkɔɔ hɔ kεseε pa ara ne afadeε ne ahyεnsodeε a nnipa de kɔ 

ayie mu mpεnsεmpεnsεmu. Sε ayie berε duru a, Akanfoɔ fa wɔn ho ɔkwan soronko so. 

Wɔfura ntoma ahoroɔ bi te sε kɔbene, kuntunkuni, ntomafufuo ne deε εkeka ho. Afei wɔde 

nnoɔma ahoroɔ yε wɔn nnipadua no ho de kɔ ayie ase. Saa nnoɔma yi nyinaa wɔ sεnti a 

wɔde yε wɔn ho kɔ ayie. Wei na apusu me sε menyε nhwehwεmu mfa Akanfoɔ afadeε a 

wɔde kɔ ayie, εfiri wɔn tiri so kosi wɔn nan ase. Nhwhwεmu yi bεhwe kane tete afadeε 

ahyεnsodeε no ne εnnε mmerε yi mu deε, ne nkyerεaseε ne nsunsuansoɔ ne deε nti a 

nsakraeε aba tete deε no mu. 

 

1.2 Ɔhaw no adiyie 

Nhwenhwεmu bebree na animdefoɔ ayeyε afa ayie ho. Wiase afanan nyinaa no, ayie kɔ so 

daa esiane sε owuo ka onipa ho. Abrabɔ a yεbɔ wɔ wiase nyinaa kɔwie owuo. Witte (2003) 

ayε nhwehwεmu afa sika ne owuo ho, ayie ho dwadie wɔ Asanteman mu. Ne dwuma mu 

no, ɔkyerε sεdeε ayieyɔ som bo ma nnipa na wɔsεe wɔn adaagyeε ne sika akεseε yε 

abusuafoɔ ayie sεdeε εfata. Akpebu-Adjah (2007) ayε nhwehwεmu a εfa Ghana ayie 

nwoma ho. Ɔma yεhunu ɔkwan a yεfa so kurukyire owufoɔ ho nsεm gu nwoma mu de ne 

mfonini ka ho ne nhyehyεpono a ɔmanfoɔ nkanka nsɔrensɔre fa so yε owufosom. Adu-

Gyamfi (2010) yεε nhwehwεmu a εfa adwinnie ahoroɔ nsakraeε a εkɔ so wɔ ayie mu wɔ 

Adanse. O’Rourke, Spitzberg ne Hannawa (2011) nso ayε nhwehwεmu wɔ ayie papa ho, 

hia a εhia sε yεkɔ ayie. Ɔma yεhunu sε ayie nyε baakofoɔ dea, εyε nkɔgya nkɔgya sεdeε 

Akanfoɔ ka no.  

 

Agyekum (2012) ayε nsawa a yεbɔ wɔ ayie ase nhwehwεmu. Ne nhwehewε no nnyinasoɔ 

yε mmaa dwumadie baako wɔ nsawa mu. Boateng (2012) nhwehwεmu no fa sikasεm 

ntotoeε nsakraeε a abεwura Akanfoɔ ayie mu. Boateng ne Angella-Cole (2016) nso yεε 

nhwehwεmu faa nsonsonoeε a εda Ghanafoɔ ayie ne Amerikafo ayie wɔ amammerε kwan 

so. Potocnik (2017) yεε nhwehwεmu a εfa ayie ne owuo abakɔsεm ho wɔ Jamestown wɔ 

yεn man Ghana ha. Hamid ne Jahangir (2020) dwumadie no nso fa owuo ne ayieyε wɔ 

yareε Covid 19 berε yi mu. Afoforɔ a wɔn nso ayε ayie ho dwuma ne Ademiluka (2009) 

ne  Kearl (1989). 

 

Sε yεhwε dwuma a animdefoɔ yi ne afoforɔ ayε afa ayie ho a, kakraa bi na εfa afadeε ne 

honam ahyεnsodeε a nnipa de kɔ ayie mu mpεnsεmpεnsεmu. Ɔhaw baako ne sε, nnipa 

bebree na wɔnnim saa afadeε yi nkyerεmu ne sεnti a yεde kɔ ayie nkanka nnεεmafoɔ. Ɛduru 

ayie berε a sεdeε nnipakuo bi amammerε teε no ma wɔfa wɔn ho firi wɔn tiri so de kɔsi 

wɔn nan ase wɔ ɔkwan soronko so. Ɛsiane sε ani nhyε da nkɔɔ saa bea no nti, apusu me sε 

me nso menyε nhwehwεmu mfa Akanfoɔ afadeε ne honam ahyεnsodeε a wɔde kɔ ayie. 

Esiane sε Akan kasa no ne nkuro no dɔɔso nti, me nhwehwεmu no bεkɔ so wɔ Asante 

mantam wɔ Kwabere Apueyε mansini no mu. 

1.3 Dwumadie yi botaeɛ 

Nhwehwεmu dwumadie yi botaeε ne sε, εbεhwehwε  

i. Akanfoɔ afadeε ne ahyεnsodeε a wɔde kɔ ayie.  

ii. Afadeε ne ahyεnsodeε ahoroɔ yi nkyerεaseε.  

iii. Nsakraeε a aba afadeε ne ahyεnsodeε a wɔde kɔ ayie no mu. 

 

1.4 Dwumadie no ho nsɛmmisa 

Nhwehwεmu yi gyina nsεmmisa a εdidi soɔ yi so. 

i. Afadeε ne ahyεnsodeε ahoroɔ bεn na Akanfoɔ de kɔ ayie? 

ii. Afadeε ne ahyεnsodeε ahoroɔ yi nkyerεaseε ne sεn?  

iii. Deεn na ama nsakraeε aba afadeε ne honam ahyεnsodeε a na wɔde kɔ ayie no 

mu? 

 

1.5 Nhwehwɛmu yi ho mfasoɔ 

Dwumadie biara a onimdefoɔ bi bεyε no wɔ ho mfasoɔ a εboa onipa no ne amansan nyinaa. 

Me nhwehwεmu yi bεboa ama yεnanya nhunumu mapa wɔ sεnti a Akanfoɔ de afadeε ne 

honam ahyεnsodeε ahoroɔ kɔ ayie. Ɛbεyiyi nneεma bi a ahinta nnεεmafoɔ εnnε mmerε yi. 

Ɛbεboa ama yεahunu sεdeε Akanfoɔ si hunu owuo fa berε bi atwam ne εnnε mmerε yi mu. 

Yεbεhunu deε na εkɔ so berε bi a atwam ne nsakraeε bi a abεwura mu εnnε mmerε yi. 

Ɛbεyε mfasodeε ama Akanfoɔ, ɔman Ghana nyinaa ne titire nεεmafoɔ wɔ sεnti a εwɔ sε 

wɔbɔ wɔn amammerε ne wɔn amanneε ho ban. 

Bio, nhwehwεmu yi mu nhunumu bεboa akyerεkyerεfoɔ ne wɔn a wɔkyerε Akanfoɔ 

amammerε na wɔahunu afadeε ne ahyεnsodeε ahoroɔ ne emu biara nkyerεaseε. 

Nhwehwεmu yi bεma ahemfo ne ɔman yi mu mpanifoɔ ahunu hia a εhia sε wɔyε deε 

wɔbεtumi biara abɔ wɔn amammerε ho ban. 

 

Mpanimfoɔ se, ebi da w’anum ma woto bi a na εben. Me nhwehwεmu yi bεyε nyinasoɔ 

fapem ama wɔn a wɔpε sε wɔyε nhwehwεmu foforɔ afa ayie ho. 

 

1.6  Nea dwumadie yi ano kɔpem 

Me hwehwεmu yi ankasa gyina nnoɔma a Akanfoɔ de yε wɔn ho kɔ ayie, εfiri wɔn tiri so 

kɔpem wɔn nan ase mu mpεnsεmpεmsεmu. Bio, Akan kasa nkorabata ne emu nkuro dɔɔso 

pa ara nti mentumi mfa Akan kasa no nyinaa wɔ me dwuma yi mu. Ɛnam saa nti, me 

nhwehwεmu no bεkɔ so wɔ nkuro a εwɔ Kwabere Apueyε Mansini mu wɔ Asante Mantam 

mu. 

 

1.7 Dwumadie yi ho akwansideɛ 

Akanfoɔ ta aka sε, bɔnwoma bata berεboɔ ho. Wei kyerε sε dwumadie biara a medeε yi ka 

ho rentumi kwati akwansideε. Mehyiaa ɔhaw bebree wɔ me nhwehwεmu yi mu nkanka 

berε a mete sii mmɔntene so sε merekɔpε nsεm no. 

Deε εdi kan ne sε, nnipa a mekɔpεε nsεm wɔ wɔn hɔ no binom ahofama ansɔ ani. Wei 

nyinaa farebaε ne sε, εnnε wiase ayε hu. Wɔkyerεε me sε nnipa bɔnefoɔ tumi bεtoto 

ɔmanfoɔ ano na akyire no wɔn ho akyere wɔn. Wei maa ebinom ampε sε wɔne me bεtwetwe 

nkɔmmɔ biara εfiri sε wɔnnim me nipaban a meyε. Mebɔɔ mmɔdene kyerεε wɔn 

m’akyirikwan ne sεnti a mereyε saa nanso nyε wɔn nyinaa na wɔmaa me kwan. Wɔn a 

wɔmaa me kwan no bi nso ampε sε wɔne me bεkasa akɔ akyire bebree. 

 

Bio, esiane yarebɔne Covid 19 Agyewodin a abεfa wiase nyinaa abɔ ne bo na ebinom nam 

so ahwere wɔn nkwa nti no, nnipa binom ampε sε mεbεn wɔn koraa na kampεsε ne wɔn 

atwetwe nkɔmmɔ. Ɛduruu baabi no, na ayε den pa ara εfiri sε na mentumi koraa mpue na 

me ne afoforɔ adi nkitaho. Deε ɔbεpene so sε εne no nkasa nso gye sε wote wo ho firi ne 

nkyεn kakra na obiara kata ne hwene ne n’ano ansa na moadi nkɔmmɔ. Wei haa adwene 

yie εfiri sε mpanimfoɔ no bi mfeε kɔ akyire εnti wɔn kasa no wɔ akyiri kakra. Wɔka nsεm 

no bi a, gye sε mesrε wɔn ma wɔtim ansa na mate deε wɔpεsε wɔkyerε. Esiane sε 

mpanimfoɔ yi bi ntumi nhyε saa εhwene ne ano nkatasoɔ yi nkyε pii nti na εwɔ sε metwitwa 

me nsεm no so. Ɛduruu baabi no, menyaa εwa me papuu maa metenaa fie kakra. Ɛhu kakra 

bɔɔ me εfiri sε, na m’adwene yε me sε εyε Covid 19 nanso na εnte saa. Ɔhaw baako a εbɔɔ 

me fam pa ara yε hwammɔ a m’afidie a mede kye me nsεm no dii me. Ɛsiane sε mentumi 

ntwerε biribira wɔ nkɔmmɔtwetwe mu nti, daa na mekye nsεm no bi gu afidie so. Mebεduru 

fie a na mabɔ atie nsεm no nyinaa asan atwerε agu hɔ. Da bi a mebεduruu fie no, mebɔ 

afidie yi a ɔse memmɔ. Nsεm a metwerεeε no nyinaa yera firii so. Afekyerekyere maa 

mehunuu sε, mansie nsεm a mekyee saa da no yie sεdeε daa meyε no. Anokwa mfifire hyεε 

aseε dwaree me pa ara. Deε meyɔeε ne sε, mesan kɔpaa wɔn a me ne wɔn twetwee nkɔmmɔ 

no akyεw san tiee wɔn anom nsεm no bio. 

 

Deε εtwa toɔ koraa no, akorɔmfoɔ werεmfoɔ bi bεto hyεε yεn so berε a na makɔgye nsεm 

bi wɔ Kumase na merekɔ Sampa, bea a mekyerε adeε. Wɔgyee me laptop a me dwumadie 

yi wɔ so kɔeε. Deε εboaa me ne sε, na matwe me dwumadie no agu afidie foforɔ ne me 

pεndrive so. Wei boaa maa mesan nyaa me dwumadie no nyinaa san toaa so. 

 

1.8 Dwumadie no nhyehyɛeɛ 

Me nhwehwεmu dwumadie yi wɔ afaafa num. Sε yεhwε ɔfa a εdi kan no a, εkyerε 

dwumadie no nnianim ne ɔhaw no. Bio, εma yεhunu Akanfoɔ ne Asantefoɔ ho nsεm. Ɔfa 

yi toa so kyerε adwenemusεm a εyε ahyεnsodeε adwenemusεm tiɔri (semiotic theory), 

dwumadie no botaeε, εho nsεmmisa, baabi a dwumadie no ano kɔpem ne dwumadie no 

nhehyεeε. 

 

Ɔfa a εtɔ so mmienu wɔ dwuma yi mu da deε animdefoɔ bi akeka ne wɔn nhwehwεmu a 

εfa me dwuma yi ho. Wei bεboa me ama manya fapem mapa na ama me nhwehwεmu no 

adi mu. Saa ɔfa yi mu nso kyerε adwenemusεm a mede bεdi dwuma. Mede ahyεnsodeε 

adwenemusεm bεdi dwuma (semiotics theory). Ɔfa a εtɔ so mmiεnsa yε deε mede akyerε 

ɔkwan a mefaa so yεε nhwehwεmu no. Makyerε beaeε a meyεε nhwehweεmu no, nnipa a 

mede wɔn dii dwuma no, akwan ahoroɔ a mefaa so paa nnipa yi yεε me nhwehwεmu no. 

Bio, masan akyerε ɔkwan a mefaa so nyaa nsεm a mede yεε nhwehwεmu no. 

Ɔfa a εtɔ so nnan na mede yεε me dwuma no mu mpεnsεmpεnsεmu. Mede ɔfa yi ada 

Akanfoɔ afadeε a wɔde kɔ ayie, tete mmerε ne εnnε mmerε yi mu deε. Afadeε yi bi yε 

ntoma ne nnoɔma a wɔde yε wɔn ho bi te sε ntwoma, nyanya a wɔde kɔn mu, nnoa, 

awisiado nkapo ne deε εkeka ho. Makyerε afadeε ahoroɔ yi nyinaa su ne nkyerεaseε a 

εwowɔ saa afadeε yi a wɔde yε wɔn ho kɔ ayie no. Makɔ so akyerε nsunsuansoɔ a saa 

afadeε ahoroɔ yi nya wɔ wɔn a wɔde yε wɔn ho no so ne wɔn a wɔne wɔn kɔ ayie no. Bio, 

ɔfa yi kyerε sεnti a nsakraeε aba kane tete afadeε a Akanfoɔ de kɔ ayie no bi mu. Ɔfa a 

εtwa toɔ wɔ nhwehwεmu yi mu yε deε mede abɔ me dwuma no nyinaa tɔfa. Mede ɔfa yi 

nso akyerε m’adwene ne me nsusuiε ahoroɔ wɔ nhwehwεmu yi mu. 

 

1.9 Ɔfa yi mmuabɔ 

Mede ɔfa a εdi kan yi akyerε nhwehwεmu yi nnianim. Menam sεnea animdefoɔ binom 

hunu amammerε makyerε sεnea amammerε teε. Megyinaa amammerε nkyerεkyerεmu so 

te sii Akanfoɔ ayie mu a εyε me dwuma no ankasa. Makyerε Akanfoɔ ne Asantefoɔ ho 

nsεm kama. Afei mayi adwenemusεm a mede bεyε dwuma yi ani so kakara. Ɛno ne 

ahyεnsodeε adwenemusεm. Mεdɔ mu sukɔ bebree wɔ ɔfa a εtɔ so mmienu no mu. Bio, 

mada dwumadie yi botaeε, nsεmmisa ahoroɔ ne baabi a dwumadie yi ano kɔpem ne ne 

nhyehyεeε ato dwa. Sε mekɔ ɔfa a εtɔ so mmienu no a, mεhwε nhwehwεmu ne dwumadie 

ahoroɔ a animdefoɔ binom ayeyε a εfa me dwuma yi ho. Mεhwε wɔn nsusuiε na ayε 

nnyinasoɔ ama me nso matumi ayε nhwehwεmu dwumadie yi kamakama. 

ƆFA A ƐTƆ SO MMIENU 

ANIMDEFOƆ BI ADWENKYERƐ 

2.0 Nnianimu 

Ɔfa a εtɔ so mmienu wɔ me dwumadie yi mu yε deε εkyerε nhwehwεmu ahoroɔ a 

animdefoɔ binom ayeyε a εfa me dwumadie yi ho. Megye di sε adeε biara a εwɔ wiase no 

onipa baako anaa neε εboro saa akyerε n’adwene anaa obi adi kan anya nhunumu wɔ ho. 

Wei kyerε sε εnyε me nko ara na meredi kan ayε nhwehwεmu afa ayie ho. Ne saa nti εtwa 

fata sε meda wɔn nsusuiε ne adwenkyerε ahoroɔ adi wɔ me dwumadie yi mu na εno aboa 

me ama manya nnyinaso pa de ayε me nhwehwεmu no. Mede ɔfa yi bεhwε Akanfoɔ ho 

nsεm bi, Akanfoɔ afadeε ne nsεnkyerεne ahoroɔ. Mεsan ahwε deε animdefoɔ bi akeka afa 

Akanfoɔ ayie ho nso bi. Ɔfa yi mu nso na mede adwenemusεm (theory) a εbεyε nsusudeε 

ama me dwumadie yi awie mudie ato dwa. 

 

2.1 Akanfoɔ ho nsɛm 

Me dwuma yi fa Akanfoɔ ho nti εho bεhia sε mede wɔn asεm bεto dwa na aboa ama 

nhwehwεmu no awie pε yε. Akan kasa no yε deε εfra Kwa mmusuakuo no mu baako. Saa 

Kwa abusua yi nso yε deε εfra Niger-Congo kasakuo baatan no ho. Animdefoɔ binom 

akyerε Akanfoɔ ho nsεm wɔn nnwuma mu. Agyekum (2006) de to dwa sε, Akanfoɔ afa 

ɔman Ghana atɔyε fa kεseε no ara. Ɔkɔ so kyerε mu sε, Akan kasa nkorabata a εyε Asante, 

Akuapem, Fante, Wasa, Assin, nea deε εkeka ho no nyinaa yε deε ɔkanni biara te aseε. 

Akyinnyegyeε biara nni deε Agyekum aka yi ho εfiri sε Akanfoɔ wɔ amantam bεyε nkron 

mu wɔ ɔman Ghana mu.  Yεwɔ Asante mantam, Apueyε mantam, Mfimfini mantam, Bono 

mantam, Atɔyε mantam, Atifi Atɔyε mantam, Bono Apueyε mantan, Ahafo mantam εna 

kakra nso wɔ Oti mantam a wɔn nyinaa wɔ Ghana atɔyε fa.  

 

Wɔsua  Akan kasa nkorabata no mu mmiεnsa firi mfitiaseε sukuu de kɔpem suapɔn mu. 

Yeinom ne Asante Twi, Akuapem Twi, ne Fante. Schacter & Fromkin (1968) ne Agyekum 

(2011) yε adwene sε, wɔka Akan kasa pa ara san sua sene kasa biara wɔ ɔman Ghana. Sε 

yεhwε mfie mpem mmienu ne dummienu (2012) nnipa kan ho nsunsuansoɔ wɔ ɔman 

Ghana mu a, yεhunu sε ɔha mu kyekyεmu aduanan nkron ne akyiri pɔ baako (49.1%) wɔ 

Ghana yε Akanfoɔ. Nhwehwεmu no kɔ so kyerε sε, wɔn a wɔnnyε Akanfoɔ na mmom 

wɔtumi ka Akan kasa no nso yε ɔha mu nkyekyεmu aduanan nan (44%). Yei di adanseε sε 

Akanfoɔ agye ɔman Ghana baabiara afa. Kyeremateng (1999) ne Agyekum (2011) yε 

adwene sε yεyi ɔman Ghana firi hɔ a, yεwɔ Akanfoɔ binom wɔ Ivory Coat εnam atukɔtena 

ne batadie nti. Kyeremateng ka sε Anyifoɔ ne Baulefoɔ yε Akanfoɔ a wɔatu bata akɔtena 

Ivory Coast bεyε mfeɔ bebree nanso wɔn su nsesaeε koraa. Schacter ne Fromkin san ka sε, 

Christaller na ɔmaa din Twi wɔ afe apem ahanwɔtwe ne aduoson num (1875) mu.Wɔkyerε 

mu sε Akuapem Twi atwerε hyεε aseε saa berε no. 

 

2.2 Kwabere Apueyɛ Mansini ho asɛm 

Baabi pɔtee a me hwehwεmu yi rekɔ so yε Kwabere Apueyε Mansini no mu. Ne saa nti 

εho bεhia sε meda mansini no ho nsεm adi na ama me dwumadie no awie pεyε. Kwabere 

Apueyε Mansini no yε mansini bi a εso pa ara na εka mansini aduanan nson a wɔ Asante 

Mantam nu. Mansini yi ahenkro ne Mampɔnten. Ɛfiri Asante ahenkro Kumase de rekɔ 

Mampɔnten bεyε kwansini dunan. Mansini yi da kwantempɔn a εfiri Kumase de kɔtwam 

wɔ Asante Mampɔn de kɔ Yeji ho. Yeboah (2017) de to dwa wɔ n’adwuma mu sε, Ghana 

adwumakuo a wɔhwε nneεma mu akontabuo aka sε, wɔtee Kwabere Apueyε firii Sεkyerε 

Mansini mu wɔ afe 1988 mu. Onimdefoɔ yi toa so ka sε, afe 2010 mu no, adwumakuo a 

wɔkan nnipa wɔ ɔman yi mu de too dwa sε nnipa a wɔwɔ mansini no mu yε 115,556 a na 

wɔn mu mmarima yε ɔha mu nkyehyεmu aduanan nson akyiripɔ nson na wɔn a aka no nso 

yε mmaa. Mansini a εne Kwabere Apueyε bɔ hyε wɔ atifi fam ne Sεkyerε Atɔyε. Sε wokɔ 

apueyε nso a, mansini a εne no bɔ hyeε yε Afigya Kwabere εna atɔyε fam nso yε Ejisu 

Juaben.  

 

Nkuro akεseε bi a εwowoɔ mansini yi mu bi ne Ahwiaa, Ntonso, Atimatim, Fawode, 

Bonwire, Bamang, Sakora Wonoo, Abira, Asonomaso, Adanwomase ne Bampenase. 

Adwuma titire a wɔyε wɔ mansini yi mu ne Kua. Nnwuma a aka no bi ne nnuasene a εkɔ 

so pa ara wɔ Ahwiaa ne nkuro nketewa bi a aka. Mansini yi san wɔ nkuro bi a agye din pa 

ara wɔ ɔman Ghana ne wiase afanan nyinaa esiane kentenwono ne adinkra nti. Saa nkuro 

yi ne Bonwire, Adanwomase ne Ntonso. Aban nnwuma bi te sε Dumgyakuo, Apolisifoɔ 

ne nnwuma ahoroɔ pii nso wɔ mansini yi mu. Ɛsiane nnwuma ahoroɔ a εwɔ mansini yi mu 

nti nnipa bebree a wɔfiri mantam foforɔ so na wɔka kasa foforɔ abεhyε mansini yi mu a 

wɔredi wɔn nnwuma. Sε wokɔ Bonwire a, Anwonafoɔ bebree wɔ hɔ a wɔrenwono kente. 

Nnipa a wɔfiri amanɔne titire aborɔfo mpa mansini yi mu da εsiane nsaanonnuma ahoroɔ 

a mansini yi mu foɔ yε no nti. Sε wokɔ kuro bi te sε Ahwiaa a εwɔ mansini no mu a, aborɔfo 

di kuro yi mu atrantwie daa εsiane nkuaba ne nnoɔma ahoroɔ a wɔde nnua sene nti. Wɔkɔ 

hɔ kɔhwε ne fε a εyε na wɔasan atɔ bi de kɔ wɔn man so. Saa na εteε wɔ Bonwire nso. 

Ɛsiane sε kente yε ntoma soronko a agye din na εfiri abibiman ne titire ɔman Ghana mu nti, 

aborɔfo no de Bonwire yε nsahwεbea a daa wɔba kuro yi mu bεhwε ntoma fεεfε yi na wɔtɔ 

bi kɔ wɔn man mu kɔfura. Yεntumi nka nnya kuro baako nso a wɔfrε no Ntonso. Kuro yi 

mu na wɔyε adinkra ntoma ahoroɔ a adwinneε ahoroɔ wɔ mu. Saa nsaanodwuma ahoroɔ yi 

ama mansini yi agye din pa ara wɔ Asante Mantam mu. Asaase mfonini a εwɔ aseε ha yi 

kyerε Kwabere Apueyε Mansini no ne emu nkuro no. 

 

 

 

 

 

 

 

 

Map of Kwabere East. Source: Kwabere East District Medium-Term Plam (2003) 

 

2.3 Akanfoɔ afadeε 

Animdefoɔ bebree akyerεkyerε wɔn adwene afa afadeε ho. Quist (1995:1) sεnea εdaa adi 

wɔ Dzramedo (2009) mu ka sε, afadeε yε adeε biara a onipa de ka ne nipadua te sε ntoma, 

duku, εkyε, abɔsoɔ, mpaboa ne deε εkeka ho. Onimdefoɔ yi nsεm no da ne kwan mu εfiri 

sε onipa te si abɔnten so a, nnoɔma a ɔde asiesie ne nipadua no nyinaa yε n’afadeε. Yεtumi 

gyina n’afadeε no ho ka nsεm bebree fa saa nipa no ho. Akanfoɔ afadeε yε wɔn amammerε 

baako a wɔn ntoto no ase koraa. Dwumadie ahoroɔ ne wɔn daadaa asetena mu nyinaa no, 

afadeε di mu akotene.  

 

Nhwhewεmu ada adi sε Akanfoɔ afadeε no fa kεseε akɔyε ntomafura. Nipa fura ntoma de 

kyerε n’amammerε, sεdeε ne su teε, diberε a ɔwɔ wɔ asetena mu ne ekuo pɔtee a ɔdɔm 

(Flugel, 1976, Barnard, 1996, Davis, 1993). Deε animdefoɔ yi aka kyerε sε yεhunu onipa 

biara a ɔwɔ wiase suban ne nsεm bebree fa ne ho esiane ntoma a wɔafura nti. Mfatoho, 

Akanman mu obi ntoma a ɔfura tumi kyerε sε ɔyε ɔhene anaa nipa titire bi ne tebea a ɔwɔ 

mu. Wei kyerε sε ntoma yε adeε a εka onipa abrabɔ ho na εka nipadua no ho sεdeε Kaiser 

(1997) aka no. 

 

Kimatia (2018) de to dwa wɔ ne nhwehwεmu sε, kane no na nnipa fura ntoma kεkε a wɔn 

adwene ankɔ ahyεnsodeε nkratoɔ biara so. Wei kyerε sε ntoma dwuma titire a na εdi ne sε 

nipa de bεkata n’adagya so. Ntoma no ne n’ahosuo no nyε adeε a na wɔn adwene wɔ so 

koraa. Onimdefoɔ yi adwenkyerε wɔ mu deε nanso Akanfoɔ firi tete nteredee na wɔde wɔn 

ntoma ne ntomafura dii nkitaho. Titire ne ntoma no ahosuo te sε kɔkɔɔ anaa tuntum a wɔde 

kɔ ayie san kyerε sε wɔn ani abere. Saa ara nso na wɔde fufuo kyerε wɔn nkunimdie. Kusi 

(2018) kyerε ntoma ahoroɔ mmiεnsa a Akanfoɔ de di wɔn daadaa dwuma. Yeinom ne 

ntomapa, kente ne ntiamu anaa adinkra ntoma. Kusi adwenkyerε no yε nokware turodoo. 

Akanfoɔ ntomapa no wɔ edin ahoroɔ a εdeda soɔ. Saa edin ahoroɔ a wɔde atoto ntomapa 

so na wɔgyina bi so fura de wɔn nnwuma ahoroɔ.  

2.4 Akanfoɔ afadeε ahodoɔ 

Sεdeε madi kan akyerε no, Akanfoɔ afadeε titire no akɔyε ntoma ahoroɔ a wɔde fura di 

dwuma soronko wɔ wɔn daadaa asetena mu. Yεyi ntoma si nkyεn a, Akanfoɔ wɔ afadeε bi 

te sε mpaboa, a wɔhyε. Ebi ne ahenemma a ahemfo titire taa hyε wɔ adwabɔ ase. Wɔsan 

wɔ ahyεnsodeε bi a wɔde ka nnipadua berε a wɔafura ntoma. Saa afadeε yi bi ne nkawa, 

mpetia ne adɔntwɔ. Ahemfo na yεtaa hunu saa ahyεnsodeε yi wɔ wɔn ho. Ahwinneε a 

wɔsina de gu wɔn kɔn mu, wɔn nsa ne wɔn nan nso ka ho bi. Mmaa pa ara na yεtaa hunu 

wei wɔ wɔn ho.  

 

2.4.1 Ntomapa 

Ntomafura yε kasa nkitahodie εfiri sε deε wafura ntoma tumi de ka biribi kyerε ɔmamfoɔ 

berε a ɔmmfa n’ano (Howlett, Pine, Orakioglu, Fletcher, 2013; Adjei-Sakyi 2016). 

Adwinnie ne ahyεnsodeε a εwɔ ntomafura mu no yε deε εhia pa ara wɔ nsεm pɔtee a ɔreka 

akyerε afoforɔ (Omatseye ne Emeriewen, 2012; Sue-Jenkyen, 2005). Wei yε nokware 

turodoo εfiri sε wɔn a wɔnim deε saa afadeε no kyerε te aseε prεko pε sεdeε wɔn amammerε 

teε wɔ berε a obiara mfa n’ano nka. Yεhunu nnipa ansa na yεate n’anom nsεm. Wei nti 

ansana onipa bεbue n’ano akasa no, na n’afadeε adikan akyerε ne nimdeε, tebea a ɔwɔ mu 

ne tumi, n’ahonyadeε ne ne gyidie (Adotey, Obinnim & Pingo, 2016).  

 

Akanfoɔ ntomapa ne ntoma bi ahodoɔ bi a wɔnam wɔn nyansa ne wɔn suahunu so atoto 

din na wɔde di wɔn nnwuma ahoroɔ. Agyekum (2008) sεnea εdaa adi wɔ Adjei-Sakyi 

(2016) mu ka sε, Akanfoɔ ntomapa yε ahoroɔ mmiεnsa. Saa ahoroɔ yi ne daadaa ntoma a 

yεfura, deε yεde kɔ adwabɔ ase ne deε yεde yε ayie. Deε animdefoɔ yi aka no yε nokware 

εfiri sε εnyε ntoma biara na wobεtumi de akɔ dwumadie bi ase. Mmom nansa yi abεεfosεm 

ne suatra nti nnεεmafoɔ tumi de ntoma bi kɔ baabi a εnsε sε wɔde kɔ. Ebinom gyina ahosuo 

so na mmom nyε ntoma no din so. Nhwεsoɔ, sε ayie ba a, wɔde tuntum anaa kɔkɔɔ na εkɔ 

aseε na mmom wɔnhwε ntoma no din. Wɔhunu sε εyε kɔkɔɔ anaa tuntum no nkoaa deε 

wɔbεtumi de akɔ ayie ase a ɔhaw biara nni ho. 

 

Akanfoɔ ntomapa no bi ne Akyekyedeε akyi, Yaw Dɔnkɔ, Okunu pa, ABC, Ɔyere pa, 

Pεnsere ne ade. Saa ntoma yi nyinaa yε daadaa ntoma ( hwε Adjei-Sakyi, 2016). Deε wɔde 

kɔ ayie ase bi ne Owuo Atwedeε, Owu Sεe fie, Efie Abosea, Ɔdehyeε nsu, Anibere a εnsɔ 

gya. Ntomapa a wɔde kɔ adwabɔ anaa dwumadie ase bi ne Efie Abosea, Sika wɔ ntaban, 

ne Ahwenpa nkasa. 

 

2.4.2 Kente 

Kente nso yε afadeε no mu baako a Akanfoɔ ntoto no ase koraa. Animdefoɔ binom 

akyerεkyerε wɔn adwene afa Kente abɔseε ho. Krampah (1997) de to dwa wɔ Adjei-Sakyi 

(2016) mu sε, kente firi Bonwire a εwɔ Asante Mantam mu ne Tweta a εwɔ Firao Mantam. 

Asamoah (1999) nso ka sε, Kente faribae ne Bonwirefoɔ a wɔwɔ Asanteman mu. Ɔkyerε 

sε Kuragu ne Ameyaw a na wɔyε abɔfoɔ ne wɔn adamfo Ɔtaa Kraban na wɔkɔsuaa 

kentenwono firii ananse bi hɔ wɔ wuram. Onimdefoɔ yi toa so kyerε mu sε wɔnwene Kente 

wɔ Anwonaman mu titire Agotime Kpetoe a wɔn nso gye di sε wɔn nananom na wɔde baeε. 

Nkyerεkyerεmu a animdefoɔ yi de ato dwa no kyerε sε wɔnwene Kente wɔ Asanteman mu 

titire Bonwire εna Anwonaman mu nso. Aman mmienu yi mu biara nso wɔ abakɔsεm a 

εtae wɔn Kente no akyi.  

 

Asamoah (1999) de to dwa sε, Kente kyerε “adwini-nwene-ntoma”. Ɔkɔ so kyerε sε Kente 

yε ntoma ayεanwene a adwini wɔ mu. Esu a εwɔ kente ntoma mu no ma Onimdefoɔ yi 

adwenkyerε da ne kwan mu εfiri sε adwinneε ahoroɔ a εwowɔ mu no de ne din nam. 

 

2.4.3 Kente din no bi 

Akanfoɔ atoto wɔn Kente din sεdeε sεdeε wɔn adwinnie teε ne abakɔsεm a εtae akyire. 

Asamoah (1999) kyerε sε yεwɔ kente ahoroɔ mmiεnsa. Yienom ne kente a yεde yεn nsa 

anwene, deε yεde afidie ayε ne deε yεde kente ahyεnsodeε atintim mu. Onimdefoɔ yi kɔ so 

ka sε kente a yεde yεn nsa anwene no ntomaban no susua na yεde bebree keka si anim nya 

kente ntoma kεseε baako. Deε onimdefoɔ yi aka no wɔ mu εfiri sε εnnε Kente anya 

nnanemu bebree. Nkorɔfoɔ nam abεεfo kwan so ayeyε kente no bi de aka tete deε no ho.  

 

Krampah (1997) sɛnea ɛdaa adi wɔ adi wɔ Adjei-Sakyi (2016) mu kyerɛ sε, kente gu ahoroɔ 

mmienu. Yienom ne tete Kente ne εnnε mmerε yi mu kente. Kente din no bi ne 

“Ɔyokoman” a wɔkyerε sε εyε kente a wɔdii kan yε maa Asantehene. Aseε ne sε “Ɔyoko 

ne ne man” anaa “Asantehene a ɔyε Ɔyokoni ne ne mamfoɔ“. Bio, edin no bi ne 

“Sikafuturo”, “Ɛmaada”, “Adwini si adwini so” “Fahia”, “Sika frε mogya”, “Toku” ne deε 

εkeka ho. 

2.4.4 Dwuma a wɔde Kente di 

Sε obi fura kente a εma ɔyε soronko wɔ nnipa ani so esiane obuo a Akanfoɔ, Ghanfoɔ ne 

wiase aman nyinaa de ma saa ntoma yi. Ɛma yεhunu sε saa nipa no yε titire. Ɛnyε nwanwa 

sε ahemfo afadeε wɔ adwabɔ ne afahyε ase no taa yε kente. Akanfoɔ fura kente de kɔ 

awaregyeε ase, asɔre ne dwumadie bebree ase. Mmom Krampah (1997) aka wɔ Adjei-

Sakyi (2016) mu sε εnni kwan sε yεde kente kɔ ayie ase.  

 

Kente aboa ama mpanimfoɔ a wɔwɔ Abibiman mu ne aman ahoroɔ so diberε adi mu pa ara 

(Ross 1998, Asamoah 1999, Clarke, 2011). Ross (1988) kyerε sε Akanfoɔ de kente dura 

wɔn abosom εfiri sε wɔbu wɔn nso sε ahemfo. Yεyi ntoma yi fura to nkyεn a, yεde kente 

yε nnoɔma bi te sε baage, mpaboa, εkyε, akonnwa ne ade. Bio, yεhunu kente ntoma wɔn 

nnwumakuo ahoroɔ ne nsɔrensɔre mu. Wɔtaa de kente sε wɔn apono so berε a wɔreyε 

nhyiamu ne dwumadie ahoroɔ nso. Wei nyinaa kyerε sεdeε kente ho hia ma Akanfoɔ ne 

Ghanafoɔ nyinaa. 

                             

Ɔyokoman Kente 

2.4.5 Adinkra Ntoma 

Akanfoɔ ntoma baako a wɔatia mu ne adinkra. Ɛyε ntoma soronko bi a agye din wɔ Ghana 

ne Abibiman nyinaa mu. Wɔatiatia adinkra ahyεnsodeε no wɔ saa ntoma yi mu enti na 

wɔfrε no adinkra ntoma no. Adjei-Sakyi (2016) kyerε mu sε Asantefoɔ na wɔtiatia adinkra 

ntoma no mu. Mfei bebree a abεtwa mu kɔ na Akanfoɔ hyεε aseε de adinkra ahyεnsodeɔ 

dii dwuma (hwε Martino, 2018). Animdefoɔ yi yε adwene sε wɔnam ahyεnsodeε yi so kasa 

kyerε afoforɔ wɔ berε a wɔmfa wɔn ano. Animdefoɔ yi adwenkyerε da ne kwan mu εfiri sε 

Asante kuro a wɔfrε no Ntonso na wɔyε adinkra ntoma ho adwuma pa ara. Sε wohwε 

adinkra ahyεnsodeε no a, ebi yε abrabɔ mu suahunu, mmεbuo ne abakɔsεm a εfa Akanfoɔ 

ho. Nkyerεkyerεmu yi di adaneε sε adinkra ntoma di dwuma ahoroɔ bebree wɔ asetena mu. 

Wɔtumi de ntoma yi kɔ adwabɔ ase ne ayie ase. Adinkra ahyεnsodeε yi bi ne Akoma, 

Nyame biribi wɔ soro, Gye Nyame ne Ɛpa. 

 

 

 

                                                                                            

 

                      

Akoma                                              Gye Nyame        

 

2.5 Akanfoɔ nsεnkyerεne 

Agyekum (1995) sεnea εdaa adi wɔ Adjei-Sakyi (2016) mu ka sε, nsεnkyerεne yε 

adekyerεdeε a wɔde ma biribi na mpεn pii no εyi wɔn amammerε ne wɔn amanneε adi. 

Nkyerεkyerεmu yi di adanseε sε nnipakuo biara wɔ wɔn nsεnkyerεne a wɔte aseε na wɔde 

bɔ wɔn bra. Prempeh (2012)  ka sε, Akanfoɔ wɔ ɔkwan foforɔ a wɔfa so kasa a wɔmmfa 

wɔn ano a εno ne nsεnkyerεne. Ɔkɔ so ka sε berε a ɔkanni ani abɔ so no, ɔte seε prεko pε. 

 

2.5.1 Akanfoɔ nsεnkyerεne ahoroɔ 

Akanfoɔ wɔ nsεnkyerεne ahoroɔ bebree. Sε yεyi ntoma mu ahyεnsodeε to nkyεn a, wɔwɔ 

nsεnkyerεne a atwa wɔn ho ahyia na εdi dwuma soronko. Prempeh (2012) de to dwa sε 

Akanfoɔ wɔ nsεnkyerεne a εwɔ wuram ne deε εwɔ fie. Ɔkɔ so kyerε sε Akanfoɔ nam saa 

ahyεnsodeε yi so di nkitaho bebree wɔ wuram sεdeε wɔn amammerε teε. Wuram 

nsεnkyerεne no bi ne ahahanguo a wɔde to nkra, mmerεnkεnson a wɔde bɔ kɔkɔ ne dua ho 

mmɔta a wɔde kyerε akyirikwan. 

 

Prempeh kyerε efie nsεnkyerεne wɔ mmea ahoroɔ bebree. Yεhunu bi wɔ ahemfie, mmɔnten 

so ne adwabɔ ahoroɔ ase. Ahemfie deε no bi taa yε adwinnie a εwɔ bɔnkyiniiε so sε ebia 

nsa a εkura kosua mu, akyekyedeε, nwa ne etuo, akokɔbaatan ne ne mma. Agyekum (1995) 

kyerε wei wɔ Adjei-Sakyi dwumadie no mu sε “adwinnie nsεnkyerεne”. Wie yε nokware 

εfiri sε wɔtaa de nnua sene nsεnkyerεne yi wɔ ɔkwan soronko so. Yεhunu mmusuakuo 

akraboa a wɔasene anaa wɔadwidwi wɔ ahemfie ne mmusuafie ahoroɔ mu a εkasa kyerε 

yεn. Prempeh kε so kyerε asa mu nsεnkyerεne. Akanfoɔ nam asa mu kasa kyerε afoforɔ. 

Berε a obi resa na ɔde ne nsa gu ne tiri so no, εkyerε sε ɔwɔ awerεhoɔ mu anaa n’asεm yε 

mmɔbɔ. Wei taa kɔ so wɔ ayie ase. Afadeε bi te sε kɔbene, birisi ne koogyan a ɔkanni 

bεfura nso yε nsεnkyerεne sε ɔwɔ awerεhoɔ ne anibebre mu (hwε Prempeh (2012)). 

Akanfoɔ twitwa hyire hyire anaa fura ntomafufuo de kyerε anigyeε ne nkonimdie. 

 

2.6 Ayie ahoroɔ 

 Ayie yε amammerε a yεyε ma owufoɔ a ne botaeε yε ntetemu bi a εda owufoɔ no ne 

ateasefoɔ ntam (Rattary 1959). Onimdefoɔ yi kɔ so kyerε mu sε Akanfoɔ ayie no gyina εna 

fa mu abusua no so. Akyinnyeε biara nni deε Rattary aka yi ho εfiri sε ayie ba Akanfoɔ mu 

a, mmarima ne mmaa a wɔwɔ εna fa mu na ayie asεdeε kεseε no nyinaa da wɔn so.  

 

Ayiyε yε berε a amu no da hɔ εna afenhyianna yε berε a amu biara nni hɔ (O’Rourke, 

Spitzberg ne Hannawa 2011). Animdefoɔ yi adwenkyerε wɔ ayie ho ne sε berε biara εsε sε 

amu no da mpa mu wɔ ayie berε mu εna afenhyianna no deε na yεayε ayie awie a amu 

biara nni hɔ. Sε yεde wɔn nsusuiε yi toto Akanfoɔ tete deε no ho, εsi pae kakra. 

Nkyerεkyerεmu ne sε, kane no na Akanfoɔ sie wɔn funu Memeneda wa wɔayε ayie no 

Yawoada. Amammerε kwan so no, Akanfoɔ yε wɔn ayie Ɛdwoada ne Yawoada berε a εnyε 

dabɔne (Asante, Asmah & Adjei, 2013).  Ɛnnε mmerε yi mu deε nsakrae aba mu pa ara. 

Yεtumi yi amu no deda no na berε korɔ no ara ayie nso rekɔ so. Akanfoɔ yε ayie Memeneda 

esiane adwuma nti. Wɔkyerε mu sε, saa da yi na wɔn a wɔyε aban nnwuma ne neε εkeka 

ho mfa nkɔ adwuma nti wɔbεnya kwan aba ayie no. Bio, sε amu no da hɔ berε a wɔreyε 

ayie no a, εma ayie no ba pa ara kyεn sε wɔasie no dada na wɔapε da foforɔ de reyε ayie 

no. Wei nso de εkabɔ aba ayieyɔ mu.  

 

University of Education,Winneba http://ir.uew.edu.gh



23 
 

Agyekum (2012) de to dwa sε, Akanfoɔ wɔ ayie ahoroɔ mmienu. Deε Agyekum de ato 

dwa no yε nokware turodoo εfiri sε, obi wu a, wɔyε amanneε ahoroɔ kɔpem sε wɔbεsie no. 

Wei na wɔfrε no dɔteyie no. Ayie yi mu biara nso ne afadeε a wɔde kɔ aseε.  

 

2.6.1 Dɔteyie 

Dɔteyie kyerε amanneε ahoroɔ a Akanfoɔ yε ma owufoɔ firi berε a ɔbεwu de kɔpem sε 

wɔbεsie no (Agyekum, 2012). Agyekum kɔ so ka sε, kane no na wɔmfa amu nto hɔ nkyεre 

kɔpem sε wɔnni baabi a wɔde no bεkɔ akɔhyε te sε εnnε abεεfo kwan a yεtumi de amu sie 

no. Amanneε baako a εwɔ dɔteyie ne amu adwareε  ne amu no deda.  Akanfoɔ frε wɔn funu 

sε amu εfiri sε onipa wu a na wadane emum. Adogba (1979) sεnea εdaa adi wɔ Adu-Gyamfi 

(2010) mu ka sε, amu ho asisie wɔ honhom mu mfasoɔ bebree. Ɔkɔ so ka sε amu no 

adwareε boa yi efi biara na εboa ma deε wawuo no kɔ wiase foforɔ ma wɔgye no to mu. Sε 

εkɔba sε wɔde no bεto hɔ kakara akyε a, wɔbam no.  

 

Mbiti (1975) kyerε sε Akanfoɔ mmaa mpanimfoɔ a wɔwɔ abusua no mu na wɔbam owufoɔ 

no. Wɔde nhaban ne nhwemhwemdeε fra de sra owufoɔ no. Adu-Gyamfi ka sε wɔrebam 

deε wawuo no a, wɔde nkyene nsuo gu ne mene mu sεdeε εbεyε a amu no mporɔ.  

Nhwehwεmu kyerε sε, kane no na Akanfoɔ de wɔn amu to hɔ nansa twεn hwε sε wawu 

anaa ansa na wɔadware no asie no. Wɔde nsuohyeε a ahuru pa ara na wɔde dware no. Wɔfa 

Yaw kyerεε mu sε, wɔde sapɔ a wɔfrε no “paprada” ne “kɔkɔdɔma” anaasε amonkye 

samina na wɔde dware amu no. Ɔtoaa so sε, deε wawuo no sewaanom anaa ne mma na 

amu no adwareε hyε wɔn nsa. Sε deε wawuo no yε ɔbarima warefoɔ a, εwɔ sε ne yere wɔ 

hɔ berε a wɔredware no. Adu-Gyamfi kyerε sε, Mfanteman mu ne Dεnkyiraman mu no, 

wɔtumi de amu no adwareε hyε “asafo kuo” a deε wawuo no dɔm nsa. Amponsah (1975) 

sεnea εdaa adi wɔ Adu-Gyamfi adwuma mu kyerε sε, saa abusuafoɔ a wɔdware amu no 

boa yi animguasesεm bi a εwɔ deε wawuo no ho.  

 

Rattary (1959) aka wɔ Adu-Gyamfi adwuma no mu sε, wɔn a wɔdware amu no gye nsa a 

wɔde reyi no adwareε. Wɔde no kɔ adwareyε a wɔde adamadwa kɔ na wɔde amu no atena 

so adware no. Sε ɔyε ɔbarima a, akonnwa a wɔfrε no “kafoɔmmεbɔmetuo” anaasε 

“mebɔmetrirso” na wɔde no tena so dware no. Wɔde nsuohyeε no bi ka deε wawuo no nan 

kokromoti de hwε sε wawu ampa a. Sε ɔkeka ne ho a na εkyerε sε ɔnwuiε. Deε wawuo no 

aware a, ne yere de adwaredeε na εba. Adwaredeε yε samina, sapɔ bɔbrapa ne mpepaho 

yiwan. Adu-Gyamfi ka sε, εwɔ sε wɔde adwaredeε no nyinaa gu owufoɔ no adaka mu ma 

ɔde kɔ asamando. Wɔdeda amu no kama adwareε yi akyi wɔ abusuafie. Asante, Asmah ne 

Adjei (2013) ka sε, mma wɔ dwumadie sononko bi di berε a wɔn papa da mpa mu. Ɛyε wɔn 

asεdeε sε wɔde ntoma fufuo kata wɔn papa so. Akanfoɔ de ankaatwadeε, εhyε, pεprε, 

hwentiaa fra srasra amu no sεdeε εbεyε a nwansena mmεsi so mma no nsεe. Sε ɔyε ɔdefoɔ 

anaa ɔhene nso a wɔde sikafuturo na εsra no. Afei wɔde kente ne sika kɔkɔɔ siesie no kama 

ma εyε fε. Deε ɔtena amu no ho yε nea wawuo no sewaanom anaa mmaa mpanimfoɔ a 

wɔfiri deε wafiri mu no papa fie.  

 

Adu-Gyamfi ka sε, wɔtumi deda owufoɔ no na wɔde sekan ahyε ne nsa baako berε a kookoo 

nso hyε baako mu. Wei ma yεhunu sε owufoɔ no yε kookoo kuani. Ebi nso ne sε wɔde etuo 

hyε ne nsam a εkyerε sε ɔyε ɔbɔfoɔ. Nkyerεkyerεmu di adanseε sε, adwuma a owufoɔ bi 

di tumi nya nsunsuansoɔ wɔ n’ayie so. Sε wɔdeda amu no wie a, abusuafoɔ fa wɔn ho 

ɔkwan soronko kɔhwε wɔn deheyε a ɔda mpa mu no hunu sε biribiara ayε kama, wɔsu no 

ansa na wɔama kwan ama agyamfoɔ nso akɔhwε no asu no bi. Deε wawuo no yε nipahunu 

bi kεkε a, wɔdeda no dakoro na wɔakɔsie no nanso sε ɔyε ɔhempɔn bi a, wɔtumi deda no 

bεyε nna num. Adu-Gyamfi ma mfatoho sε, berε a Otumfour Opoku Ware II, Asantehene 

a wanya ne baakɔ wuiε no, wɔdedaa no Manhyia Ahemfie nna num ansa na wɔrekɔsie no. 

Ɔkyerε mu sε, nna dodoɔ a wɔdeda ɔhene no boa ma nnipa dodoɔ no ara bεhwε no deε 

εtwa toɔ na afei nso εma ahemfo a wɔhyε n’ase no nyinaa bεsuae kyerε no deε εtwa toɔ. 

Deε nti wɔdeda amu ne sε, εma abusuafoɔ ne agyamfoɔ bεhwε deε wawuo no na wɔne no 

adi nkra a εtwa toɔ. Sεdeε Akanfoɔ hunu owuo sε εyε akwantuo no, wɔgye di sε wɔbεtumi 

de wɔn nkra ama owufoɔ no na ɔde akɔma nananom nsamanfoɔ wɔ asamando. Wɔka wɔn 

ahiasεm nyinaa kyerε owufoɔ sε ɔnkɔka nkyerε nananom nsamanfoɔ na wɔmmεyε wɔn 

mmoa.  

 

Arhin-Sam (2014) ma yεte aseε sε, saa nkradie amanneε di adanseε pefee sε awufoɔ wɔ 

dwumadie kεseε pa ara di wɔ onipa abrabɔ mu. Wei nti na Ɔkanni tumi ka sε, ne wɔfa anaa 

ne nana bi a wawuo berε bi a atwa mu abεso no daeε ne deε εkeka ho. Wɔma amu no 

hyεntiadeε a εyε sika. Wɔma no duku a mpetia bɔ ano. Wɔde nnoɔma wei nyinaa gu 

n’adaka mu ma wɔde kɔ. Saa berε yin so na wɔde owufoɔ no ho nsεm to dwa na wɔdi ne 

ho adanseε. Ɛnnε mmerε yi. Wɔtintim owufoɔ no ho nsεm gu nkrataa so na abusuafoɔ aka. 

Na owufoɔ no nso wɔ ekuo bi mu a, wɔn nso tumi bεdi ne ho adanseε. Sε deε wawuo no 

wɔ yere a anaa kunu a, wɔma no bεhwε amu no anim deε εtwa toɔ na ɔne no adi nkra ansa 

na wɔde no ato adaka mu akata so. Wɔde no kɔ asieyε berε a kunani no nnuru hɔ. Agyekum 

ka sε, yεretu amena ama owufo no nso ka dɔteyie ho. Ɔkyerε sε “dɔteyie” ma yεn nsεmfua 

mmienu, “dɔteε” ne “ayie” Kane no, na Akanfoɔ yε dɔteyie Memeneda εfiri sε εyε da a 

Asaase Yaa memene awufoɔ na wɔayε ayipa no Yawoada.  

 

2.6.2 Ayie Papa 

Ayie a εtɔ so mmienu ne ayipa no. Agyekum kyerε sε, ayipa yε berε a wɔgoro na wɔto 

nwom wɔ aseε. Ayipa hyε aseε nɔnsia nanso mpεn pii no abusuafoɔ tena ase εfiri 

nɔnmmienu ma agyamfoɔ bεkyea wɔn kɔpem sε nɔnsia bεbɔ. Kane no, na Akanfoɔ yε ayipa 

Yawoada εfiri sε abakɔsεm ka sε εyε da na Akanfoɔ de di yaw berε a wɔfiri ɔko aba. 

Abusuafoɔ fa wɔn ho ɔkwan sononko so ma yεhunu sε wɔn na ayie no yε wɔn dea. 

Amanfoɔ bεkyea wɔn san bɔ wɔn nsawa. Nhwehwεmu ama yεahunu sε da a yεde yε ayie 

no asesa εnam adwumasεn nti. Akanfoɔ ayie kεseε no ara kɔ so Memeneda ma εtoa so 

Kwasiada mpo εnnε yi. Dɔteyie ne ayipa no tumi kɔ so da korɔ no ara. Deε nti ne mmienu 

kɔ so εnnε mmerε yi mu ne sε, nnipa binom susu sε ayie no ba pa ara berε a onipa no da 

mpa mu. Afei nso abεεfo kwan a wɔfa so de amu sie kakra ansa na wɔasie no akɔhia sε, 

εsε sε wɔsie owufoɔ no yε n’ayie dakoro.  

 

2.7 Sodoɔ ne Kukuba 

Sodoɔ ne kukuba nso yε ayie fa ketewa bi a Akanfoɔ yε ho amammerε. Sodoɔ yε ayie bi 

amanneε a Akanfoɔ yε ma awofoɔ bi a wɔn ba biara nwuu da na deε ɔdi kan awuo 

(Prempeh, 2018). Nkyerεkyerεmu a εwɔ deε onimdefoɔ yi de ato dwa ne sε, sodoɔ yε ayie 

ketewa bi a εkɔ ma obia wawu kane wɔ n’awofoɔ mma mu. Prempε kyerε sε sodoɔ nyε 

ayie papa biara εfiri sε Akanfoɔ nsosɔ so koraa. Ɔkyerε mu sε wɔsosɔ so a, εbεma mma 

nkae a awofoɔ no wɔ no nso awuwu. Sε yie da no duru so a, yεmfa agorɔ biara mma aseε 

sεdeε yεyε ayie papa no. Mpεn pii no, abusuafoɔ tena ase dinn ma ɔmanfoɔ bεkyea wɔn. 

Sodoɔ nsawabɔ no nte sε ayipa deε no koraa. Akanfoɔ de kyεnsee ketewa bi si εpono bi so 

de nwera kata so. Sε obi wɔ biribi ma abusuafoɔ no a, ɔde kɔto saa kyεnsee no mu wɔ berε 

a ɔnto din. Ɛduru anwummerε a abusuafoɔ sɔre fa wɔn kyεnsee kɔ fie. Wei de sodoɔ ayie 

no ba awieeε. Prempeh ka sε, amanneε kwan so no, wɔpem fufuo ne abεnkwan ma awofoɔ 

a wɔn ba awuo no. Abusuafoɔ mfa wɔn ho ɔkwan soronko biara so. Yεntaa nhunu ntoma 

bi te sε kuntunkuni ne birisi wɔ sodoɔ ase. Wɔtaa fura fufuo wɔ sodoɔ ase. Nsakraeε aba 

saa amanneε yi mu. Ɛnnε yi, Obi wu ne mpanimfie so na ɔyε sodoɔ a, wɔyε no ayie papa. 

 

Kukuba nso yε edin a yεde ma abɔfra a wammεdi nna wɔ asaase yi so. Sε abεtofowa bi wu 

a Akanfoɔ ka sε ɔyε kukuba. Akanfoɔ nyε ayie biara mma saa abɔfra yi. Abusuafoɔ pε 

ntomago bi kyekyere abotafowa yin a wɔakɔpε sumina so baabi atutu hɔ de no ahyε hɔ. 

Abusuafoɔ bεtena awofoɔ yi nkyεn kakra didi abooboo na wɔasɔre kɔ. Akanfoɔ nsosɔ 

kukuba so te sε sodoɔ εfiri wɔmpε sε saa mmusuo no bεsisi wɔ wɔn abrabɔ mu. Wɔn afadeε 

no nso nyε te sε deε wɔreyε ayie papa bi no.  

 

2.8 Ayie ho dwadie ne ɛkabɔ 

Mbiti (1992:119) de to dwa wɔ n’adwuma mu sε, ɔkwan a ɔmanfoɔ fa so yε ayie ne εka a 

wɔbɔ wɔ ayie ho no kyerε sε owuo ntwa onipa abrabɔ to. Onimdefoɔ ma yεte aseε sε, ayie 

ho hia pa ara na ayie papa ma deε wawuo no ne ateasefoɔ kɔ so di nkitaho. Ayie yε 

amammerε a εka onipa abrabɔ ho firi adebɔ mu na yεde kyerε ɔdɔ ne obuo a εtwa toɔ ma 

deε wawuo no (Adu-Gyamfi, 2010). Witte (2003) dwumadie a wato ne din “Sika ne Owuo, 

Ayieyɔ ho Dwadie wɔ Asante, Ghana” ka nsεm bebree fa ayie ho. Onimdefoɔ yi de to dwa 

sε, sika di akotene pa ara wɔ ayiyɔ wɔ ɔman Ghana mu. Akyinnyegyeε biara nni deε 

onimdefoɔ yi de to dwa ho εfiri sε, ɔkwan a ɔmanfoɔ siesie wɔn ho ne ntotoeε ahoroɔ a 

wɔyε ansa na wɔayε ayie no nyε ade ketewa. Ɛnnε mmerε yi, nnipa fa wɔn ho ɔkwan 

soronko so, tua hyεn kɔ nkuro ahoroɔ so ayie. Yei kyerε sε obi nni sika a, ɔrentumi nkɔ 

ayie. Ayie no ase nso εwɔ sε deε wakɔ ayie no bɔ abusuafoɔ nsawa. Abusuafoɔ nso noa 

nnuane ahoroɔ a ne nyinaa sika na wɔde yε. Ebinom koraa kɔda ahohogyebea a wɔtua sika 

kɔpem sε wɔbεfiri hɔ akɔ. 

 

Witte (2003) ne Asante, Asmah & Adjei (2013) yε adwene wɔ wɔn nhwehwεmu sε, 

Asantefoɔ ayieyɔ yε wɔn amammerε soronko bi a wɔkyerε amanneε, adwinnieε, kasa ne 

nsaano mfoninyε ahoroɔ wɔ mu. Ɔkyerε mu sε, nwontoɔ, agorɔ te sε kete, adowa, 

anwensεm ne adrɔdrɔ, afadeε ahoroɔ ne mfonintwa mpa mu da. Nneεma ahoroɔ a 

animdefoɔ yi abobɔ so yi nyinaa hia sika a sε obi nni bi a εbεyε den sε ɔbεtumi ayε. Yeinom 

farebae kεseε no ara gyina abεεfo nsakraeε ahoroɔ a abεwura Akanfoɔ ayiyɔ mu. Potocnik 

(2017) foa deε Witte aka no so sε, amammerε ne amanneε soronko a akane tete Gafoɔ yε 

de gya owufoɔ kwan reyera esiane abεεfosεm, Kristosom, Nkramosom ne atukɔtena nti. 

Saa na εteε nso wɔ Akanfoɔ ayieyε εnnε mmerε yi mu. Amanneε no mu foforɔ a agye nhini 

pa ara yε mfonintwa, abεεfo dawubɔ ne ɔkwan a yεfa so kora amu no. Witte nkyerεkyerεmu 

a εwɔ yie mu εne sε, abεεfosεm ne amanneε ahoroɔ a abεwura ayieyɔ mu no de εkabɔ 

bebree aba. Afei nso yei ne ɔkwan a na Akanfoɔ titire hunu ayieyɔ no bɔ abira.  

Arhin-Sam (2014) de to dwa sε, ayie adwumakuo ne edwadie bεpuee ɔman Ghana afe 1990 

mu. Arhin ne Witte yε adwene sε yεwɔ ayie fie a wɔn asεdeε ne sε wɔhwε siesie efunu na 

wɔtɔn ayie ho nneεma bi te sε efunu nnaka ne nea εkeka ho. Arhin-Sam ka wɔ n’adwuma 

mu sε, ayie ketewa koraa ho ka wɔ Ghana bεyε Amerika dollar 20,00. Ɔkyerε sε ayie abεyε 

ahotε εfiri sε, abusuafoɔ ne ɔmanfoɔ kyerε wɔn ahodeε ne wɔn sika. Wei ma wɔsεe sika 

bebree de fa nkurɔfoɔ ma wɔyε nneεma ma wɔn ayie ase. Ɛnnε yi, yεwɔ adwumakuo a 

wɔde ahyεn fa amanfoɔ funu de kɔ mmea ahoroɔ gye sika. Wɔn a wɔtɔn ntaadeε ne ntoma 

ahoroɔ a yεde kɔ ayie nso wɔ hɔ. Kane no, na Akanfoɔ nsεe sika ne wɔn adaagyeε, 

mpempam ntoma biara wɔ wɔn ayie ho. Wɔn ntoma dada a wɔwɔ no ara na wɔde kɔ ayie 

biara nanso εnnε εnte saa. Bio, adesiedeε ahoroɔ a wɔde ma owufoɔ no ansa na wɔakɔsie 

no ne deε wɔde kyerε wɔ ayie ase no nyinaa yε deε ɔmanfoɔ binom de ho dwa. Akanfoɔ 

ne Asantefoɔ titire wɔ nwonkorɔ ne asa kuo ahoroɔ a wɔkɔ nkorɔfoɔ ayie ase kɔgoro ma 

wɔn gye sika. Yεwɔ wɔn nso a wɔatu wɔn ho asi hɔ nnoa nnuane ma wɔn a wɔreyε ayie 

gye wɔn sika. Amanneε baako a ehia pa ara wɔ ayie ase ne sε yεresu owufoɔ no. Ɛnnε yi 

yεwɔ wɔn a wɔatu wɔn ho asi hɔ na wɔkɔ nkurɔfoɔ ayie ase kɔsu ma wɔn gye sika. Wei 

nyinaa yε εkabɔ a aba ayie mu. 

 

Ayie no yε ɔman no anaa kuro no ne abusuafoɔ a wɔwɔ amanɔne nyinaa dea (Arhin, 1994; 

Witte, 2003). Ɛyε nokware sε εnyε onipa baako na ayie da no so na mmom abusuafoɔ ne 

ɔman no nyinaa. Agyekum (2012) foa wei so ka sε, ayie yε adwabɔ kεseε ma Akanfoɔ. 

Ɔtoa so ka sε, ɔyε ɔman no nyinaa dea εfiri sε, obiara wu. Deε Agyekum ne afoforɔ yi 

akyerε si Akanfoɔ mmε bi te sε, ayie yε nkɔgyankɔgya, afei nso deε adeε atɔ n’ani no, εnyε 

ɔno ara na ɔyi. Wei nti na sε ayie ba abusua mu a, wɔn a wɔatutu kwan ne wɔn a wɔwowɔ 

akyirikyire ne bεnkyeε nyinaa bɔ mmɔdene ba fie. Ɛtɔ da bi mpo a na wɔn a wɔtuu bata no 

koraa werε afiri wɔn nkyi nanso sε wɔte sε obusuani bi ada ne bεnkum so a εkanyan wɔn 

ma wɔkɔ wɔn kurom. Wei di adanseε sε abusua di akotene mapa wɔ Akanfoɔ ayieyɔ mu. 

Ɛwom sε abεεfosεm ne suatra ama εnnε yεnhunu abusua kεseε no papa nanso εduru ayie a 

εho hia pa ara. Ayie berε ma εma yεhunu abusua bi din yie ne diberε a wawuo no wɔ berε 

a ɔte ase (Witte, 2003). Ɛyε nokware turodoo εfiri sε sεdeε ebinom sεe sika wɔ wɔn dɔfo 

bi ayie ho ma yεhunu mudie a saa abusua no wɔ. Bio, ɔkwan a wɔfa so yε obusuani bi ayie 

no ma yεhunu diberε bi a na ɔwɔ sε ebia ɔyε ɔhene. Wei nyinaa gyina nnipa dodoɔ a wɔba 

saa ayie no, agorɔ ahoroɔ ne deε εkeka ho. Sε owufoɔ no yε obi a waboa ɔman mpuntuo 

anaa ɔwɔ sika a n’ayie da soronko na mpεn pii no εyε animounyamhyε. Adu-Gyamfi, et al 

(2020) ka sε, Akanfoɔ yε ayie de hyε owufoɔ animuonyam wɔ nnepa a ɔyεε wɔ asaase so 

san gya no kwan kɔ asamando. Saa ara nso na saa nnipa no yε ɔmanbɔfoɔ anaa ɔdi 

atutrasεm a, εsono sεnea n’ayie teε. N’ayie no ntaa nni mu koraa. 

 

Berry (2001:111) de to dwa wɔ ne dwuma mu sε, ayie ho hia yie εfiri sε berε a abusuafoɔ 

abεhyia na yɔatete ayie ase ka ama wɔn no, εma wɔn akwanya sε wɔn nso wɔ kyεfa wɔ 

abusua no agyapadeε mu. Sεdeε yεnim no, sε Akanfoɔ yε ayie wie a, wɔbu akonta. Ɛha na 

wɔhwε sε εka baa ayie no mu anaa wɔnyaa mfasoɔ. Mpεn pii no εka ba a, wɔkyε ka yi ma 

abusuafoɔ no mu biara tua bi. Witte kyerε sε, εka yi ba berε a yεde amu no ato hɔ akyεre, 

amu no ho asiesie, nnuane a wɔnua, nsa ahoroɔ a wɔtotɔ ne neε εkeka ho. Adu-Gyamfi, 

Fordjour ne Marfo (2020) ka sε, ebinom tumi kɔbɔ bosea wɔ sikakorabea ma yεtumi gye 

wɔn agyapadeε εnam ayie ase ka nti. Adwenkyerε a animdefoɔ yi de ato dwa yi yε nokware 

turodoo. Ɛrekame ayε sε ayie a εbεkɔ so εnnε mmerε yi mu no, abusuafoɔ twa ho ntoma. 

Nnipa bebree na wɔakyerε wɔn adwene afa akansie a εkɔ so wɔ ayie mu wɔ Akanfoɔ ne 

Ghana ha. Wei ama ahemfo binom ahyehyε mmara afa sεnea εsε sε wɔyε ayie wɔ nkuro bi 

mu nanso ebinom da so yε deε wɔpε. Yεhunu nsε abεεfo nnoɔma ne nsakraeε bebree 

abεwura sεnea Akanfoɔ yε ayie εnnε mmerε yi mu. Afei nso obiara pε sε ɔyε n’ayie sεnea 

ɔpε. 

 

Akpebu-Adja (2007) nhwhwεmu a ɔyε faa ayie nwoma ho no nso ka biribi abεεfo nnoɔma 

a abεwurawura ayie mu. Ɔde to dwa sε, Akristofoɔ ne tetefoɔ bɔ wɔn ayie ho dawuro wɔ 

nkrataa mu ne akasafidie so. Ɔkɔ so ka sε, ayie nwoma no di akotene pa ara εfiri sε, emu 

na yεhunu owufosom no nhyeyεeε,owufoɔ no mfonini ne n’abakɔsεm. Yεhunu ne mma, 

ne yere ne abusuafoɔ mfonini nso wɔ mu bi. Adansedie a wɔdi fa owufoɔ no ho nso wɔ mu 

bi. Ayie nwoma no di dwuma sε nkaedom ma ateasefoɔ. Sε yεhwε ayie nwoma no a, sika 

bebree nso kɔ mu wɔ ne yε mu. Wei kyerε sε, abusuafoɔ a wɔwɔ sika no na wɔbεtumi ayε 

ayie nwoma yi bie.  

 

O’Rourke, Spitzberg ne Hannawa (2011) nhwehwεmu a wɔato ne din “Ayie Papa” ka biribi 

fa εsom ne ayeyɔ ntotoε ho. Animdefoɔ yi kyerε twaka a εda εsom ne ayie ho nhwεsodeε. 

Wɔka sε, anyamesom di akotene wɔ ayie ntotoeε ho. Boateng ne Anngela-Cole (2016) de 

to dwa sε, owuo ne ayie amanneε a wɔyε wɔ Amerika da nso firi εsom ahoroɔ mu. Ɔkyerε 

mu sε Catholic asɔre no ma ho kwan ma wɔsiri pε anadwo no nyinaa na mmara ma ho 

kwan ma agyamfoɔ hwε amu no asiripε berε no mu nyinaa.  

Ɔman Ghana mu no, sε obi wu na ɔwɔ ɔsom bi mu a mpεn pii no wɔ a wɔne no som di 

akotene wɔ n’ayie ntotoeε ho. Ɛsom no nya nsunsuasoɔ wɔ n’ayie so pa ara Ɔkwan a yεfa 

so deda amu no ne sεdeε yεyε awufosom ma no taa gyina wɔn gyidie so (O’Rourke et al 

2011). Sε yεhwε Akristofoɔ ne Nkramofoɔ a yεhunu sε nsonsonoeε kεseε da ɔkwan a wɔfa 

no deda wɔn amu ne sεnea wɔyε wɔn ayie. Akristofoɔ mu koraa sεnea wɔyε wɔn nneama 

fa amu deda ne ayie ho no so da nso. Ɛkɔba sε deε wawuo no nni εsom biara mu nso a, 

abusuafoɔ no yε n’ayie sεnea wɔn akoma bεtɔ wɔn yam. Ladd (2017) ka sε, wɔn a wɔnni 

εsom biara mu no nnyeyɔeε ne sεnea wɔyε ayie no boro wɔn a wɔwɔ εsom bi mu. Deε 

Onimdefoɔ yi pε sε ɔkyerε ne sε, mmara biara nkyekyere wɔn a wɔnni εsom biara mu. Ne 

saa nti wɔbue wɔn ntaban mu ma nneyɔeε ahoroɔ a wɔhunu sε εbεboa ama wɔn ayie no adi 

mu. O’Rourke et al kyerε nneyɔeε ne nneεma a yεrehwehwε wɔ ayie berε mu. Wɔkyerε sε 

ayie boa ma yεnya mmoa firi afoforɔ hɔ. Akanfoɔ ta aka sε, ayei yε nkɔgya nkɔgya εfiri sε 

ayie kuro mu a ɔmanfoɔ kɔgyam deε adeε atɔ n’ani no. Wɔtena abusuafoɔ nkyεn, kyekyere 

wɔn werε na afei nso sε wɔhia mmoa bi a wɔde ama wɔn. Animdefoɔ yi kɔ so ma yεhunu 

sε ayie boa nnipadɔm mufra a akyinnyegyeε biara nni ho. Nnipa dodoɔ a wɔba ayie no 

hunu wɔn ho sε wɔyε nnipa baako. Wɔhunu wɔn ammamerε ne amanneε. Ɛhɔ na ebinom 

hyia wɔn dɔfoɔ. 

 

Ayie yε nhyehyεeε pono a obiara a ayie no fa ne ho wɔ asεdeε mapa a εwɔ sε ɔyε (O’Rourke 

et al 2011). Yei kyerε sε, ayie ba a na adwuma aba. Ne saa nti yεwɔ nnwuma ahoroɔ a 

ankorεnkorε a ɔwɔ abusua no mu yε ma ayie no wie mudie.  

Opoku (1978) de to dwa wɔ Akpebu-Adja (2007) mu sε, sε yεanyε ayie papa amma owufoɔ 

no a, ne saman bεnenam saa ara a εntumi nkɔ nananom nsamanfoɔ nkyεn. Wɔn a wɔba 

ayie no nso yε adansedie wɔ nneεma bebree a εkɔ so no. Animdefoɔ yi nsusuiε no da adi 

wɔ Akanfoɔ ayieyɔ mu. Yεwɔ ayipasohene a ayie no ho ntotoeε nyinaa hyε ne nsa. Ɔno 

nso wɔ nnipa bi hyehyeε n’ase a wɔdi dwuma soronko a yεde ahyε wɔn nsa sε ebia wɔn a 

wɔbεbɔ apata, wɔn a wɔbεgye ahɔhoɔ, nsahyεfoɔ ne deε εkeka ho. Wɔn a wɔba ayie no nso 

bɔ nsawa a tete no na εyε nsa a εwɔ aketekyiwa ketewa bi mu. Ɛnnε yi deε nsakrae aba 

nsawa no mu. Sε wote nsawa wɔ ayie ase a na εyε sika a obi de rema abusuafoɔ a adeε atɔ 

wɔn ani. Agyekum (2012) kyerε sε, εwɔ sε ɔpanin biara kɔ ayie na ɔbɔ abusuafoɔ nsawa. 

Ɔtoa so kyerε mu sε, nsawa no kyekyere abusuafoɔ no werε na εsan nso boa ma abusuafoɔ 

no te wɔn ka so. Wɔkyerε mu sε ɔkwan a onipa bi fa so wu ne twaka a εda deε wawuo no 

ne wɔn a wɔba ayie no tumi nya nsunsuansoɔ wɔ ayie no so.  

 

Sε yεba Akanfoɔ ayieyɔ mu a, deε animdefoɔ yi de ato dwa no wɔ mu saa pεpεεpε. Sεdeε 

Geest aka no, Akanfoɔ wuo ahoroɔ mmienu ma yεhunu ayie mu nsonsonoeε. Wɔn a wɔwu 

atɔfowuo ayie no nnyε papa biara εsiane ɔkwan a ɔfaa so wuiε no nti. Wɔkyerε sε wɔyε 

ayie papa ma no a, na wɔresosɔ ɔkwan a ɔfaa so wuiε no so. Ɛbεtumi ama foforɔ asi saa 

kwan no so. Saa nso na obi nyini to ne kɔn wu a, n’ayie nso yε soronko. Wɔyε n’ayie ma 

no bεyε krabεhwε, εnkanka ne obi a waboa ɔman no mpuntuo anaa ɔman no anya ne so 

mfasoɔ bebree. Ayie no bi wɔ hɔ nso a, anigyeε kakra wɔ mu εnkanka sε owufoɔ no yε 

ɔdefoɔ a wanynini pa ara. Abusuafoɔ no taa fura ntoma fufuo. Mmom εnkyerε sε εyε 

abusuafoɔ no dε sε wɔn dehyeε awuo. Yεhunu saa ayie yi wɔ Ghana εnkanka Akanfoɔ mu 

sε yiedie ma owufoɔ ne abusuafoɔ a wɔte ase no. 

Van der Laan ne Moerman (2017) dwumadie a wɔyε faa owuohwε ne ayieyɔ adwumakuo 

wɔ Australia no ne Witte (2003) dwumadie no wɔ twaka pa ara. Animdefoɔ mmienu yi 

kyerε ahosiesie a wɔyε ma owufoɔ wɔ ɔkwan mmiεnsa so. Deε εdi kan yε amu no ho 

asiesie, mpa mu da ne sεdeε yεsie amu no. Deε εtɔ so mmienu yε ayie εna deε εtwa toɔ yε 

afenhyianna. Saa nhyehyεeε yi kɔ so saa ara wɔ Akanfoɔ ayieyɔ mu. Van der Laan ne 

Moerman  toa so ka sε ahoboaboa ne ntotoeε bebree na εkɔ so wɔ ayie mu wɔ Australia 

sεdeε Witte (2003) ne O’Rourke et al (2011) adi kan de ato dwa no. Wɔkyerε abakɔsεm 

nhyehyεeε ne amammerε a εda owuohwε  ho na abue kwan ama owuo adwumakuo no wɔ 

Australia.  

 

Sε wohwε adwenkyerε a animdefoɔ ahoroɔ yi ka fa ayie ho no a, wɔn adwene kɔ bεnkorɔ 

sε ayie yε amansan nyinaa dea. Ɔbaakofoɔ nyε ayie, afei nso ayieyɔ kyerε amammerε ne 

amanneε ahoroɔ. Bio, animdefoɔ yi ma yεhunu sε ayie yε εkabɔ esiane ntotoeε ahoroɔ a 

εkɔ so. Wɔsan de to dwa sε tete ayieyɔ da nso firi εnnε mmerε yi so deε esiane abεεfosεm 

ne εsom ahoroɔ a abεwura mu. Ne nyinaa mu no, yεbεtumi aka sε, sεdeε Akanfoɔ yε wɔn 

ayie no nsesae koraa na mmom nneεma bi abεwura mu ama akane deε no bi ayera.  

 

2.9 Kunayɛ 

Amanneε soronko baako a εwɔ ayie mu ne kunayε. Kunayε firi asεmfua “kuna” mu. Kuna 

kyerε ɔbarima anaa ɔbaa a ne hokafoɔ awuo. Kunayε no yε amanneε a yεyε ma okunu anaa 

ɔyere a ɔte ase berε a ne hokafoɔ awuo. Sackey (2001:60), Goody (1962) ne Kondor (1993) 

nyinaa ka sε kunayε amanneε no yε deε εho hia pa ara wɔ nnipa asetena mu. Wɔkyerε sε 

honhom mu mfasoɔ a εwɔ amanneε yi mu ne sε εbɔ kunani ho ban. Antwi (2015) ka sε, 

kunayε amanneε no da nso sεdeε kasakuo anaa biara amammerε teε. Ɛrekame ayε sε kunayε 

amanneε fa mmaa nko ara ho wiase afanan nyinaa na mmarima no deε wonte hwee mfa 

wɔn ho. Nnipa binom akyerε wɔn adwene wɔ ɔhaw a wɔde mmaa fa mu berε a wɔreyε 

amanneε yi bi. Wɔhunu sε εwɔ apɔmuden mu ɔhaw na afei nso εtiatia mmaa fawohodie so. 

Mfatoho, Tei-Ahonto (2007) ka wɔ Antwi (2015) mu sε, wɔma mmaa no bi tumi nom nsuo 

a wɔde adware wɔn kunu owufoɔ no. Wei wɔ ɔhaw kεseε pa ara εfiri sε deε wawuo no wɔ 

yareε bi a ne yere bεtumi anya bi esiane nsuo a wɔde ma no nom nti. Bio εtiatia wɔn 

fawohodie so na εma adwene mu ɔhaw ma mmaa tumi fa so hwere wɔn nkwa εnam εhu 

nti. 

 

Sε yεba Akanfoɔ mu a, kunayε amanneε no di akotene wɔ wɔn ayie mu pa ara. Mmom 

nsakraeε bebree aba saa amanneε yi mu εsiane Kristosom ne nwomasua nti. Wɔyε kuna 

amanneε no ma mmaa titire. Wɔkyerε sε mmaa wɔ akoma ne sunsum a εyε mmrε. Ne saa 

nti εwɔ sε wɔyε amanneε no ma wɔn na abɔ wɔn ho ban afiri owufoɔ no ho. Wɔkyerε mu 

sε amanneε no nso kyerε ɔdɔ a ɔbaa no wɔ ma ne kunu a wawuo no. Nnoɔma a kunani no 

de ma na wɔde dware ne kunu no nyinaa yε kuna amanneε no bi. Adu-Gyamfi (2010) ka 

sε, ɔbaa a ɔreyε kuna no ne ɔbarima no abusuafoɔ binom da ɔbarima no dan mu nnawɔtwe. 

Ɔkyerε mu sε εnni kwan sε ɔkɔ baabiara. Nkyerεkyerεmu a εwɔ deε onimdefoɔ yi aka ne 

sε, ɔbarima a wawuo no sunsum nante saa kɔpem adaduanan. Wei nti εwɔ sε ɔbaa a ɔreyε 

kuna no hyε dan mu saa nna yi kɔpem sε ne kunu sunsum bεfiri asaase yi so akɔ. Sε ɔbu 

mmara wei so na ɔkɔhyia ne kunu sunsum a, ɔno nso bεtumi awu bi. 

Ɛwɔ sε kunani no yε tuntum kɔpem afe ansa na wafiri tuntum no mu. Ɔbaa no de wei kyerε 

ɔdɔ sononko a ɔwɔ ma ne kunu. Tuntum a ɔyε no boa ma ɔbarima biara a ɔpεsε ɔne no tena 

no twe ne ho kɔpem sε afe no bεduru. Akanfoɔ hunu sε ɔbaa yi antwεn akɔsi afe na ɔyi 

tuntum no a, na εkyerε sε ne kunu wuo no yε no dε. Kunani no kyere kɔm kεpem sε wɔbεsie 

ne kunu. Sε ɔbεdidi a εyε aduane a emu yε hare. Adu-Gyamfi ka sε, ɔbarima no abusuafoɔ 

na wɔma ɔbaa no aduane. Ɔkɔ so kyerε sε wɔde nsafufuo a wɔate no foforɔ nso ne bese ma 

no. Wei boa no te εkɔm no so. Ansa na wɔbεsie ne kunu no ɔbaa no bɔ ahina bi a wɔfrε no 

“kuna kunuo” Wɔde nsuo ne aboɔ gu mu dikan kɔ asieeε hɔ na wagyae ahwe hɔ asan aba 

fie berε a ɔnhwε n’akyi. Wei kyerε ntetemu koraa. Adu-Gyamfi kyerε sε, wɔyi ɔbaa no ayi 

foo bi sεdeε εbεyε a ne ho nyε ne kunu ho akɔnnɔ bio. Ayie no ase nso kunani yi kura 

aburoo a yεatoto a εkyerε sε ɔbarima no mmɔ no akɔhoma bio. Akanfoɔ hunu kunayε 

amanneε no sε εwɔ sunsum mu mfasoɔ a εbra owuo nkanka okunani a ɔte ase no. Ɛkyerε 

atenka kunani no wɔ ma ne kunu saa berε no mu. 

 

2.10 Ayie ho mfasoɔ 

Ayie yε amammerε baako a εdi akotene wɔ wiase afanan nyinaa sεdeε animdefoɔ bebree 

akyerε no. Ɛrekame ayε sε dabiara ayie kɔ so εsiane owuo nti. Obi bεbisa koraa sε mfasoɔ 

bi wɔ saa amammerε yi ho anaa? Brian (2009) ka sε animdefoɔ a wɔhwehwε asetena mu 

amammerε ne amanyɔfoɔ (anthropologist and politicians) hunu ayie kuntann a εkɔ so wɔ 

wiase sε adehunu a mfasodeε biara nni so. Brian kɔ so ka sε, deε animdefoɔ yi reka wɔ mu 

deε nanso sε wohwε a, ayie boa ma yεhunu owufoɔ no abusuafoɔ. Sε woba Akanfoɔ ayie 

mu a, saa berε no ma yεhunu owufoɔ no mma ne kunani ne abusua keεseε no nyinaa. Yεtaa 

hunu wei wɔ ɔkwan a wɔbεfa so afa wɔn ho sεnea amammerε kyerε no.  

Ayie boa ma yεhunu mfasoɔ a εwɔ mmaa so. Onipa biara so wɔ mfasoɔ wɔ ɔkwan baako 

anaa mmienu so. Akanfoɔ amammerε mu no, mmarima di akotene pa ara nanso woyi mmaa 

firi mu a εnyε yie εfiri sε εfata sε wɔdi dwuma soronko bi wɔ amammerε mu ma no wie 

pεyε. Aborampa (1999) ne Agyekum (2012) kyerε dwumadie pɔtee a mmaa di wɔ ayie mu. 

Agyekum ka sε, nkaebɔ ne nsawabɔ ho dawuro yε dwumadie a εhyε mmaa nsa wɔ ayie mu 

εwom sε mmarima wɔ hɔ.  Agyekum nkyerεkkyerεmu no ma yεhunu sε mmaa yε nnipa bi 

a wɔn ano ate na εba sikagyeε a wɔtumi de wɔn ano dεfεdεfε ɔmanfoɔ wɔ ɔkwan soronko 

so. Ɛnyε nsawa nko ara na mmaa di ho dwuma wɔ ayie mu. Ɛba sε yereto nwom nso a yεhu 

wɔn. Nwomtoɔ yε adeε bi a εdi akotene wɔ amammerε ahoroɔ a εwɔ wiase mu. Nketia 

(1955) ka sε yεto nwom de kyekyere yεn werε wɔ ɔhaw bi mu. Ampene (2005) nso de to 

dwa sε yεto nwom de kyere ɔdɔ, ɔtan, yaw ne awerεho berε a obi awuo. Mmaa na wɔtaa di 

saa dwuma yi wɔ ayie ase. Akanfoɔ amammerε mu no, wɔyi amu no deda no ahomakye a, 

εyε mmaa asεdeε sε wɔsu owufoɔ no. Agyekum ne Adu-Gyamfi ka sε, ayie amanneε bi te 

sε amudwareε ne nsiesie ahoroɔ a εkɔ so da mmaa aba mu. Sε wɔdeda amu no a, yεwɔ 

mmaa mpanimfoɔ a wɔtena ne ho ma afoforɔ nso bɔ n’akyi dɔm. Mmaa yi taa yε deε 

wawuo no sewaanom anaa ne wɔfaasenom. Adu-Gyamfi ka wɔ Adu-Gyamfi et. al mu sε 

akane tete ansa na aborɔfo reba abεdi yεn so no, na mmaa wɔ kwan sononko bi a wɔfa so 

twe nsuom firi deε wawuo no mu sεdeε εbεyε a ɔremporɔ. Wɔyε wei berε a wɔpε sε wɔde 

no to hɔ kakra. Mmaa korɔ yi ara na wɔyε adesiedeε amanneε ho adwuma wɔ ayie ase. Sε 

obi bɔ nsaawa a, wɔn na wɔkɔda ase ma abusuafoɔ. Weinom ne afoforɔ bi ka ho ma yεhunu 

mmaa so mfasoɔ wɔ ayie mu. Ayie ma yεhunu sε mmaa wɔ asεdeε bebree sεdeε animdefoɔ 

akyerε no.  

Ayie amanneε no nso yε deε nwom ne asa di akotene wɔ mu. Aborampa (1999). Onimdefoɔ 

yi kyerε sε, nwomtoɔ ne asa yε adeε baako a εma ayie yε anika. Wɔn a wɔba ayie ne 

abusuafoɔ sua nwom ne asa wɔ ayie ase. Akanfoɔ wɔ nwomkorɔ ne asa ahoroɔ a wɔbɔ wɔ 

ayie ase. Berε a agorɔ yi rekɔ so no, ɔmanfoɔ sua nwom no to ne asa no bi. Wei kyerε sε 

ayie boa ma yεsua amanneε ahoroɔ a εkɔ so wɔ aseε. 

 

Wɔde ayie kyekyere abusuafoɔ werε sεdeε Jahangir ne Hamid, Agyekum ne afoforɔ akyerε 

no. Agyekum aka sε ayie yε amansan dea εfiri sε obiara bεwu. Nnipa a wɔba bεgyman deε 

wawuo no ma yεhunu sε obiara ntumi ntena ankonam. Sεdeε εteε biara wohia nnipa wɔ wo 

ho na aboa wo ate w’awerεhoɔ so. Mpaniimfoɔ se, awerεkyekyere wɔfa no onipa ho. 

 

Ayie boa ma edwadie kɔ so. Boateng (2012) ka sε, asetena mu sikasεm nya nsunsuansoɔ 

wɔ sεdeε yεyε ayie. Sεdeε Akanfoɔ yε wɔn ayie kane no ne εnnε deε no bɔ abira kakra. 

Sεdeε animdefoɔ binom akyerε wɔn adwene no, ɔkwan a wɔfa so yε ayie no abue nnumwa 

ama nnipa bebree. Nnipa binom tontɔn ayie ho nnoɔma te sε ntoma, mpaboa, nkonnwa ma 

nkorɔfoɔ kɔtɔ de yε wɔn dehyeε ayie. Yie nso boa de sika ba ɔman no mu. Yεwɔ nnipa 

binom nso a wɔatu wɔn ho asi hɔ sε wɔbεgyegye ɔmanfoɔ ani wɔ ayie ase. Yeinom bi ne 

nwomkorɔ, kete ne deε εkeka ho. Ɛwom sε ayie a wɔpagya no kεseε no de εka ba deε nanso 

εboa wɔn a wɔdi ayie ho nneεma dwa nya wɔn ano aduane. Ɛnnε mmerε yi ayie ase akɔyε 

baabi a aban mu mpanimfoɔ ne amanyɔfoɔ gyina simpie so kyerkyerε ɔman no mu nsεm 

na wɔsrε ɔmanfoɔ sε wɔnto aba mma wɔn. 

2.11 Nhwehwɛmu yi mu adwenemusɛm (theory) 

Nhwehwεmu a onimdefoɔ biara bεyε no wɔ nhyehyεeεkwan a ɔfa so na ɔde ne dwumadie 

no atoto ho na aboa ama deε ɔbεyε biara awie mudie. Adwenemusεm yε susudua anaa 

nhwεsodeε a yεbεtumi de dwumadie bi atoto ho ho. Adwenemusεm nhyehyεeεkwan a 

mede redi dwuma wɔ me nhwehwεmu yi mu ne nsεnkyerεne adwenemusεm (semiotic 

theory). Mafa nsεnkyerεne adwenemusεm sε susudua εfiri sε εbεboa me ama manya 

nkyerεaseε ne nhunumu wɔ afadeε ahoroɔ ne ahyεnsodeε a Akanfoɔ de yε wɔn ho kɔ ayie 

mu yie. 

 

Nsεnkyerεne adwenemusεm yε ɔkwan a yεfa so de kyerεkyerε ahyεnsodeε bi mu. Eco 

(1976:7) ka sε, nsεnkyerεne ho adesua kyerεkyerε agyinahyεdeε biara a εkasa. Ɔkɔ so ka 

sε, agyinahyεdeε yε adeε biara a εbεtumi aka biribi anaa εbεtumi agyina hɔ ama adeε foforɔ. 

Prior (2014) nso ka sε, nteaseε a yεnya firi ahyεnsodeε bi mu na yεfrε no ahyεnsodeε 

adwenemusεm. Animdefoɔ yi nkyerεkyerεmu no da adi sε agyinahyεdeε anaa ahyεnsodeε 

nni mmara biara a εdi so anaa nteaseε nni mu. Yεbεtumi anya nsεnkyerεne biara na yεde 

nteaseε biara ama no. Berger (1990) si agyina wɔ nkyerεkyerεmu yi mu sε, ɔhaw a εwɔ 

nsεnkyerεne nkyerεaseε ne sε, twaka biara nna ahyεnsodeε no ne adeε pɔtee a εkyerε no 

ntam. Saa na εteε wɔ Akanfoɔ ahyεnsodeε bebree mu. Mfatoho ne sε, “nyanya” a yεde gu 

okunani kɔn mu wɔ ayie ase ne ne nkyerεaseε no mu yε werεm. Wei kyerε sε εwɔ sε wodɔ 

mu sukɔ ankasa ansa na wate aseε.  

 

Parsa (2004) ka to Berger deε no so sε, nsεnkyerεne a nnipa de ma nnoɔma no taa gyina 

wɔn amammerε so. Wei kyerε sε esu bi a εwɔ saa nsεnkyerεne no mu no bεtumi anya 

nsunsuansoɔ wɔ adeε pɔtee a εkerε amammerε kwan so. Ɔkyerε sε, nteaseε no nna wɔ saa 

ara kεkε. Ɛyε deε yεakata so a εwɔ sε wodwene ho yie ansa na wate aseε. Chandler (2005) 

nso ka wɔ ne dwumadie no nnianimu, ɔfa num sε, agyinahyεdeε bεtumi ayε nsεmfua, 

ahosuo, mfonini nanso saa nnoɔma yi nhyεda nni emuadeε nteaseε. Agyinasie a onimdefoɔ 

yi asi yi kyerε sε ahyεnsodeε biara a yεbεhunu no, yεtumi de yεn ankasa yεn nteaseε ma 

no.  

 

Ferdinand de Saussure ne Charles Saunder Pierce yε akannifoɔ a wɔde nsεnkyerεne 

adwenemusεm baeε (Sharp, 2011). Coelho ne Figueredo (2010) de foa so sε, animdefoɔ yi 

de nsεnkyerεne ho adesua dii kan baeε ɔko a εdi kan wɔ wiase akyi (World War I). Sharp 

(2011) kɔ so ka sε, twaka da ahyεnsodeε ne nkyerεaseε mu. Bio, ɔkyerε mu sε, Saussure 

adwuma wɔ nsεnkyerεne adwenemusεm no yε deε εfa kasahonimdeε ho nanso nanso 

yεbεtumi de adi dwuma afa anituadeε ahyεnsodeε ho nso. (Saussure 1983:15) ka sε 

kasahonimdeε yε ahyεnsodeε fa bi a εfa adwenemusεm ho. Ɛwɔ mu sε ɔmaa mfatoho firii 

amammerε ahyεnsodeε ahoroɔ nanso ɔde n’ani sii kasa ahyεnsodeε ho. Chandler (2002) ne 

animdefoɔ yi yε adwene sε nsεnkyerεne ho adesua wɔ nkyerεseε mmienu. Adeε no 

asekyerε pɔtee εna deε εgyina hɔ ma. Aiello (2020) si agyinaeε sε nsεnkyerεne 

adwenemusεm nsεnkyerεne dwumadie ankasa ne sε, yεde pεnsεmpεnsεm nnoɔma bi a 

ahinta ma nteaseε ba mu. Aiello san ka si so sε, Barthes na ɔbɔɔ fapem maa anituadeε 

nsεnkyerεne a yεhu nu no εnnε yi. 

 

Sε yεhwε nsεnkyerεni adwenemusεm yi a animdefoɔ akyerεkyerε wɔn adwene afa ho yi a, 

εma yεhunu sε nsεnkyerεne biara wɔ ne nkyerεkyerεmu a emu dɔ yie. Nkyerεkyerεmu a 

εwɔ nsεnkyerεne biara ho no gyina nnipakuo bi amammerε ne wɔn amanneε so. Akanfoɔ 

nsεnkyerεne kasa pa ara. Ɛwɔ mu sε yεmfa yεn ano na εkasa na mmom onipa biara a 

ɔbεhunu sεnkyerεne yi na ɔte aseε no nim adeε pɔtee a εkyerε ne nsunsuansoɔ a εwɔ. Mede 

me dwumadie yi ahyε saa adwenemusεm yi mu εfiri sε εno na εbεboa ama manya fapem 

mapa agyina so de ayε Akanfoɔ afadeε ne ahyεnsodeε a wɔde kɔ ayie ho mpεnsεmpεnsεmu 

yie. 

 

2.12 Ɔfa yi Mmuabɔ 

Mede ɔfa a εtɔ so mmienu akyerε animdefoɔ bi adwenkyerε a εfa me nhwhehwεmu yi ho. 

Ɔfa yi mu na makyerε owuo ho nsεm ne owuo ahoroɔ. Animdefoɔ ne nhwehεmu ahoroɔ 

ama yεahunu sε yεwɔ owuo papa ne owuo bɔne. Animdefoɔ yi ama yεahunu amanneε 

ahoroɔ a yεyε ma owufoɔ. Bio, ɔfa yi akyerεkyerε ayie ahoroɔ ne nsakraeε aba ayie yε mu. 

Deε εtwa toɔ koraa no, ɔfa yi mu na makyerε adwenemusεm (theory) a εbεboa dwumadie 

yi ama awie mudie. Makyerεkyerε nsεnkyerεne adwenemusεm (semiotic theory) sε εyε 

ɔkwan a yεde ahyεnsodeε kasa ma afoforɔ te aseε. Ɔfa a εtɔ so mmiensa no yε ɔkwan a 

mefaa so yεε nhwehwεmu no. 

ƆFA A ƐTƆ SO MMIƐNSA 

ƆKWAN A MEFAA SO YƐƐ NHWEHWƐMU NO 

3.0 Nnianimu 

Ɔfa a εtɔ so mmiεnsa wɔ me dwumadie yi mu kyerε ɔkwan a mefaa so yεε nhwehwεmu 

no. Mεhwε mmea ahoroɔ a nhwehwεmu no kɔɔ so ne nnipa dodoɔ a mede wɔn dii dwuma 

no. Mεsan ahwε ɔkwan a mefaa so paa nnipa a mede wɔn dii dwuma na mahwε akwan 

ahoroɔ a mefaa so nyaa nsεm de dii dwuma no wɔ ɔfa yi mu. 

 

3.1 Nhwehwεmu no Su 

Dwumadie yi yε nhwehwεmu a εde nsεmfua kyerεkyerε biribi mu (qualitative research). 

Creswell (1998) sεnea εdaa adi wɔ Owu-Ewie (2012) mu ka sε, “qualitative’ nhwehwεmu 

fiifii nnipa asetena mu hunu sεdeε wɔyε biribi ne sεdeε yεfa nkurɔfoɔ so hunu biribi 

nkyerεaseε. Nhwehwεmu su a εte sε wei mfa akontabuo nni dwuma na mmom εho hia sε 

nea ɔreyε nhwehwεmu no bεtu anamɔn akɔ beaeε a εwɔ sε ɔnya ne nsεm no mu nteaseε na 

ɔde ayε mpεnsεmpεnsεmu no Creswell (2009). Kothari (2004) de foa so sε, deε ɔreyε 

nhwewhεmu no tumi gyina saa akwan yi so bisabisa nsεm bi te sε, adεn ntira, ɔkwan bεn 

so, deεn na εsiiε ne deε εkeka ho. Saa “qualitative reseaech” yi nkorabata a yεfrε no kasa 

amammerε (ethnography) na megyinaa so de yεε nhwehwεmu yi. Ɛne sε, kasa amammerε 

yi bεboa me ama me ne Akanfoɔ a wɔwɔ nimdeε wɔ wɔn ankasa amammerε fa afadeε ho 

bεdi nkitaho na ama manya nsεm a merepε wɔ me dwumadie yi mu. Me nhwehwεmu yi 

nnyinasoɔ bεhwehwε Akanfoɔ afadeε ne ahyεnsodeε ahoroɔ a wɔde kɔ ayie wɔ 

sohyiɔkɔkya kwan so. Nhwehwεmu no bεkyerε nkyerεase a εwɔ afadeε ahoroɔ yi mu ne 

nsunsuansoɔ a εwɔ wɔ wɔn a wɔfa wɔn ho saa ne wɔn a wɔbεgyam wɔn wɔ ayie ase. Bio, 

mεhwε deε nti a nsakraeε aba afadeε ne ahyεnsodeε ahoroɔ no mu. 

 

3.2 Beaeε a Nhwehwεmu no Kɔɔ So 

Ansa na nhwehwεmu biara bεdi mu no, εtwa sε nea ɔreyε nhwehwεmu no da baabi pɔtee 

a ɔreyε nhwhwεmu adi (Leedy & Ormrod, 2005). Me nhwehwεmu no fa Akanfoɔ ho nanso 

esiane sε mentumi Akanfoɔ nyinaa no, meyεε nhwehwεmu no wɔ Asante mantam mu. 

Asante mantam so pa ara . Ɛwɔ mansini bεyε aduanan nson. Ne saa nti na εsε sε mede 

m’ani si mansini baako so na aboa me ama matumi ayε nhwehwεmu no. Kwabere Apueε 

Mansini no mu na medii dwuma no nyinaa. Mefaa Kwabere Apueε Mansini no εfiri sε, εka 

mansini a εbεn Asante ahenkro Kumase ho εna emu nkuro nso dɔɔso pa ara. Nkuro a 

εwowɔ mansini yi mu a menyaa nsεm no ne Ahwiaa, Mamponteng, Fawoade, ne 

Bampenase. 

 

Esiane sε mpanimfoɔ se woposa nunum a na wote ne kankan nti metuu kwan kɔɔ nkuro yi 

ahoroɔ yi so ne mpanimfoɔ a wɔakwadare wɔ Akanfoɔ amammerε mu ne wɔn kɔtwetwee 

nkɔmmɔ faa Akanfoɔ ayie ho ne afadeε a wɔde kɔ ayie. Saa ɔkwan yi so boaa me maa 

menyaa afadeε ahoroɔ ne wɔn su wɔ me nhwehwεmu yi mu. 

3.3 Nnipa a Mede Wɔn Dii Dwuma no 

Ɛsiane sε me dwumadie yi fa Akanfoɔ ho nti, na εho bεhia sε me ne Akanfoɔ na εdi nkitaho. 

Nkurɔfoɔ a woreyε nhwehwεmu wɔ wɔn kasa mu no tumi boa wo ma wonya nsεm no sεdeε 

εteε ne wɔn amammerε mu suahunu yie (Fraenkel & Wallen, 2000). Akan kasa nkorabata 

a εyε Asante mu nnipa titire na nhwehwεmu yi kɔɔ so wɔ mu. Mansini a mepaa mu nnipa 

yε Kwabere Apueyε. Me ne ahemfo, abusua mu mpanimfoɔ, wɔn a wɔtɔn ayie ho afadeε 

ne mmabunu na εdii nkitaho. Mepaa saa nkorɔfoɔ yi εfiri sε, megye di sε wɔwɔw nimdeε 

mapa a εbεboa me ama me dwumadie yi awie mudie. Nsεm a menya firii saa nnipa yi hɔ 

boa maa me nhwehwεmu no kɔɔ so kamakama. 

 

3.4 Nnipa dodoɔ a mede wɔn dii dwuma no 

Mede nnipa num (5) na εyεε nhwehwεmu yi. Nnipa yi mu mmienu yε mmarima εna emu 

mmiεnsa yε mmaa. Saa nnipa yi nyinaa yε Asantefoɔ a wɔakwadare wɔ Akanfoɔ ayie ho 

nsεm mu. Bio, nnipa no mu mmienu yε ahemfo, emu mmienu mma mpanimfoↄ, εna ↄbaako 

nso tↄn ayie afadeε. Saa yi mfeε firi aduanan kↄpem aduↄwↄtwe. Wɔmaa mehunuu afadeε 

ne ahyεnsodeε no abɔseε ne sεnti a Akanfoɔ fa wɔn ho saa de kɔ ayie. Mede εpono a εwɔ 

aseε ha yi abɔ nnipa dodoɔ no tɔfa. 

Pono 1 

Nnipakuo                               Mmarima                  Mmaa                          Dodoɔ 

Ahemfo                                         2                              ….                                 2 

Abusua mu mpanimfoɔ                                                2                                    2 

Wɔn a wɔtɔn ayie ho afadeε                                          1                                   1 

 

 

3.5 Ɔkwan a Mefaa So Paa Nnipa no 

Dwumadie yi bεwie pεyε a, na εsε sε mehwε nnipa a mεpa wɔn na woaboa me ama me 

botaeε no awie mudie. Ne saa nti megyinaa nyiyimu akwan a εgyina botaeε so na mede 

paa nnipa no. Nyiyimu a εgyina botae so yε nyiyimu akwan soronko bi a deε ɔreyε 

nhwehwεmu no pa nnipa pɔtee a wɔwɔ nimdeε mapa wɔ dwumadie no botaeε ho ( Owu-

Ewie, 2017). Wei kyerε sε nyε nnipa biara na wobεtumi apa wɔn sε wode sε wode wɔn 

reyε nhwehwεmu gye sε wogyina botaeε no so pa nnipa a εfata. Sε wokwati wei a, εbεyε 

den sε wo botaeε a εso w’ani so no bεba mu.  

 

Sεdeε me nhwehwεmu no botaeε teε no, meyεε m’adwene sε mεpa nnipa a wɔwɔ nimdeε 

wɔ Akanfoɔ ayie ne wɔn afadeε ho na aboa me ama me botaeε no awie pεyε sεdeε 

Onimdefoɔ Owu-Ewie akyerε no. Deε meyεeε ne sε, berε biara a mεkɔ kuro bi mu no, 

mebisa mpanimfoɔ bi a wɔwɔ mu bi te sε ɔhene ne ɔpanini biara a ne ho bεhia ama me 

nhwehwεmu no na mede me nsεm ato n’anim. Mpanimfoɔ no bi wɔhɔ a, wɔbisa me deε 

nti a mepε sε meyε saa nhwehwεmu no ne deε εdi adanseε sε meyε osuani. Mekyerε wɔn 

sεnti a mereyε saa ma wɔgye me ɔfεw so. Wɔn nso tumi boa me de me kɔ ɔfoforɔ a ne ho 

bεhia wɔ me dwumadie yi mu ma me ne no kɔskasa. Menam nsεmmisa ne nkɔmmɔtwetwe 

so maa mpanimfoɔ yi boaa me afadeε a Akanfoɔ de kɔ ayie. Wɔkyerεε me afadeε yi abɔseε 

ne wɔn su. Esiane sε na mepε sε menya nhunumu mapa no nti, baabiara a mεkɔ no, me ne 

mpanimfoɔ bebree, dii nkitaho. Menam mpanimfoɔ yi so nyaa abakɔsεm a εfa ayie ho nso. 

 

Wɔn a wɔtɔn ayie ho afadeε nso ho hiaa pa ara wɔ dwumadie yi mu. Mekɔɔ sotɔɔ ahoroɔ 

a wɔtontɔn saa nneεma yi wɔn mu maa wɔboaa me ɔkwan soronko so. Wɔkyerεε me afadeε 

titire ayitoma ahoroɔ din ne nea εkanyan ɔmamfoɔ ma wɔbεtɔ saa ntoma yi de kɔyε wɔn 

ayie. Sε mekɔto mmranteε ne mmabaawa bi nso a, mesrε wɔn bisa ayie ho nsεm, titire 

sεdeε wɔfa wɔn ho kɔ ayie. Wɔn nso boaa me maa mehunuu nsonsoneε a εda akane no ayie 

afadeε ne εnnε mmerε yi mu deε nso. 

 

3.6 Ɔkwan a Mefaa So Nyaa Nsεm de Dii Dwuma no 

Akwan titire mmienu so na menam nyaa nsεm de yεε me nhwewhεmu yi. Baako ne sε, 

mekɔ nkuro ahoroɔ yi so ne baabi a wɔtɔn ayie ho afadeε na makɔtie wɔn anom nsεm afa 

Akanfoɔ afadeε a wɔde kɔ ayie ho. Bio, mekenkann nsεm a animdefoɔ atwerε agu nwoma 

mu ne ntanεt so na mede yεε nhwehwεmu yi. 

Ɔkwan a mefaa so nyaa nkurɔfo anom nsεm no nie 

3.6.1 Nkɔmmɔtwetwe 

Nkɔmmɔtwetwe ne nsεmmisa yε nnyinasoɔ baako a nhwehwεmufoɔ no de nya nsεm firi 

nkurɔfoɔ hɔ. Akwan mmienu yi dii akotene pa ara wɔ nsεm yi nya mu. Menam nsεmmisa 

so ne nnipa twetwee nkɔmmɔ nyaa me nsεm no sεdeε (Frey & Oishi, 1995: 1) aka no. Me 

ne mpanimfoɔ a wɔwɔ nimdeε fa Akanfoɔ ayie afadeε ho dii nkɔmmɔ maa menyaa 

nhunumu bebree. Menam nkɔmmɔbɔ yi so bisaa nsεm biara a εfa me dwumadie yi ho. 

Mpanimfoɔ a mekɔɔ wɔn hɔ no deε mekurukyiree nsεm kakra guu nkrataa so na menam 

so bisaa me nsεm no nyaa ano mmuaeε. Sε wɔbɔ ntoma anaa ahyεnsodeε bi a, mebisa wɔn 

abakɔsεm a εtae akyire, nsunsuansoɔ a εwɔ ɔmamfoɔ so ma wɔkyerε mu. Afadeε no bi wɔ 

hɔ a, wɔantumi ankyerε abakɔsεm biara a εtae akyire. Bio, mebisa deεn nti a nnipa binom 

fa saa afadeε no ne sεnea ɔmamfoɔ hunu wɔn ma wɔkyerε mu. Nsεm biara a menyaa no 

mpanimfoɔ yi hɔ no, metwerε guu nkrataa so εna ebi nso wɔ hɔ a mesrε mpanimfoɔ yi twee 

wɔn anom nsεm guu afidie so. Saa ara nso na meyεeε wɔ nnipa a aka a mehyiaa wɔn. 

 

3.6.2 Ahwεeε 

Ɔkwan baako a εboa nhwehwεmufoɔ ma wɔnya nsεm de yε wɔn nnwuma ne nhwεeε. Ɛma 

deε ɔreyε nhwehwεmu no hunu sεdeε adeε no teε pɔtee na wagyina so ayε mu 

mpεnsεmpεnsεmu asan nso akyerε n’adwene. Nhwεeε ne sε wobεtu anamɔn akɔ nnipakuo 

bi nkyεn na wode wo ani akɔhwε sεdeε wɔyε wɔn nnoɔma na woatumi aka ho asεm sεdeε 

εteε pεpεεpε (Best & Kahn, 2006, Owu-Ewie, 2017). Ahwεeε nso yε adeε baako a εboaa 

me wɔ εme nhwehwεmu yi mu. Mpanimfoɔ se, “akyinnyegyeε nti na yεkum nsonkronsuo 

a na yεhwea hwε” Mebɔɔ mmɔdene kɔɔ ayie bi ase de mankasa m’ani kɔhwεε afadeε a 

wɔde reyε ayie no. Ɛhɔ nso mehunuu ne wɔn bɔbrε ne sεdeε saa nnipa ahoroɔ a wɔaba ayie 

University of Education,Winneba http://ir.uew.edu.gh



48 
 

no afa wɔn ho. Berε a merehwε deε εrekɔ so no nso menyaa akwanya ne nkurɔfoɔ binom 

twetwee nkɔmmɔ wɔ sεdeε wɔafa wɔn ho saa ne adwene a εtae saa afadeε yi akyire. Deε 

mede m’ani hunuiε ne nkyerεkyerεmu a menyaa wɔ ayie no ase boa me wɔ me dwumadie 

yi mu mpεnsεmpεnsεmu. 

 

3.7 Ɔkwan a mefaa so de nhwehwεmu yi mu nsεm yεε mpεnsεmpεnsεmu no 

Dwumadie yi mu mpεnsεmpεnsεmu yε adeε a εho hia pa ara. Nsεm a menyaeε nyinaa no 

εha na mεdɔ mu sukɔ na menam akwanuasa so akyerεkyerε mu. Megyinaa akwan ahorɔ 

mmienu so na mede nyaa saa botaeε yi. Deε εdi kan, megyinaa me nhwewhεmu no 

nsεmmisa so na mede yεε mpεnsεmpεnsεmu no. Nhwehwεmufoɔ biara gyina ne 

nhwehwεmu no ho nsεmmisa na ɔde ayε ne mpεnsεmpεnsεmu no. Sε wokwati nsεmmisa 

no a, εbεma wayera koraa na wo botaeε no nso mma mu. Deε nti a mereka saa ne sε, obira 

nhunu adeε pɔtee a wopεsε wode to dwa. Wei nti megyinaa me nsεmmisa mmiensa no so 

na mede yεε me mpεnsεmpεnsεmu no.  

 

Deε εtɔ so mmienu ne sε, megyinaa adwenemusεm a mede redi dwuma no so. Mefaa 

ahyεnsodeε adwenemusεm na mede pεnsεmpεnsεm afadeε no mu. εno na εboaa me maa 

mehunuu nkyereaseε pɔtee a εwɔ afadeε ahoroɔ a Akanfoɔ de kɔ ayie sεnea wɔn amammerε 

teε. Megyinaa Akanfoɔ afadeε ahoroɔ yi nkyereaseε so na mehyehyεε me dwumadie yi 

nsεmpɔtitire ahoroɔ. Wei maa mekyekyεε afadeε yi mu akuoakuo Megyinaa nsεmpɔtitire 

yi so yεε mpεnsεmpεnsεmu. Nhwεsoɔ, mehwεε afadeε a εkyerε awerεhoɔ ne anibere, deε 

εkyerε ɔdɔ ne afadeε a εkyerε Akanfoɔ gyidie wε Onyankopɔn mu. Megyinaa dwumadie 

yi adwenemusεm so de pεnsεmpεnsεm sεnti a akanfoɔ ma saa nkyerεaseε yi ne εho 

nsunsuansoɔ a εwɔ wɔ ɔmamfoɔ so. 

 

3.8 Ɔfa yi Mmuabɔ 

Mede ɔfa a εtɔ so mmiεnsa yi ada akwan ahoroɔ a mefaa so yεε me nhwehwεmu yi adi. 

Ɛha na matwe adwene asi nhwehwεmu pɔtee a mereyε. Mada baabi a me nhwehwεmu no 

kɔɔ so. Ɔfa yi nso akyerε nnipa a mede wɔn dii dwuma ne wɔn dodoɔ. Makyerε sεnea 

mefaa so paa nnipa ahoroɔ no. Bio, makyerε ɔkwan a mefaa so nyaa nsεm de dii dwuma 

no te sε nkɔmmɔtwetwe, nsɔmmisa ne ahwεeε. Ne korakora no, makyerεkyerε akwan 

ahoroɔ a mefaa so de nsεm a menyaa wɔ nsεmmisa, nkɔmmɔtwetwe ne ahwεeε yεε 

mpεnsεmpεnsεmu mu.  

 

Ɔfa a merekɔ so yε nan. Ɛha na me nhwehwεmu no mpεnsεmpεnsεmu wɔ ankasa. Mεgyina 

adwenemusεm a mede redi dwuma no so ayε mpεnsεmpεnsεmu afa afadeε ne honam 

ahyεnsodeε ahoroɔ a Akanfoɔ de yε ayie ne nsakraeε a aba mu εnnε mmerε yi mu. 

Mεkyekyε afadeε yi mu nsεmpɔtitire na magyina so akyerεkyerε afadeε ahoroɔ yi mu sεnea 

Akanfoɔ amammerε teε. 

ƆFA NAN 

DWUMADIE YI MU MPƐNSƐMPƐNSƐMU 

4.0 Nnianimu 

Ɔfa a εtɔ so nan wɔ me dwumadie yi mu twe adwene si mpεnsεmpεnsεmu a εfa Akanfoɔ 

afadeε ne honam ahyεnsodeε a wɔde kɔ ayie. Ɔfa yi mu na mada nea εfiri nsεmmisa, 

nkɔmmɔtwetwe ne ɔhwε fa afadeε ne ahyεnsodeε ahoroɔ nkyerεaseε ne nsunsuasoɔ a εnya 

no to nkyεn a, yεwɔ ahyεnsodeε ahoroɔ nso a wɔde keka wɔn ho ka ntomafura no ho de kɔ 

ayie. Mpεnsεmpεnsεmu no bεma yεahunu nsakraeε a aba afadeε yi bi mu ne ahyεnsodeε 

no nso mu ne sεnti a aba no saa. 

 

4.1 Afadeε a Akanfoɔ de kɔ ayie 

Esiane sε ayie yε amammerε soronko baako a εsom bo ma Akanfoɔ nti wɔmmfa wɔn afadeε 

nni agorɔ koraa ayie berε mu. Afadeε no kεseε taa yε ntomafura. Flugel (1976) ka sε, nipa 

de ntoma yε ne ho de kyerε ne bɔberε. Wei na Piacentini & Mailer (2004) ne Martino 

(2018) nso foa so ka sε, ntoma a obi bεfura ma yεhunu saa nipa no diberε esiane sε εkasa 

kyerε afoforɔ. Wɔkyerε sε, afadeε tumi twe adwene si saa nipakorɔ no mfei, ne sika anaa 

dwumadie pɔtee a ɔdi wɔ amammerε bi mu. Kusi (2018) ne animdefoɔ yi yε adwene sε 

ntoma afadeε bata Abibifoɔ ho na εyε wɔn amammerε no mu kεseε baako. Akanfoɔ 

amammerε mu no, ntoma ahosuo te sε fufuo, kɔkɔɔ anaa tuntum a obi bεfura no wɔ 

asekyerε pɔtee. Saa nso na wɔnam abrabɔ mu suahunu atoto ntoma no din na wɔgyina so 

de yε wɔn amammerε. 

Mpanimfoɔ a me ne wɔn twetwee nkɔmmɔ bi te sε Wɔfa Yaw Barima ne Eno Aku maa 

metee aseε sε, akane no ntoma titire a na Akanfoɔ de yε ayie no yε mmiεnsa. Mpanimfoɔ 

yi kyerεε sε saa ntoma mmiεnsa yi ahosuo no yε kɔkɔɔ anaasε tuntum. Ntoma mmiεnsa yi 

din ne Kuntunkuni, Birisi ne Kobene. Bio, εdaa adi wɔ nhwehwεmu yi mu sε adinkra ntoma 

a n’ahosuo no akɔyε tuntum ne kɔkɔɔ nso yε deε Akanfoɔ tumi fura de kɔ ayie. Medɔɔ mu 

sukɔ no, εbεdaa adi sε Akanfoɔ atoto ntoma bi din a n’ahosuo akɔyε fufuo, tuntum ne kɔkɔɔ 

a ɔmamfoɔ tumi de kɔ ayie εnnε mmerε yi mu nso. Saa ntoma yi bi ne Owuo Sei Fie, Owuo 

Atwedeε, Atamfo Ani Awu, Atamfo mmɔ hyire, Efie Gya Adum Yεnnya woso bio, 

M’ahwehwε bi abɔ, Owuo ama yεn panin asa, Dabi na yεbεte aseε, Aseda yε Onyame dea, 

Yεn kamafo asa ne deε εkeka ho. Saa ntoma a mabobɔ so no nyinaa yε deε abεka kane 

ntoma titire mmiεnsa no ho. Ntoma no bi koraa nhyε da nni din nanso Ɛsiane sε εyε tuntum 

anaa kɔkɔɔ nti ebinom fura de kɔ ayie. Wɔn a wɔtaa fura saa ntoma no ntaa nyε abusuafoɔ 

a adeε atɔ wɔn ani no. 

 

Ntomafura yε Akanfoɔ amammerε kεseε pa ara εduru ayie so a, yεhunu saa ntomafura yi 

mudie. Sε yεyi ayie koraa to nkyεn a, kane no na ntomafura na Akanfoɔ de yε wɔn biribiara. 

Sε obi mpo pε sε ɔkɔ ahemfie a, gye sε saa nipa no fura ntoma. Nsakraeε baako a abεwura 

ayie mu ne ataadehyε. Ɛnyε Akanfoɔ amammerε sε ɔkani bεhyε anaa bεpam ataadeε ahyε 

de akɔ ayie. Deε yεnim ara ne ntomafura nanso εnnε yεtaa hunu sε nnipa bebree hyehyε 

ntaadeε wɔ ayie ase. Wɔn a ayie no fa wɔn ho pa ara mpo tumi hyε ataadeε nkanka 

mmranteε ne mmabaawa no. Ntaadeε no bi yε ntoma tuntum anaa kɔkɔɔ a wɔakɔtɔ apam. 

Ebi nso yε deε aborɔfo no ayε no dada a n’ahosuo no taa yε tuntum anaa kɔkɔɔ. Ntaadeε 

no bi yε deε wɔatwerε anim anaa akyire nsεm a εfa deε wawuo no ho. Wɔtumi koraa de 

owufoɔ no mfonini tim mu. Nsεm a wɔtwerε wɔ ntaadeε yi anim ne akyire no gyina mfeε, 

a deε wawuo no adi, ne diberε ne yawdie a aba ɔmamfoɔ so. Nsεm no bi ne; Agyapa da 

yie, Ɛnapa da yie, Damirifua Due Nana, Odupɔn atutu. Ɛnnε yi koraa deε εnam abεεfo ne 

suatra nti wɔtumi de aborɔfo kasa twerε nsεm no bi. Wei taa si berε a deε wawuo no yε 

ɔbabunu a ne mfeε nkɔɔ anim biara. Nsεm a wɔtwerε no borɔfo kasa mu no bi yε “What a 

Shock”, “Painful Exit”, ne ‘Gone Too Soon” 

 

Yεyi ntomafura ne ataadehyε yi to nkyεn a, Akanfoɔ wɔ nnoɔma ahoroɔ a wɔde yε wɔn ho 

sε ahyεnsodeε soronko wɔ ayie ase. Mpanifoɔ no bi kyerεε sε saa ahyεnsodeε yi taa kɔ ma 

wɔn a ayie no fa wɔn ho pa ara nkanka abusuafoɔ ne kunafoɔ. Ɔbaa Aku, aberewatia a ɔwɔ 

Meduma maa mete aseε sε, akane no, na saa ahyεsodeε yi wɔ hɔ pa ara sene εnnε mmerε 

yi mu. Ɔkyerεε sε, εwom sε εnnε nsakrae bi aba ahyεnsodeε yi mu nanso nyε ne nyinaa na 

ayera koraa. Ahyεnsodeε ahoroɔ a εpuee wɔ me nkɔmmɔtwetwe mu din bi ne ntwomabɔ, 

nyanya, aburoo a yεatoto na εhyε kunani nsam, nnoahyε, nkrawoɔ, awisiado, adabankyε, 

hyiretwa, atena ne kyimitam, ne ayie kwaboo. Akanfoɔ ahyεnsodeε ahoroɔ yi ka ntoma a 

wɔde kɔ ayie no ho ma ayie di mu amammerε kwan so. 

 

4.2 Ayie afadeε ahoroɔ no nkyerεaseε 

Mpanimfoɔ ka sε, “Obi bεyε biribi no na εwɔ asekyerε”. Me nhwehwεmu yi ada adi sε, 

Akanfoɔ ntoma ne ahyεnsodeε biara a wɔde kɔ ayie no wɔ asekyerε. Adwenemusεm a 

mede redi dwuma wɔ me nhwewhwεmu yi aboa me ama mahunu sε, afadeε biara wɔ 

nteaseε pɔtee a εgyina Akanfoɔ amammerε ne amanneε so sεdeε Saussure ne Saunders 

University of Education,Winneba http://ir.uew.edu.gh



53 
 

adikan aka no. Wei ne Aiello (2020) asεm a ɔka faa nsεnkyerεne adwenemusεm di adanseε 

sε, εwɔ sε wodɔ afadeε no mu sukɔ ansa na woate deε εkyerε ase. Nkyerεkyerεmu ne 

suahunu a manya afiri me dwumadie yi mu ama makyerεkyerε afadeε yi mu wɔ nsεmpɔ 

titire a εdidi soɔ yi ase. 

 

4.2.1 Ayie afadeε a εkyerε  anibere ne awerεhoɔ 

Akanfoɔ hunu owuo sε aniberesεm ne awerεhoɔ. Mpaninfoɔ a me ne wɔn twetwee nkɔmmɔ 

kyerεε sε, kane no na owuo ho yε na pa ara wɔ Akanman mu. Wɔn nkyerεkyerεmu no maa 

mehunuu sε obi wu wɔ abusua bi mu a, εkyεre pa ara ansa na ɔfoforɔ nso awu. Wei nti berε 

biara a wɔbεhwere obi no, na awerεhoɔ aba εfiri sε saa nipa no ne ateasefoɔ nkitahodie wɔ 

asaase so nni hɔ bio. Wɔyε amammerε ne amanneε a εfata de kata n’akyi korakora. 

Amammerε no baako ne afadeε a wɔde yε ayie no. Afadeε no bi nkyerεaseε  ne sε wɔn ani 

abere yie na awerεhoɔ nso aka wɔn. Sεdeε  madi kan aka no, afadeε no bi yε ntoma εna ebi 

nso yε honam ahyεnsodeε. Akanfoɔ afadeε a εkyerε  anibere ne awerεhoɔ no bi na εdidi 

soɔ yi. 

a. Kuntunkuni:  

Kuntunikini yε ntoma mu okunini baako a kane tete ne εnnε mmerε yi nyinaa 

Akanfoɔ da so de kɔ ayie. Martino (2018) ka sε, Kuntunkuni abɔseε firi dua bi a 

εwɔ ɔman Ghana atifi fa mu. Ɔkɔ so kyerε  mu sε, wɔde saa dua yi abena mu nsuo 

hyε ntoma ma εbεyε tuntum na emu nso yε duru. Esiane sε wɔde dua Kuntunkuni 

abena mu nsuo na εhyεε ntoma yi nti, Akanfoɔ de dua no din ato ntoma no. Ɔpanin 

Yaw Barima a ɔwɔ Ahwiaa nso kyerεε sε, edin “Kuntunkuni” firi nsεmfua “kuntu” 

ne “kunini” mu. “Kuntu” yε ntoma εna “kunini” kyerε  kεseε  anaa panin. Ɔpanin 

yi maa metee aseε sε, woka edin mmienu bɔ mu a na woanya “kuntunkuni”. 

Ɔkyerεε sε εyε ntoma okunini a emu yε duru yie εfiri sε wɔahyε no aduro tuntum. 

Sε wode nkyerεkyerεmu a Ɔpanin yi de ato dwa toto deε Martino aka no ho a, 

wohunu sε Kuntunkuni abɔseε no yε soronko nanso nkyerεkyerεmu mmienu yi di 

adanseε sε εyε ntoma a yεahyε no aduro tumm na emu yε duru. Ɛyε ntoma bi a yεnsi 

na mmom yεhata mu berε a yεpε sε yεfura de kɔ ayie anaasε berε a yεde akɔ ayie 

aba. 

 

Akanfoɔ fura saa ntoma yi berε  a wɔn dehyε  bi awuo kɔpem sε  wɔbεdeda no na wɔakɔsie. 

Ɔpanin Yaw kyerε mu sε, wɔn a wɔtaa fura saa ntoma yi yε abusuapanin ne mmarima 

mpanimfoɔ a wɔbεn owufoɔ no. Wei kyerε sε, mmarima nko ara na wɔfura Kuntunukuni. 

Mpanimfoɔ binom nso nkyerεkyerεmu maa mehunuu sε wɔde kuntunkuni yε aberempɔn 

ayie ne ɔpanin biara. Wei kyerε sε abεfra bi wu a yεnhyε da nhunu saa ntoma yi wɔ n’ayie 

ase. Saa ntoma yi nni ntiamu biara. Ɛkyerε sε, yεnni adrɔdrɔ anaa adinkra ahyεnsodeε biara 

wɔ mu. Ɛnnε yi wɔn a ayie no mfa wɔn ho papa no tumi fura kuntunkini a adinkra 

ahyεnsodeε wɔ  mu de kɔ ayie. Ebinom fura saa adinkra ntoma yi kɔ ayie de kasa kyerε 

owufoɔ no sε ɔmfa wɔn nsεm bi nkɔto nsamanfoɔ mma wɔn (Martino, 2018). Sarpong 

(1974) de to dwa sε wɔn a wɔfura ntoma tuntum biara ne adinkra ntoma no ntaa nyε 

abusuafoɔ turodoo na mmom agyamfoɔ.  

 

University of Education,Winneba http://ir.uew.edu.gh



55 
 

Ɔbaapanin Oforiwaa kyerεε sε, kane no na Kuntunkuni a abusuafoɔ de yε ayie no 

yε dada pa ara. Medɔɔ mu sukɔ no, εdaa adi sε kuntunkuni a ɔpanin bi de kɔ ayie 

no koraa tumi yε deε atete anaa emu atutu ntokuro. Nkyerεkyerεmu a ɔde maa me 

ne sε, εkyerε sε adeε  biara nyε abusuafoɔ fε. Obi dehyeε wu a, mfasoɔ nni biribiara 

so wɔ wiase. Deε aka yε anibere ne awerεhoɔ. Ɔbaapanin san kyerεε sε  wɔtumi 

gyina kuntunkuni a emu atutu ntokuro no so to dwom de kyerε anibere. Nwom a 

Ɔbaapainin kyerε sε wɔto no bi ne; 

Owuo bεyε  ya aa! 

Owuo bεyε  ya aa 

Na Nsamanbakoma  

Me ntoma atete yi oo 

Maame Foriwaa kɔ so kyerε sε, obusuani a ɔbεn owufoɔ no pa ara na ɔtaa to saa 

nwom yi.  

Berε a mekɔɔ ayie bi ase kɔbɔɔ m’ani akɔhoma no, mehunuu sε mmarima a wɔn mfeε kɔ 

anim pa ara na wɔfra Kuntunkuni berε a amu no da mpa mu. Mmarima yi mu bi yε 

abusuapain, owufoɔ no nuanom ne ne mma mpanimfoɔ. Bio, mehunuu sε εnyε wɔn nyinaa 

na wɔfura kuntunkuni sεdeε εdaa adi wɔ me nkɔmmɔtwetwe mu no. Abusuafoɔ a wɔn ani 

da kɔtɔ mogya mu na wɔfura saa kuntunkuni yi. Wei di adanseε sε, sε yεka kuntunkuni ho 

asεm a, na yεreka abusuafoɔ a wɔn dehyeε awuo na wɔn ani abere sε kɔtɔ mogya redi 

awerεhoɔ. 

 Kuntunkuni                                                       

       

     

Obusuani a wafura kuntunkuni. ( Menyaa wei firii ayie a mekɔɔ aseε baako hɔ)  

b. Birisi 

Birisi nso yε ntoma tuntum baako a Akanfoɔ de yε  ayie. Mpanimfoɔ a me ne wɔn 

twetwee nkɔmmɔ no bi kyerεε  sε, obi fura saa ntoma yi a, na esum aduru saa nipa 

no. Sε esum duru obi nso a na akɔyε awerεhoɔ ne anibere. Nkyerεkyerεmu yi maa 

mehunuu sε, obi dehyeε yε εhan ma abusuafoɔ a wɔde yε wɔn biribiara. Ɛne sε, saa 

nipa no tumi yε obi a abusua no nam ne so nya wɔn ano aduane anaa wɔnya wɔn 

nnepa bi. Saa nipa no firi mu a, na abusuafoɔ han adum. Ɛba saa a na ato wɔn ne 

anibere ne awerεhoɔ. Bio, mmaa a wɔbεn owufoɔ no ne okunafoɔ pa ara na wɔfura 

saa ayitoma yi. Wɔkyerε sε, mmaa na wɔfiri abusua kann no mu na wɔn na 

wɔahwere adeε kεseε. Agyamfoɔ ne abusuafoɔ nkaeε no nso tumi fura bi. Wɔfura 

saa ntoma yi berε a waɔdeda owufoɔ no ne berε wɔrenom ne sikasa. Suahunu baako 

nso a mehunuu wɔ afadeε yi ho ne sε, εma yεhunu wɔn a adeε atɔ wɔn ani prεko pε 

wɔ ayie ase. 

 

Brisi                             

 

d. Kɔbene 

Kobene yε ntoma kɔkɔɔ a Akanfoɔ fura berε a wɔreyε ayie. Wɔtaa fura ntoma yi 

berε a wɔakɔsie efunu no awie na wɔreyε ayie no ankasa. Wɔfa Yaw Barima maa 

mehunuu sε, kobene firi nsεmfua mmienu mu. Ɛno ne “kɔɔ“ εna “bere”. Ɔkyerε sε, 

ntoma yi yε kɔɔ εna εbere. Woka ne mmienu bom a, na abεyε “kɔbere’ nanso kasa 

no ka na ama no abεyε “kɔbene”. Nhwewhεmu yi da adi sε abusuafoɔ a wɔbεn deε 

wawuo no pa ara na wɔfura ntoma yi. Kɔbene fura kyerε twaka kεseε a εda owufoɔ 

ne abusuafoɔ ntam (Hagan ne Odotei, 2001). Saa nnipa yi ne mma, okunafoɔ, 

abusua ne nsenom. Mmaa mpanimfoɔ no fura tuntum wɔ aseε na wɔafura kɔbene 

no agu so. Wɔfa Yaw kyerε sε wɔfura no saa a, wɔfrε no dεnsinkran. Aseε kyerε 

sε “εdε nsi”. Wei akɔyε sεdeε Akanfoɔ maa yi wɔn tirinwi nkanka ahemmaa. 

Wɔtwa aseε no a na nwi no bi wɔ soro. Deε ne kunu awuo no deε ɔfura kɔbene no 

nko ara. Ɔde bɔ ne mu na ɔde abɔsoɔ abɔ n’asene. Mpanimfoɔ no bi nso kyerεε sε, 

yεwɔ kɔbene ntoma a adinkra ahyεnsodeε wɔ mu. Wɔn a wɔfra no ntaa mmεn 

owufoɔ no papa. Mmom wɔkyerε sε εnnε abusuafoɔ no bi koraa tumi fura kɔbene 

a ntiamu wɔ mu.  

 

Nkyerεkyerεmu a menya firii nnipa a mene wɔn twetwee nkɔmmɔ hɔ ne deε mede 

mankasa m’ani kɔbɔɔ akɔhoma wɔ ayie no bi ase kyerε sε, kɔbene fa abusuafoɔ a 

wɔn dehyeε awuo ho. Wɔde fura ma εhyε wɔn nso prεko pε wɔ ayie ase. Ɛkasa 

kyerε agyamfoɔ no ma wɔhunu wɔn a wɔn dehyeε awuo no. Bio, saa afadeε yi 

ahosuo di adanseε sε abusua no ani abere, wɔredi yaw na awerεhoɔ aba. 

Nsunsuansoɔ a εnya wɔ ɔmanfoɔ so ne sε, owuo yε ya. Sε wohwere wo busuani a, 

na anibere aba. 

Abusuafoɔ a wɔafura kɔbene. (Menyaa wei wɔ nhwehwεmubea hɔ) 

 

e. Afe bi yε εsan 

Mpanimfoɔ a me ne wɔn twetwee nkɔmmɔ no kyerεε sε, saa ntoma yi abεka tete 

ntoma a Akanfoɔ de yε ayie no ho. Ahyεnsodeε a εwɔ mu akɔyε nkasεε 

nkɔnsɔnkɔnsɔ a nkasεe wɔ ho. Mpanimfoɔ a me ne wεn twetwee nkɔmmɔ no bi 

kyerεε ahyεnsodeε yi mu sε, εkyerε ahokyerε ne yawdie. Yεwɔ ne tuntum, kɔkɔɔ 

εna fufuo. Wɔde tuntum ne kɔkɔɔ no yε memeneda ayie na wɔde fufuo no akɔ 

nnaase asɔre. Ɛsan yε amanneε anaa yawdie a εto obi na εde no kɔ tebea soronko bi 

mu. Wɔkyerε mu sε, owuo tumi te si abusua bi mu ma emu nnipa yε mmɔbɔ. Ɛba 

saa a wɔtumi ka sε afe wei deε εsan nkoaa na atoto yεn. Saa asεm a wɔka yi akɔfa 

εho ntoma aba a ɔmanfoɔ gyina so fura de yε wɔn dɔfoɔ ayie. Wɔfa Yaw kyerεε sε, 

kane no ansa na abusuafoɔ de saa ntoma yi bεyε ayie no, na εkyerε sε owuo a εboro 

baako na asi abusua no mu. Ɔtoa so ka sε owuo boro so bebree wɔ abusua no mu 

mpo a, wɔfura ntoma a wɔato ne din sε Wɔatwa borɔde ne n’ahahan agu so. Ɔpanin 

yi kyerεε wei mu sε, abusua no bɔ mpεnpεn a deε wɔbεyε biara wɔnte aseε.      

Suahunu a menya firii deε mpanimfoɔ yi akeka  ne sε, nnipa ho nkitahodie na εma 

abrabɔ wie mudie. Ne saa nti Akanfoɔ hwere wɔn dehyeε a na εde ɔhaw kεseε aba 

abusua no mu. Wɔfura saa ntoma yi kɔ ayie de kyerε sε afe wei deε wɔante asεm 

dε koraa. Abusuafoɔ ne agyamfoɔ nyinaa tumi fura saa ntoma yi bi ayie berε mu. 

Adesuadeε baako a εwɔ saa ntoma yi ne sε, frɔmfrɔm nte hɔ daa, εsane bεtumi asi 

berε biara mu a nnipa ani nna ne ho so. 

 

                                 

 

 

 

 

 

 

 

 

                  Afe bi yε εsan  (menyaa wei firii ntomatɔnfoɔ bi hɔ) 

ε. Owuo sεe fie 

Saa ntoma yi yε tete ntoma no baako a Akanfoɔ de kɔ ayie. Abusuafoɔ taa fura 

ntoma yi. Ntoma yi ahosuo tumi yε kɔkɔɔ, tuntum ne fufuo. Nnipa a mekɔɔ wɔn 

nkyεn ne wɔn dii nkɔmmɔ no kyerεε sε owuo si fie a, na ɔhaw kεseε aba. Maame 

Oforiwaa kyerεε mu sε, efie gyina hɔ ma nnipa a wɔwɔ fie hɔ. Ne saa nti sε obi wu 

a na efie hɔ asεe. Ɛte nnipa dodoɔ so. Ɛde yawdie, ne awerεhoɔ na εba abusuafoɔ 

no so. Bio, ɔkyerεε sε, anisoadehunu mma mu na biribiara yε basaa. Mma yε 

awisiaa ne nnyanka ma deε wɔbεdi koraa tumi bɔ wɔn. Ayie ntoma a εne Owuo sεe 

fie sε baako sε bi ne Wuwuo yi ama efie da mpan εna Dua kεseε abu ama efie ada 

mpan. Sε ɔkanni biara ani bɔ saa ntoma yi so pε na atwe n’adwene asi sεdeε owuo 

ma abusuafoɔ asεm yε mmɔbɔ. Ahyεnsodeε a εwɔ saa ntoma yi mu yε nnipa a wɔte 

ase ne nipa tikonkro. Maame Oforiwaa kyerεε mu sε, tikonkro no kyerε onipa 

awieeε ne ɔsεeε.  

 

Owuo sεe fie 

f. Anibere a εnsɔ gya 

 Saa ntoma yi yε abεbudeε a wɔde kɔ ayie. Ɔpanin Fosu kaa sε, asεm bi tumi to obi 

ma εyε no ya nanso ɔntumi nyε ho hwee. Sε w’ani kum na w’ani bere sε deεn a 

εduru sε wobεda a εmfa ho ne tebea a wowɔ mu. Ɔpanin yi ne afoforɔ kyerεε mu 

sε, obi fura saa ntoma yi a, εkyerε sε saa nipakorɔ no ani abere pa ara na mmom 

εnsɔ gya. Ani sɔ gya anka εnyε asεm ketewa. Adesuadeε a menya firii ntoma yi mu 

ne sε, εyε afotuo. Ɛma ɔmanfoɔ ne abusuafoɔ hunu sε, sεdeε εteε biara εwɔ sε εduru 

baabi a yεto awerεhoɔ no bi gu. Bio, εwɔ sε yεpem kɔ yεn anim wɔ abrabɔ mu. 

Ɔpanin Yaw Barima kyerε sε, wɔn a wɔtaa fura Anibere a εnsɔ gya yi wɔ ayie ase 

yε agyamfoɔ. Abusuafoɔ a adeε atɔ wɔn ani no ntaa mfura saa ntoma yi bi. 

Mpanimfoɔ binom nso kyerεε mu sε abusuafoɔ tumi fa wɔn ho saa ɔkwan no so. 

Agyamfoɔ fa wɔn ho saa kwan yi so de kyekyere abusuafoɔ werε wɔ owuo a abεfa 

wɔn dehyeε no. 

                                                          

 

 

 

 

 

 

 

 

Anibere a εnsɔ gya. Menyaa wei firii nhwehwεmubea hɔ 

g. Dupɔn kεseε atutu 

Ɔpanin baako a me ne no dii nkɔmmɔ kyerεε sε dupɔn kεseε yε onipa biara a ne so 

wɔ mfasoɔ ma n’abusua. Ɔfoforɔ nso kyerεε mu sε, dupɔn kεseε gyina hɔ ma ɔhene, 

ɔberempɔn anaa ɔpanin bi. Onipa a ɔte saa wu a, εde tipeε kεseε pa ara na εba 

ɔmanfoɔ so. Wɔkyerε sε Akanfoɔ fura saa ntoma yi kɔ saa nnipakorɔ yi ayie de 

kyerε ne diberε san hyε no animuonyam. Ahyεnsodeε a εwɔ saa ntoma yi mu yε 

akofena a asekyerε ne tumi. Bio, εkyerε anibere ne awerεhoɔ εfiri sε, obi a ɔsom bo 

ma ɔman no awu. Mmoa a ɔde boa ɔman no nyinaa to atwa. Wɔn a wɔdan saa 

ɔpanin yi nyinaa asεm ayε mmɔbɔ Ɛnam saa nipa yi wuo so ma ɔman no mpuntuo 

ne asetena mu kankɔ te san esiane sε deε ɔyε akyipiafoɔ no nni hɔ bio. 

                     

                   Dupɔn kεseε atutu 

h. Owuo tirim yε den 

Akanfoɔ ka sε, owuo kura adeε a, nkwa ntumi nnye. Wei kyerε sε owuo tirim yε 

den. Akanfoɔ fura saa ntoma yi de kyerε anibere ne awerεhoɔ εnam owuo 

tirimoɔdenfoɔ nti.  

 

i. Obi mmεsu me bi 

Abusuafoɔ a wɔn dehyeε awuo no fura ntoma yi. Ɛkyerε awerεhoɔ a wɔwɔ mu nti 

ɔmanfoɔ mmεka wɔn ho wɔn awerεhoɔ ne yawdie mu. Afadeε yi kyerε sε owuo 

nyε ɔbaakofoɔ dea na mmom ɔman no nyinaa.  

 

k. Owuo amma yεanni yεn brε so aba 

Ͻpanin baako wↄ Ahwiaa kyerεε sε, obi a redua mfudeε biara wɔ anidasoɔ sε da bi 

ɔbεtwa so aba. Saa ara na onipa asetena nso teε. Ɔkɔ so kyerε sε, awofoɔ tete wɔn 

mmɔwerε mu hwε wɔn mma sεdeε daakyi wɔn nso bɔdi so aba. Saa ara nso na 

abusuafoɔ tumi hwε wɔn dehyeε bi ɔkwan soronko sε daakye ɔbεnya baabi pa asi 

na ɔno nso de ne nimdeε abεboa ɔman no. Wei kyerε mpanimfoɔ asεm a wɔka sε, 

obi hwε wo ma wose fifiri a, wo nso hwε no ma ne deε ntutu. Awerεhosεm ne sε, 

wɔn anisoadehunu ne ɔberε yi tumi tɔ nsuom εnam owuo kontonkrowi a ɔda 

amansan kɔn mu nti. Mpanimfoɔ yi kyerε sε awofoɔ tumi wu gya wɔn mma berε a 

anka afei na wɔrebεdi wɔn brε so aba. Saa ara nso na wɔn mma tumi wu gya wɔn 

berε εsε sε wɔhwε wɔn awofoɔ ne abusua. Saa ɔhaw wei na εhyε Ɔkanni ma ɔfura 

ntoma yi de kɔ ayie. Ɛkɔba saa a na εyε awerεhoɔ ne anibere nko ara. Adwini a 

εwɔsaa ntoma yi mu nhyεda nni nkyerεkyerεmu biara. 

                 Owuo amma yεanni yεn brε so aba 

 

l. Efie gya adum 

Akanfoɔ de saa ntoma yi din toto onipa titire a ɔwɔ abusuabi mu. Wɔn a me ne wɔn 

twetwee nkɔmmɔ no kyerε sε egya dum wɔ fie a na εkɔm aba. Ɛkɔm ba saa nso a 

na biribiara ayε basaa gye sε maame abεsɔ gya anoa aduane ama obiara anya biribi 

adi. Wei si mpanimfoɔ asεm a wɔka so dua sε, ɔbaatan na ɔnim nea ne mma bεdie. 

Mpanimfoɔ yi kyerεε sε εkɔba sε abusuafoɔ hwere wɔn dehyeε bi a wɔnam ne so 

nya wɔn apεdeε a, wɔtumi fura saa ntoma yi wɔ n’ayie ase. Mma na wɔtaa fura saa 

ntoma yi. Wɔde kyerε sε wɔn ano aduane abɔ wɔn saa berε yi a wɔn papa anaa 

maame awu agya wɔn yi. Ɛduru baabi nso a, Akanfoɔ tumi de saa ntoma yi bɔ 

akutia. Wɔde kasa kyerε wɔn a wɔmpε wɔn yie na wɔgye di sε wɔn dehyeε no wuo 

firi obi nti. Akanfoɔ ayie ntoma baako a εne saa nkyerεkyerεmu yi yε pε ne Anibere 

aba fie.  

m. Owuo ama yεn panin asa 

Mpanimfoɔ a me ne wɔn dii nkɔmmɔ wɔ dwumadie yi mu bi kyerεε sε, asεm si 

abusua bi mu a, deε ɔbεdi wɔn anim koraa no tumi yε asεm. Wei si Akanfoɔ kasa 

bi a wɔka so dua sε “panin nni wo fie a due”. Saa asεm yi kyerε dwumadie kεseε 

pa ara a ɔpanin di wɔ fie. Ebi ne sε ɔsiesie ntawantawa a εbεba hɔ, ɔtu fo na berε a 

a biribi akyere so no, yεkɔ ne hɔ kɔgye akwankyerε. Sε owuo bεfa saa nipa yi kɔ pε 

na asεm aba εfiri sε, εkyere so a yεnnya obiara na yεakɔpε mmoa afiri ne hɔ. Wei 

nti Akanfoɔ hwere panin a ɔte saa a wɔfura ntoma yi de kyerε wɔn yawdie, anibere 

ne awerεhoɔ. Akanfoɔ ayie ntoma baako a εne saa nkyerεkyerεmu yi yε pε ne Yεn 

kamafo asa.  

 

Nsunsuansoɔ a ntoma yi wɔ wɔ ɔmamfoɔ so ne sε, εhia sε wɔhwε wɔn mpanimfoɔ 

a wɔte ase yie na wɔsua nnoɔma bebree firi wɔn nkyεn. Sε owuo fa wo panin a 

nnoɔma yε basaa. 

 

n. Owuo atu yεn dunsini ama yεn ani abere 

Dunsini yε dua a yεatwa so. Wɔfa Yaw kyerε sε, akane no sε okuani kɔ afuo na sε 

ɔnnya obiara mma ɔnsoa no a, ɔhyehyeε ne nnoɔma wɔ dunsini so na ɔde ne ti ahyε 

aseε asoa. Ɔtoa so kyerε mu sε, owuo bεtu saa dunsini no firi hɔ na wokɔ afuom a, 

wontumi nsoa wo nnoɔma anaasε ketewa bi ba wobεtumi de aba fie εfiri sε ɔboafoɔ 

no nni hɔ bio. Wɔde wei toto nipa titire a ɔwɔ abusua mu na ɔboa nnipa wɔ 

akwanuasa so. Saa nipa no yε dunsini enti sε ɔwu a na anibere aba εfiri sε mmoa to 

atwa, ɔboafoɔ nni hɔ bio. Akanfoɔ nam saa asuadeε yi so ato ntoma bi din a εte saa 

de yε ayie. Wɔfa Yaw kyerε sε Akanfoɔ wɔ nwom bi a εbata saa ayie ntoma yi ho. 

Ɔtoo nwom yi sε; 

Hwan na ɔrenkoroɔ oo 

Hwan na owuo abɔ no anohoba sε ɔmfa no nkɔ oo 

Sε yεrekyε kεtaasehyεdeε na sε owuo annye bi a, 

Ɔdasani ɔnnue, 

Sε mframa gyampantrudu atu dunsini ase a, 

Na dutan si hɔ regye deεbεn? 

Yεaba na yεrekorɔ oo 

Yεbεkɔ no sεdeε yεbaa no ara, hmmmm! 

Ɔpanin yi kyerε mu sε mframa fa a, adeε a εyε tia te sε dunsini ntaa ntu. Sε mframa 

tumi tu deε εyε tia a, εnneε nnua atenten nsε hwee. Wɔto nwom yi de kyerε anibere 

berε a ɔmamma bi awuo. Sε ɔboafoɔ nni hɔ bio a, wo a wote ase nsε hwee. 

 

o. Supɔ ahini me 

Akanfoɔ de ntoma wei nso kɔ ayie kyerε yawdie. Mpanimfoɔ a me ne wɔn twetwee 

nkɔmmɔ no kyerεε mu sε ɔkanni ka sε supɔ ahini me a, na εkyerε sε esu afono no 

anaa wasu ama ɔntumi nsu bio. Nana Poku nso kyerεε mu sε abakɔsεm bata saa 

ntoma yi din ho. Ɔkyerεε mu sε berε a Afirifa a na ɔyε sogyani kyeree Ɔmanpanin 

J.J. Rawlings too afiase no, na Ɔdwontoni Adomako Nyamekyε a wɔbɔ no 

nsammrane “Music Commander” ka wɔn a wɔboaa maa wɔyii Owura Rawlings 

firii afiase. Berε a J.J Rawling nyaa ne ti didii mu pε na ɔsuaee sε deε ɔkyeree no 

too afiase yε Asanteni enti ɔbεkum mmarima no nyinaa a Adomako Nyamekyε nso 

ka ho bi. Ɔpanin yi kɔ so kyerε mu sε, εmaa Adomako Nyamekyε dwane kɔɔ 

Aburokyire. Ɛhɔ na ɔbɔɔ ne nwom sε, ne tabono aka asuo agya ama ɔte bonto mu 

akɔduru asuo mfimfini enti supɔ ahini no, ɔsu a ensu esiane obi man so asetena 

anka ɔbεsu atwitwa aggye ne ni Adwoa Pinaman. Ɔkyerε mu sε nwom yi akyi no, 

Akanfoɔ hyεε aseε de ntoma bi too supɔ ahini me na εbεdanee ayie ntoma.  

 

ɔ. Yεbεsu wo baabi obi awuo 

Akanfoɔ wɔ εbε bi sε, asεm bi safoa bue asεm bi pono. Saa na owuo teε. Mpaninfoɔ 

sε, yεduru amamfo so a na yεakea yaanom. Akanfoɔ fura saa ayie ntoma yi de kae 

awufoɔ. Me nkɔmmɔtwetwe mu no, Ɔbaapanin Aku kyerεε me sε Akanfoɔ su wɔ 

baabi a obi awuo. Wɔde esu yi kyerε yawdie ne anibere. Bio, ɔkyerεε mu sε obi 

ayie ase tumi ma ɔfoforɔ kae ne busuani bi a wawu su ɔno nso bi. Akanfoɔ nam saa 

asεm yi so na wɔde ayε ntoma na wɔfura kɔ ayie. Ntoma yi kyerε sε baabi a obi 

awuo no esu mpa hɔ da. 

 

                      

Yεbεsu wo baabi obi awuo 

p. M’adeε bi da bamma no so 

Akanfoɔ ntoma baako a wɔde yε ayie  ne M’adeε bi da bamma no so. Ɔkanni ka sε 

n’adeε bi da bamma so a, na n’ani da kɔtɔ mogya mu. Mpanimfoɔ a mene wɔn 

twetwee nkɔmmɔ kyerεε sε, Akanfoɔ fura saa ntoma yi berε a wɔadeda amu no. 

Wɔkyerεε mu sε, bamma yε mpa bi a wɔde dɔteε na ayε wɔ efie bi pato mu. Saa 

bamma no so na wɔtena gye wɔn ahome san di asεm wɔ pato mu hɔ. Mpεn pii no 

Akanfoɔ deda wɔn amu wɔ pato no mu a, saa bamma yi so na wɔde no to ma 

ɔmamfoɔ bεhwε no. Saa berε yi deε na anibere aba. Wei na abusuafoɔ de ka asεm 

sε, “m’adeε bi da bamma no so, mehwε a εnhwε”. Akanfoɔ nam saa asεm yi so na 

wɔde ayε ntoma a wɔde yε ayie. 

 

r. Barima kokodurufoɔ, mma ne abusua ma wo ante yie. 

Ɛdaa adi wɔ me nhwehwεmu no mu sε, wɔde saa ntoma yi yε ahemfo, aberempɔn 

nnipa wɔdi mu wɔ abusua mu anaa ɔsahene bi ayie. Ahyεnsodeε a εwɔ saa ntoma 

yi mu yε akofena ne asesedwa akonnwa. Wei kyerε tumi a εkuta deε wawuo no. 

Onipa a ɔte saa kɔ ne nsumankyire a na anibere aba εfiri sε ɔman ahwere adeε pa 

ara. Wɔsan gyina saa nipa yi abrabɔ ne mfasoɔ a abusua ne ɔman no anya afiri ne 

so kyerε ɔdɔ soronko a εtwa toɔ ma no. Ntoma yε kyerε ɔmamfoɔ sε εwɔ sε wɔbɔ 

ɔbra pa na wɔsom wɔn man na daakye wɔfiri ateasefoɔ asaase so a ɔmanfoɔ akɔ 

ahyε no animuonyam asan akae no. 

Barima kokodurufoɔ (menyaa wei firii ntomatɔnfoɔ bi hɔ) 

 

s. Ɔbaatan akɔda agya ne mma 

Akanfoɔ fura saa ntoma yi de di awerεhoɔ berε obi awuo. Mpanimfoɔ maa 

mehunuu sε ɔbaatan biara bɔ ne mma ho ban sεdeε biribiara nto wɔn. Ɛkɔba sε ɔda 

gya ne mma a, ne mma ho tumi kyere wɔn. Bio, wɔkyerεε mu sε, ɔbaatan biara hwε 

sε ne mma bεdidi na wɔnya nea wɔpε. Sε ɔda gya ne mma a εkɔm bεde wɔn ama 

ahokyerε aba. Akanfoɔ tumi ka sε obi akɔda a εkyerε sε wawu. Wei nti wɔka sε 

ɔbaatan akɔda agya ne mma a, na εkyerε sε deε ɔhwε abusua awu agya abusuafoɔ 

ama wɔabɔ asesa, wɔn ano aduane abɔ wɔn anaasε wɔn ahobanmmɔ atɔ sini. 

 

t. Yεn nsoroma kεseε bi atu. 

Akanfoɔ ntoma yi kyerε nipa titire a ɔwɔ abusua mu. Ɛdaa adi wɔ me nhwehwεmu 

yi mu sε, abusua biara wɔ nipa titire a emu nnipa hwε no na wɔsua no. Hwε a wɔhwε 

no nam ne papayε, ayamyε, ahummɔborɔ ne ahobraseε honhom a εwɔ ne mu. Saa 

nipa no yε susudua ma wɔn na wɔsua no bεyε ɔmanba pa. Saa nipa no firi mu a, na 

awerεhoɔ aba εfiri sε wɔsua saa nipa no de boa abusua no. Yεwɔ saa ntoma yi 

tuntum ne fufuo a wɔde ne nyinaa yε ayie. Ayie ntoma εne saa nkyerεkyerεmu yi 

yε pε bi ne Owuo agye yεn nsam agyapadeε ne Owuo tirimɔdenfoɔ ama yεn adepa 

afiri yεn nsa.  

 

Akanfoɔ ayie ntoma nkaeε no bi ne  Ɔbaatanpa wode yεn gyaa hwan ni, Ntitimudeε 

biara yε na owuo ntitimu sene ne nyinaa, Ɔbaatan kεseε na owuo de no kɔ yi, 

Wogyaa yεn sεn ni, Owuo akum ɔbaatan agya ne mma akwantimfi, Owuo ama me 

dabrε asesa, Agyapa wo wuo yi ama ade ayε yεn, San bεhwε wo mma, Nipa a me 

ne no bεdwene, Wo wuo yi ate yεn nsono mu, Abusua ne mma ahwere adeε, Asεm 

yi ayε me den na ɔboafoɔ ne hwan. 

 

4.2.2 Ayie afadeε a εgyina ɔdɔ so 

Witte (2003) ka sε, ayie berε na abusuafoɔ ne agyamfoɔ kyerε ɔdɔ soronko ma owufoɔ no. 

Sε wode deε onimdefoɔ yi aka yi toto Akanfoɔ ayie ho a, εyε nokware turodoo. Akanfoɔ 

kyerε hia a εhia sε wɔkyerε ɔdɔ soronko a εtwa toɔ ma wɔn dehyeε no. Wei nti wɔmmfa 

wɔn ayie nni agorɔ koraa. Afadeε a wɔde yε ayie no nkyerεaseε di adanseε sε wɔwɔ ɔdɔ 

kεseε ma deε wawuo no na wɔahwere adeε kεseε pa ara. Afadeε no bi yε ntoma εna ebi 

nso yε ahyεnsodeε bi a wɔde ka wɔn nnipadua de kyerε ɔdɔ yi. Ɛnonom na εdidi soɔ yi: 

a. Yεn nhwerεn kεseε bi ate atɔ yayaaya 

Akanfoɔ bu nhwiren sε adeεa εyε fε, ahomka na εkyerε ɔdɔ. Ne saa nti wɔwɔ ntoma 

bi a wɔato ne din saa na wɔtumi de yε ayie. Ɔkanni fura saa ntoma yi kɔ ayie a, na 

ɔreda ne dɔ soronko a ɔwɔ ma owufoɔ no adi. Ntoma yi tumi yε kɔkɔɔ, tuntum anaa 

fitaa. Abusuafoɔ no ne agyamfoɔ no nyinaa tumi fura bi. 

 

b. Woka yεn ho a anka yεpε 

 Akanfoɔ nam abrabɔ mu nkitahodie ne suahunu so na wɔde ato saa ntoma yi din 

de hyε owufoɔ animuonyam. Mpanimfoɔ ka sε, onipa yε dε nanso yεnnwe ne nam. 

Wei kyerε ɔdɔ a εda nnipa ntam. Owuo de ntetemu ba nnipa mu korakora. Akanfoɔ 

kyerε ɔdɔ ma owufoɔ no sε, εkaa wɔn nko a anka ɔte ase daa nanso owuo kura adeε 

a nkwa ntumi nnye. 

 

d. Paapa, sika tɔ nkwa a, anka yεbεtɔ ama wo dodo 

Sεdeε ntoma yi din kyerε no, mma na wɔtaa fura saa ntoma yi de hyε wɔn papa 

animuonyam. Wɔkyerε sε wɔyεε biribiara nanso wɔantumi annye wɔn agya nkwa. 

Mpanimfoɔ no bi kaa wɔ me ne wɔn nkɔmmɔtwetwe no mu sε, mma tumi ka sε 

yεde yεn sika nyinaa bεhwε papa anaa maame. Wɔtumi koraa de no tu kwan kɔ 

amanɔne ayarehwε nanso ɔkwa. Wɔn nkyerεkyerεmu yi ma yεhunu ɔdɔ mapa a 

abusuafoɔ titire mma wɔ ma wɔn awofoɔ. Ntoma yi san ma yεhunu hia a εhia sε 

awofoɔ titire agyanom hwε wɔn mma na wɔn wuo akyire no, wɔn nso ahyε no 

animounyam ama afoforɔ ahunu nnepa a ɔyεeε. Agyamfoɔ nso tumi gyina wei so 

ka sε, mmɔfra yi ahyε wɔn agya animuonyam anaa papa yi bɔɔ bra ansa na ɔrewu 

εnam ne mma nti. Bio, εsan ma yεhunu sε owuo nnim sikani anaa ohiani. Sε εduru 

sε ɔrebεfa wo a, εmfa ho ne wo tebea a wowɔ mu. Sεdeε εteε biara ɔde wo bεkɔ.  

Menyaa ntoma yi firii nhwehwεmubea hɔ 

 

e. Ɔbaatan na ɔnim nea ne mma bεdi 

Abusuafoɔ, mma ne agyamfoɔ fura ntoma yi de kyerε mmɔdenmɔ ne ɔdɔ kεseε a 

deε wawuo no wɔ ma wɔn berε a na ɔte ase. Wɔsan de kyerε ɔdɔ ne anisɔ ma owufoɔ 

no nso. Anka ɔte ase a biribiara bεyε kama ama wɔn nanso ɔnni hɔ yi deε wɔayε 

mmɔbɔ. Mma adane awisiaa ne nnyanka ama εkɔm ayε wɔn sε atwaa. Wei kyerε sε 

nnoɔma a wɔhyia no abrabɔ mu nyinaa abɔ wɔn. Adwini a εwɔ saa ntoma yi mu yε 

anomaa a wakɔte aduane na ɔde rekɔma ne mma. Wei kyerε mmɔdenmmɔ a awofoɔ 

bɔɔ wɔ abrabɔ mu nkanka sε wɔbεhwε wɔn mma ama wɔadi yie. 

   Ɔbaatan na ɔnim nea ne mma bεdi. 

 

ε. Yεn werε remfiri wo da 

Sε ɔkanni ka sε ne werε mfiri wo da a, na εyε ne papa mu anaa bɔne mu. Ɛtumi ba 

sε woayε adeε bi ama no ama atɔ n’akoma so. Wo mmoa de no aduru mpεnpεnsoɔ 

bi ama asi no yie enti daa ɔkae wo. Saa ntoma yi a Akanfoɔ de kɔ ayie yε ne papa 

mu. Akanfoɔ fura saa ntoma yi de kyerε nkaeε. Ɛwom sε wawu deε nanso ne 

mmɔdenmmɔ ne n’adɔeε mpa wɔn anum da. 

 

f. M’ahwehwε kεseε bi abɔ 

Mpanimfoɔ a me ne wɔn twetwee nkɔmmɔ kyerεε mu sε saa ntoma yi din baa wɔ 

berε a Ɔsagyefo Dr. Kwame Nkruma kɔɔ ne nsumankyire. Wɔkyerε sε berε a wɔtee 

sε wawuo no, Ghanafoɔ bi kaa sε wei deε ahwehwεkεseε pa ara na abɔ esiane sε 

ɔyε obi a ɔman no hwε sua no na waboa Ghana wɔ akwanuasa so. Ɛhɔ ara pε na 

ntoma yi baeε. Wɔfa Yaw Barima ka too so sε saa ntoma yi gyee din afe 1988 mu. 

Ɛhɔ na ɔmamfoɔ hyεε aseε de saa ntoma yi yεε ayie. Akanfoɔ de ntoma yi kyerε 

obi a wɔhwε no na ɔno nso hwε wɔn bie. Ɛkyerε sε ɔman no ahwere adeε kεseε. 

 

Ahwehwε yε adeε bi a onipa dasani de hwε ne nipadua, sisie ne ho ma biribiara kɔ 

so kamakama. Sε ɔhaw bi wɔ onipa no ho a, εma ɔhunu yε deε εfata ansa na wate 

asi abɔnten. Sε ahwehwε bɔ a, onipa nya deε ɔde bεhwε asiesie ne ho. Akanfoɔ de 

nipa a ɔsom bo ma ɔman no toto ahwehwε ho. Saa nnipa yi yε nhwεsodeε ma abrabɔ 

pa ne ɔman mpuntuo. Saa nipa no firi mu a, εkyerε sε asεnkεseε ato abusuafoɔ ne 

ɔman no nyinaa. Ɔkanni fura saa ntoma yi kɔ ayie a, εyi ɔdɔ soronko adi kyerε 

owufoɔ no. Ɛkyerε sε, na saa nipa no da n’akoma so pa ara na wahwere adeε a εdi 

mu. 

M’ahwehwε kεseε bi abɔ. Menyaa wei firii nhwehwεmubea 

 

g. Wote ase wɔ yεn akoma mu daa 

Akanfoɔ hunu owuo sε εyε akwantuo. Ɛwom sε deε wawuo no nni ateasefoɔ asaase 

so deε nanso wɔgye di sε daa wɔne no di nkitaho. Wɔfura saa ntoma yi de kyerε 

ɔdɔ ne nkaeε a wɔwɔ ma deε wawuo no. 

 

h. Woadɔyε nti amansan bεkae wo 

Wɔhyε deε wawuo no animuonyam wɔ saa ntoma yi fura mu εnam owufoɔ no su 

nti. Akanfoɔ adeε baako a wɔn ani gye ho pa ara ne ɔmamma. ɔmamma yε obi a 

ɔyi ne yam boa ɔman no ma mpuntuo ba mu. ɔyε obi a ɔman no kankɔ yε n’ahiasεm. 

ɔnnyε pεsεmenkomenya. Yεhunu ntomafura yi wɔ saa nipa ayie ase. Abusuafoɔ ne 

agyamfoɔ nyinaa tumi fura bi. 

                                             

 

      W’adɔyε nti amansan bεkae wo daa. Menyaa wei firii nhwehwεmu bea hɔ       

                                       

i. Sweet mother 

Wɔka saa ntoma yi wɔ borɔfo kasa mu. Wei yε ntoma a mma taa fura ayie berε mu 

de hyε wɔn maame animuonyam. Wɔda ɔdɔ soronko kyerε wɔn maame εnam 

nteteεpa ne nhwεsopa a ɔde maa wɔn. Ntoma yi tu ɔmamfoɔ fo sε maame wɔ hɔ yi 

yεdi no baako pε enti εwɔ sε obiara hwε ne maame yie. Bio εkyerε sε εnanom nhwε 

wɔn mma yie na daakye sε wɔnni hɔ a mma no atumi ahyε no animuonyam 

 

k. Maame, woayε bi:  

Mpanimfoɔ ka sε, ɔbarima bεyεε bi nanso wammεyε ne nyinaa. Mmaa bi 

mmɔdenmmɔ wɔ abusua mu taa yε soronko. Sε εkɔba sε baamoawuo bεfa no kɔ a, 

Abusuafoɔ ne mma taa gyina maame no su so fura saa ntoma yi de kyerε ɔdɔ ne 

nkaeε soronko ma no. Wɔma agyamfoɔ hunu sε wɔn maame bɔɔ bra ansa na ɔrefiri 

asaase yi so. Ɛkyerε hia a εhia sε ɔdasani biara yε n’afa mu deε wɔ asaase yi so ansa 

na wafiri wiase akɔ. Sε woyε saa a, wodin mpa amansan anum dabiara da. Ntoma 

nkaeε no ni ne; 

 

l. Anka ma yεn nhwε wo bi 

Mma taa fura ntoma yi wɔ wɔn awofoɔ ayie ase. Ɛkyerε sεdeε wɔn awofoɔ tetee 

wɔn mmɔwerε mu de hwεε wɔn ama wɔn bra asi wɔn yie. Anka εbεyε anisɔ ne 

ahomka sε wɔn so bεhwε wɔn awofoɔ nanso amma no saa εnam owuo nti. Wɔde 

ntoma yi kyerε ɔdɔ soronko ne anisɔ ma owufoɔ no. Ntoma yi kasa kyerε afoforɔ 

hia a εhia sε wɔbεhwε wɔn mma ama wɔanya baabi pa asi na daakye sε wɔnni hɔ 

mpo a wɔn so akae no ama afoforɔ nso ahunu mmɔdenmmɔ a wobɔeε. 

 

m. Yεnnya wo so bio 

Mpanimfoɔ ka sε, nhyira nka boafoɔ. Afei ɔboafoɔ ho nso yε na pa ara. Akanfoɔ 

hwere obi a ɔyε ɔmamma a, wɔkyerε ɔdɔ soronko kyerε no wɔ n’ayie ase. Wɔfura 

saa ntoma yi hyε no animuonyam wɔ ne nnwumapa a ɔdii wɔ asaase yi so. 

 

4.2.3 Ayie afadeε a εkyerε Akanfoɔ gyidie wɔ Onyankopɔn mu 

Akanfoɔ wɔ gyidie wɔ Onyankopɔn mu. Ebinom ka sε Aborɔfo na wɔde Nyamesom baa 

Abibiman mu nanso nokware biara nni mu. Gyekye (2003) ka sε Abibifoɔ nam wɔn 

abosom so na wɔde som Onyankopɔn. Wei kyerε sε ansa na wɔde Kristosom rebεba no, na 

Abibifoɔ a Akanfoɔ ka ho nim sε Nyankopɔn wɔ hɔ (Agyekum, 2011: 181). Akanfoɔ gyidie 

a wɔwɔ wɔ Onyankopɔn mu da adi bebree wɔn asetena mu. Majeed (2016) ka sε, Akanfoɔ 

wɔ nsammrane ahoroɔ a wɔbɔ Onyankopɔn de kyerε sεnea wɔhunu no fa wɔ wɔn som mu. 

Ɔkɔ so ka sε, abɔdin ahoroɔ te sε Ɔbɔadeε, Ototrobonsu, Tweduampɔn ne deε εkeka ho di 

adanseε sε wɔnim Nyame. Animdefoɔ yi adwenkyerε no yε nokware turodoo εfiri sε, 

Akanfoɔ kasa, abεbuo ne wɔn amammerε ahoroɔ te sε nsaguo ne nwomtoɔ di adanseε sε 

Onyankopɔn bi wɔ hɔ a ɔbɔɔ wiase.  

 

Akanfoɔ da wɔn gyidie a wɔwɔ wɔ Onyankopɔn mu adi berε obi awuo nso. Wɔtumi ka sε 

“wayε Nyame dea”, “Nyame ato ne nsa afrε no” ne deε εkeka ho a kyerε sε nipakorɔ no 

awu. Berε a wɔreyε ayie nso wɔda saa gyidie yi adi wɔ wɔn afadeε mu. Yεtaa hunu gyidie 

yi wɔ ntoma ahoroɔ a wɔfura kɔ ayie no mu. Wɔde ntomafura yi kyerε sε tumi kεseε bi wɔ 

wiase a ɔhwε nnoɔma nyinaa so. Afadeε a εda saa gyidie yi adi wɔ ayie mu na εdidi soɔ yi; 

a. Yεaban kεseε ne Yehowa 

Ayitoma mmienu yi tumi yε tuntum, kɔkɔɔ anaa fufuo. Sε owuo ba a, na awerεhoɔ 

ne yawdie aba. Ɔhaw, awerεhoɔ ne yawdie yi nyinaa akyi no, abusuafoɔ wɔ gyidie 

sε Onyankopɔn wɔ hɔ. Wɔfura ntoma yi de kyekyere wɔn werε de kyerε sε, wɔn 

dehyeε afiri mu deε nanso wɔwɔ Onyame bi a ɔbεhwε wɔn. Mma na wɔtaa fura saa 

ntoma yi. 

b. Ɔboafoɔpa, Onyame mfa wo kra nsie yie 

 Kurtz & Boardman (1971: 138) de to dwa sε, berε a onipa awuo no, ne kra kɔ 

Onyankopɔn nkyεn na ne nipadua no adane dɔteε. Sεdeε Akanfoɔ gyidi sε owuo yε 

akwantuo no, saa ara nso na wɔgye di sε baabi wɔ hɔ a Onyankopɔn asiesie de ama 

nipa biara a wawuo. Nnipa kra yε Onyankopɔn dea na mmom ne nipadua deε εka 

asaase mu. Wei nti wɔfura saa ntoma yi de kyerε sε onipa wɔ baabi kɔ owuo akyi 

na εhɔ ne Onyankopɔn hɔ. 

                

                      Ɔboafoɔ pa Nyame mfa wo kra nsie yie 

d. Aseda yε Onyame dea 

 Wei taa yε ntoma fufuo. Nhwehwεmu kyerε sε, kane no ne εnnε yi nyinaa sε obi 

di ne mfeε nyinaa na sε Onyame to ne nsa frε no a, Akanfoɔ bu no sε εyε nhyira 

εwom sε wɔn werε aho deε. Ne saa nti wɔfura saa ntoma yi de da Onyankopɔn ase  

wɔ sεdeε wahwε wɔn dehyeε no ama wanyini aduru saa berε no na wato ne nsa afrε 

no animuonyam mu. Ɛnnε yi esiane Kristosom a abεwura Akanfoɔ amammerε mu 

nti abusuafoɔ tumi fura saa ntoma yi kɔ asɔre. Wɔyε ayie no Memeneda a, na 

wɔakɔda ase ne Kwasiada. 

  

e. Yεkoom ma Awurade 

Wɔn a wɔbεgyam abusuafoɔ a wɔn dehyeε awuo no na wɔtaa fura saa ntoma yi. 

Ntoma yi ka awerεkyekyere nsεm kyerε abusuafoɔ no. Sεdeε εteε biara εnsεsε 

wɔkasa pii na mmom wεmfa wɔn nsεm nyinaa nto Onyankopɔn anim na ɔno na 

ɔbεtumi adi ama wɔn. 

 

ε. Aka m’ani 

Anidasoɔ a Akanfoɔ wɔ wɔ Onyame mu na ɔma wɔto saa ntoma yi din. Wɔfa Yaw 

kyerε mu sε wɔfura saa ntoma yi titire berε a ɔpanin anaa Agya bi kɔ ne 

nsumankyire. Ɔkɔ so kyerε mu sε Akankfoɔ wɔ gyidie sε agya susum na εbɔ ne 

maa anaa abusua ho ban. Ɛkɔba sε saa nipa yi tɔ a, ahobanmmɔ biara nni hɔ ma 

abusuafoɔ no. Deε aka ne Tweduampɔn Onyankopɔn a wɔde wɔn ani hwε no. Wɔn 

nkyerεkyerεmu no maa mehuuu sε tumi te sε ahemfo kyiniyε, ebi didi ebi akyi. Ɛne 

sε, Akanfoɔ wɔ ahobanmmɔ bebree nanso wɔhunu sε baako bi wɔ hɔ a εso sene 

nkae no nyinaa. Ɛno ne Onyankopɔn. Wei nti berε wɔn dehyeε awuo na wɔretwa 

agyaadwo no, wɔde wɔn ani to saa Nyame yi so kyekyere wɔn werε. Ntoma foforɔ 

εkeka wei ho bi ne Ɔbaatanpa yεde Nyame gya wo, Onyame bεhwε yεn, Agyapa 

kokodurufoɔ Nyame mfa wo nsie, Adom ne nhyira na εnni w’akyi, Mo ne 

adwumapa, Nyame mfa wo kra nsie yie, Abusua mu ɔdehyekronkron, Mede me mma 

gya wo, Yεhowa mma wo baabi pa ntena, Nyame mfa wo nsie Abraham koko mu, 

Mede me haw hyε Awurade nsa, Fa ma Nyame na gyae su. Saa ntoma wei nyinaa 

kyerε Akanfoɔ gyidie a wɔwɔ wɔ Onyankopɔn mu. Ɛdaa adi wɔ me nhwehwεmu yi 

mu sε Akanfoɔ taa de ntoma yin so kɔ nnaase asɔre Kwasiada ayie no akyi. 

 

4.2.4 Ayie afadeε a εkyerε akutiabɔ 

Akutia nsεm yε deε wɔde kasa twi ɔfoforɔ anaa wɔde didi atεm wɔ berε wɔde nsεm no 

wadawada (hwε Adjei-Sakyi, 2016). Ɛnnε mmerε yi owuo adɔɔso wɔ wiase baabiara. Me 

nhwehwεmu no maa mehunuu sε, sεdeε na Akanfoɔ wu kane no ne εnnε mmerε yi mu deε 

bɔ abira. Ɔpanin baako a me ne no twetwee nkɔmmɔ kyerεε me sε, kane no owuo si abusua 

bi mu a, εtumi di mfeε bebree ansa na wɔate sε obi asan awu. Wei kyerε sε na nipa nyini 

kyεre pa ara ansa na wawu. Sε yεde toto εnnε yi deε ho a, εnte saa. Daa yεte sε obi awu. 

Wei na ebinom akyerε wɔn adwene sε εfiri bɔne a adɔɔso wiase. Akanfoɔ gye di sε owuo 

no bi nyε kwa. Ɛkyerε sε, ɔdasani tumi kum ne nua esiane biribi a ɔde ayε no anaa 

mentemehomase nti. Gyidie a wɔwɔ sε obi tumi kum ne nua no akɔfa εho ntoma aba a 

Akanfoɔ de kɔ ayie ase. Wɔde kasa kyerε afoforɔ ne obi a wɔsusu sε ɔnim wɔn dehyeε no 

wuo ho bi. Akutiabɔ ntoma a wɔde yε ayie no wɔ nsunsuansoɔ bebree. εnonom na εdidi 

soɔ yi: 

a. Sε- Asa 

Sε ɔkanni ka sε “sε asa” a, na εkyerε sε biribiara to atwa. Asεm biara nni hɔ bio. Sε 

obi wu na wɔsusu sε ɔdasani na ɔkumm no a, wɔtumi fura saa ntoma yi de bɔ akutia. 

Ɛkyerε sε woakum no awie yi deε wonni hwee yε bio. Ɛkyerε sε biribiara ni owuo 

akyi bio. Adjei-Sakyi (2016) de to dwa sε NDC amanyɔkuo no twaa saa ntoma yi 

berε a wɔreyε Ghana Ɔmanpanin dada John Evans Atta Mills ayie. Ɔkɔ so kyerε 

mu sε amanyɔkuo no nyaa adwene bi sε Ghanafoɔ binom bɔɔ papa no awuto berε 

a na ɔyare a ɔnwuiε no enti sε wawu a asεm asa. Ɛtu yεn fo sε adeε biara a wobεsusu 

sε wobεyε, sε εyε bɔne anaa papa no, εtwa sε εba awieeε. Wei na mpanimfoɔ tumi 

de bu bε bi sε, “ deε εkɔm repε ara ne ɔmee’. Ntoma yi mu ahyεnsodeε akɔyε sε ani 

a yεde abaa abeabeam mu. 

 

                           

 

Sε Asa (Menyaa ntoma yi firii ntomatɔnfoɔ hɔ wɔ Kumase) 

b. Suro nipa 

Akanfoɔ wɔ kasa bi sε, “suro onipa na gyae saman”. Wei kyerε sε onipa ho yε hu 

sene saman. Wɔfa Yaw maa metee aseε wɔ nhwehwεmu yi mu sε, saa asεm yi gyina 

suban a onipa yi no adi wɔ abrabɔ mu. Ɔkɔɔ so kyerεε mu sε mpεn pii no nipa tumi 

bɔ ne nua fam εnam biribi a ne nua wɔ na ɔnni bie. Bio, nipa bɔne tumi gyina wei 

so na wayi ne nua afiri asaase yi so. Akanfoɔ nam saa suban bɔne yi so ato ntoma 

yi din Suro nipa a wɔde yε ayie. Wɔde bɔ akutia san bɔ ɔmanfoɔ kɔkɔ sε wɔnyε 

ahwεyie wɔ wɔne onipa ntam. Onipa nsatea a εrekyerε ne nua da saa ntoma yi mu. 

 

                                   

 

Suro nipa ( menyaa ntoma yi firii ntomatɔnfoɔ hɔ) 

 

d. Duakorɔ gye mframa a εbu 

Akanfoɔ de saa ntoma wei bɔ akutia wɔ ayie ase. Mpanimfoɔ a me ne wɔn twetwee 

nkɔmmɔ no kyerεε mu sε, nipa bi tumi pue abusua mu a obiara dan no. Abusuafoɔ 

no bi tumi gyina saa nipa yi sika anaa n’ayεmyε so de wɔn haw nyinaa to ne so. 

Wɔn a wɔbεtumi ayε adwuma koraa de wɔn nsa hyε wɔn dammirifua mu hwε saa 

nipa yi. Saa nnipa yi firi mu a, nnipa binom hunu sε ɔberε a n’abusuafoɔ de too ne 

so na ama wawuo. Saa owuo yi tumi ma abusuafoɔ a wɔhia mmoa ankasa no tumi 

bɔ asesa koraa. Sε wohwε ntoma yi mu a, wohunu sε dua no abu da fam εna nnomaa 

a wɔwɔ so no nyinaa atutu. Nnuane a wɔbεnya adi ne baabi a wɔbεda nyinaa abɔ 

wɔn. Wɔabɔ nyenyen a wɔnnim deε wɔrekɔ. 

                        

Duakorɔ gye mframa a εbu 

                      

d. Kum me na kyene boɔ 

Akanfoɔ wɔ gyidie sε onipa biara bεwu. Wei nti wɔwɔ εbε bi sε owuo atwedeε 

wɔhɔ yi ɔbaako mforo. Sε wokum obi a, sεdeε εteε biara wo nso bεkɔ dabi. Sε 

abusuafoɔ susu sε wɔn dehyeε wuo no firi onipa bi a, wɔfura saa ntoma yi. Wɔkyerε 

sε, wokum obi a, sεdeε εteε biara wonkyene boɔ wɔ asaase yi so.  

                      Kum me na kyene boɔ 

 

e. Nkum me fie nkɔsu me abɔnten 

Afadeε wei nso kyerε sε owuo a obi awuo no yε wo dε nanso wokɔ abɔnten kɔsu te 

sε deε εyε wo ya no. Ɛtumi ba sε owufoɔ no te ase koraa na wone no yε aka anaa 

wone no nte yie nanso berε a ɔbεwuo no na wɔayere wɔn ho resu no te sε deε wɔne 

no te yie berε a ɔte ase no. Akanfoɔ de saa ntoma yi kasa tia nyaatwom (hwε Adjei-

Sakyi, 2016). Me nhwehwεmu no maa mehunuu sε, abusuafoɔ anaa obi fura saa 

ntoma yi wɔ ayie ase a, na ɔde rekasa akyerε wɔn a wɔmpε nnipa yie nanso wɔkɔ 

abɔnten kɔka wɔn ho asεmpa no. Ɛtumi ba koraa sε εnyε obiara na ɔkumm owufoɔ 

no nanso wɔde ka nsεm bi kyerε nnipa wɔ ayie no ase ma wɔsesa wɔn suban ne 

wɔn nneyɔeε bi. Adwini a εwɔ saa ntoma yi mu yε ahaban. 

   Nkum me fie  nkɔsu me abɔntene                

 

ε. Ɔtan nnim akrɔkrɔ 

 Mpanimfoɔ bu bε bi sε, “akokɔ sa kyee εnyε akorɔma fε”. Wei kyerε sε obi tan wo 

a, deε wobεyε biara nni hɔ a εbεka n’akoma. Sε ɔka sε ɔbεkum wo a, kum ara na 

ɔbεkum wo. Wɔfura saa ntoma wei de kasa kyerε nnipa suban no bi. 

 

f. Amampεsee 

Wei nso yε akutiabɔ ayitoma baako a εkyerε sε ɔmanfoɔ mmεpε me nsere me. 

Seesei deε wɔn a wɔmpε me yie no anya me. Deε wɔpε biara no wɔmfa nyε me. 

Mpanimfoɔ a me ne wɔn twetwee nkɔmmɔ kyerεε mu sε nipa bi wuo tumi ma wɔsi 

abusuafoɔ atweetwee. Wɔgyi di sε onipa bɔnefoɔ tumi gye obi kra firi ne nsa ma 

abusuafoɔ a wɔaka no yε mmɔbɔ. Wɔn a wɔte ase no twa saa ntoma yi de kyerε 

amanfoɔ tebea a wɔwɔ mu. Wɔde bɔ akutia sε, seesei deε moanya yεn, deε mopε 

biara momfa nyε yεn. Adwini a εwɔ saa ntoma yi mu akɔyε sε ahwedeε no. 

                 

                         Amampεsere 

 

g. Aboa bi bεka wo a na εfiri wo ntoma mu 

Ntoma wei nso yε abεbudeε a wɔfura wɔ ayie ase de bɔ akutia. Akanfoɔ ka sε 

abɔntensoni bεnya wo a na efie nipa ka ho bi. Mpεn pii no wɔde kyerε sε wɔn 

busuani no wuo no farebae firi obusuani bi. Wɔn a wɔtaa fura saa ntoma yi yε 

abusuafoɔ. Adwini a εwɔ saa ntoma yi mu yε sakasaka nketenkete. Wei kyerε sε 

wɔn a wɔbεn wo no na wɔtumi di wo bɔne. Saa ntoma yi tu agyamfoɔ ne ɔmanfoɔ 

fo sε εsε sε wɔyε ahwεyie wɔ nnipa a wɔne wɔn yε biribiara. 

        Aboa bi bεka wo a na εfiri wo ntoma mu 

 

h. Akokɔnini abankwaa 

Mpaninfoɔ bu bε bi sε akokɔnini abankwaa, na woagye so sε nea mode bεyε me 

ara ni. Wei nso yε akutiabɔ ntoma baako a wɔde yε ayie. Mpanimfoɔ a mene wɔn 

dii nkɔmmɔ kyerεε mu sε, akokɔnini na ɔbɔn ma yεhunu sε adeε akyi na yεasɔre 

akɔyε nnwuma ahoroɔ. Mpεn pii no yεrepε aboa akum no awe a yεnkum nkokɔmma 

anaa ɔbereε na mmom yεkum akokɔnini. Wei kyerε sε nnipa nnwene mmoa a 

akokɔnini de boa ma wɔsɔre firi wɔn kεtε so kɔ wɔn nnwuma so. Wei na εde saa 

εbε yi baeε. Mpanimfoɔ yi kɔ so kyerε sε Akanfoɔ nam saa εbε yi so ayε akutia 

ntoma a wɔde kɔ ayie. Wɔde ntoma yi din toto mmoa a ɔdasani de boa ne nua nanso 

εnyε no fε na wakum no. 

                                              Akokɔnini abankwaa 

 

i. Kata wodeε so na bue obi deε so 

Ntoma wei nso akɔyε abεbudeε a Akanfoɔ de wɔ ayie. Mpεn pii no yεhunu ntoma 

yi wɔ ayie ase a, na εrebɔ akutia. Mpanimfoɔ a me ne wɔn twetwee nkɔmmɔ no 

kyerεε mu sε, wɔn a wɔfra ntoma yi de kyerε nnipa suban adi. Wɔkyerεε mu sε, 

εkyerε wɔn a wɔdi bɔne wɔ esum ase nanso wɔkari wɔn anim sεdeε wɔnnim 

biribiara na wɔka nkurɔfoɔ deε. Adwini a εwɔ saa ntoma yi mu yε baage ahoroɔ 

mmienu. Yεakata baako so εna yεabue baako so. Wei kyerε wɔn a wɔyε bɔne esum 

ase na wɔka amanfoɔ deε. 

                      Kata wodeε so na bue obi deε so 

 

k. Nipa nni ayε 

Nipa nni ayε yε akutia ntoma baako a menyaa wɔ me nhwhehwεmu yi mu. Saa ntoma 

yi pue wɔ ayie ase a, na εreka nsεm bebree akyerε wɔn a wɔwɔ ayie no ase. Ɛdaa adi 

wɔ me nhwehwεmu yi mu sε, ntoma yi kyerε nipa boniayεfoɔ a deε wobεyε ama no 

biara nyε no fε. Berε biara ɔhwε sε ɔbεbɔ wo fam na deε wowɔ biara ahwere wo. Ɔtumi 

bɔ wo ho pɔ kum wo firi asaase yi so εmfa ho ne adepapa biara a woayε ama no. 

Akanfoɔ ka sε, “nipa nni ayε, sε wokɔto sε nsuo refa no a, gyae no”. Adwini a εwɔ saa 

ntoma yi mu yε nipa a nsuo afa no na wama ne nsa so repε mmoa a berε korɔ no ara 

dεnkyεm rebεwe no. Nsunsuansoɔ a εnya wɔ nnipa so ne sε, obi mpε wo yie a wo nso 

mpε no yie. Wei si Akanfoɔ asεm bi a wɔka sε, “obi ntɔ nsa nhyira ne busuefoɔ“ so 

dua. Bio, sε woreyε obi papa a na woayε ahwεyie εfiri sε nnipa tirim yε sum.  

                           

 

 

l. Sε wote me ho asεm a fa akonnwa tena so 

Wei nso yε akutia ntoma baako a Akanfoɔ fura de kɔ ayie. Nkyerεkyerεmu a εpuee wɔ 

me nhwehwεmu ne sε, εnni kwan sε ɔdasani pε ntεm bu atεn. Wɔkyerε sε, wote obi 

asεm a nya abotare ne ebia na εnte saa. Ɛnni kwan sε wosɔre de nante keka kyerε 

nkurɔfoɔ saa. Wei si mpanimfoɔ bε bi wɔbu sε, “wote owuo deε a, tie nkwa deε nso”. 

ntoma yi tu fo na εkyerε agyamfoɔ ne wɔn a wɔba ayie no sε nsεnkeka bebree nyε 

adepa. Adwini a εwɔ saa ntoma yi mu yε nkonnwa. Wɔde saa nkonnwa yi kyerε abotare 

na εnyε ntεmpε.      

                                 

 

               Sε wote me ho asεm a fa akonnwa tena so 

 

m. Adasa pε mmɔborɔ 

Mpanimfoɔ a wɔboaa me wɔ ntoma yi nkyerεaseε maa kyerεε me sε, adwene a 

εdeda nnipa tirim no nyε pε. Obi nso ntumi nhunu asomasi anaa ɔbenten deε. Wei 

na mpanimfo ka sε, etire nnyε borɔferε na yεapae mu ahwε”. Owura Asante kyerεε 

me sε, obi fura ntoma yi kɔ ayie a na ɔde kyerε nipabɔnefoɔ a daa wɔpε sε nnipa kɔ 

ahokyerε mu. Ɔtoa so ka sε, saa nipabɔneyεfoɔ yi pε wɔn ankasa nkɔsoɔ daa na 

wɔhwε sε afoforɔ bεba wɔn nan ase abεsrε wɔn na wɔanya biribi aka de ahoahoa 

wɔn ho. Ɔfoforɔ nso kyerε sε nnipa a wɔte saa no di awu nanso wɔkari wɔn anim 

sε papa na εwɔ wɔn tirim. Abusuafoɔ fura saa ntoma yi de bɔ akutia berε wɔsusu sε 

nnipa bi nim deε wawuo no ho bi. Nsunsuansoɔ a ntoma yi nya wɔ wɔn a wɔkɔ ayie 

no so ne sε, εma wɔhunu sε onipa no anwu kwa. Bio, ɔpanin baako nso kyerεε me 

sε, εma wɔn a wɔnim owuo no ho biribi ne wɔn a adwenmmɔne ahyε wɔn ma no 

tumi sesa wɔn adwene. Ntoma foforɔ a εpuee wɔ me nhwehwεmu yi mu a εkyerε 

akutiabɔ bi ne Atamfo ani awu, Yεne wo sere kwa ne Woafa me nwa. 

 

4.2.5 Ayie afadeε a εkyerε sε owuo mmɔ nkaeε 

Me nhwehwεmu maa mehunuu sε owuo mmɔ nkaeε. Wei daa adi wɔ nkɔmmɔtwetwe fa 

afadeε no bi a Akanfoɔ de yε ayie. Wɔfa Yaw Barima maa metee aseε sε, Akanfoɔ wɔ 

gyidie bi sε ansa na obi bεwuo no na onii no anyini kɔ akyiri pa ara anaa sε yareε bi abɔ 

no. Deε εde owuo bεba biara a εnyε nyinkyεre ne yareε yε deε wɔnsusu sε εba saa. Wɔfa 

Yaw Barima ka sε, obi wu prεko pε a hwee nyεε no a, Akanfoɔ frε no sε “wabu abugyen” 

Wɔhunu sε εyε mpofirim wuo. Wɔtumi ka sε asomasi anaa ɔbebten wuo yi deε yante ne 

yareε. Obi nso tumi bisa sε ɔyaree anaa? Wei ma wɔte aseε sε owuo yε adeε bi a ɔmmɔ 

nkaeε ansa na wafa obi. Wɔgyina saa nsεm yi so fa wɔn ho wɔ ɔkwan soronko so. Ntoma 

a wɔtaa fura no kasa kyerε sε owuo mmɔ nkaeε. Wei tu fo sε obi nnim da a ɔde bεwuo nti 

wowɔ biribi a na woayε no ntεm na mmerε nni hɔ. Ntoma ahorɔ a εkyerε sε owuo mmɔ 

nkaeε no bi ne; 

a. Mpofirim wuo ayε ade. 

Akanfoɔ wɔ saa ntoma yi a wɔde yε ayie a εkyerε sεdeε owuo tumi fa onipa wɔ 

berε a ɔmmɔ no nkaeε. Wei na wɔfrε no mpofirim wuo no. Saa ntoma yi kyerε 

wɔn a wɔba ayie no sε owuo bεtumi ato obiara berε a n’ani nna ne so. Wei nso 

ma abusuafoɔ yε mmɔbɔ. Akanfoɔ ayie ntoma a εne saa nkyerεkyerεmu yi yε pε 

bi ne, Yεansusu saa, Wo wuo yi ayε me sε daeso, Woamma yεante asεmpa, Anka 

ka biribi kyerε yεn, Anka tena yεn nkyεn kakra, ne Abusua ahyia na wowɔ hen? 

b. Owuo nnim ahwεyie 

Akanfoɔ hunu owuo sε εka onipa abrabɔ ho. Ɛnam wei nti εwɔ sε ɔdasani biara 

boaboa ne ho esiane sε obiara nnim berε pɔtee a ɔde bεfiri asaase yi so. 

Nkyerεkyerεmu a menya firii saa ntoma yi mu ne sε, owuo nnim sε woabɔ wo 

ho ban. Sεdeε woteε biara ɔbεtumi abεfa wo akɔ. Adwini a εwɔ saa ntoma yi mu 

yε anomaa a εgina hɔ ma owuo. Ɔbεtumi abεfa wo berε biara a ɔpε. 

     Owuo nnim ahwεyie 

 

4.2.6 Ayie afadeε a εkyerε sε owuo da amansan kɔn mu 

Biribiara nni wiase a yεbεtumi asi gyina sε εbεsie gye owuo ne εtoɔ (Franklin, 1817:206). 

Onimdefoɔ yi nkyerεmu ne sε owuo bata onipa ho enti sεdeε εteε biara εwɔ sε nipa wu. 

Kearl (1989) nso ka foa so sε, owuo wɔ wiase baabiara ne saa nti ayie nso mpa baabi a 

owuo wɔ da. Animdefoɔ yi adwenkyerε ne Akanfoɔ deε no kɔ bɔkorɔ so. Akanfoɔ gyi di 

sε obiara nni hɔ a ɔbεkwati owuo wɔ wiase. Wɔgye di sε Onyankopɔn bɔɔ nnipa na ɔbɔɔ 

owuo nso bataa ne ho. Wei nti wɔbɔ wo bra wɔ asaase yi so wei a εwɔ sε wosan kɔ wo 

bɔfoɔ nkyεn. Wɔka sε, “ɔbra twa owuo” de  si wei so. Ɔdwomtoni Akwasi Ampofo Adjei 

a ɔfiri Asante Mampɔn, kaa wɔ ne nwom mu sε, “asaase tokuro obiara bεwura mu bi” 

Nkyerεkyerεmu a εwɔ n’asεm yi mu ne sε, onipa biara ntumi nwura asaase tokuro mu gye 

sε wawu. Ne saa nti sε obiara bεwura asaase tokuro mu deε a, na εkyerε sε owuo da hɔ ma 

obiara. Akanfoɔ gyina saa gyidie yi so fura ntoma ahoroɔ a wɔde kyerε sε obiara bεwu 

sεnea woteε biara. Ntoma yi bi din ne;  

a. Asaase tokuro 

Saa ntoma yi bɔ ɔdasani nkaeε sε ɔwɔ baabi kɔ. Ɔdwontoni Akwasi Ampofo Adjei 

a na wɔtaa frε no “Mr. A.A.A” kaa wɔ ne nwom sε, onipa bεgya wiase agyapadeε 

hɔ akɔhyε asaase tokuro mu ama mfɔteε adi ne nam. Mpanimfoɔ a me ne wɔn 

twetwee nkɔmmɔ no kyerεε mu sε obiara a ɔbεwu no εwɔ sε yεsie no. Wei kyerε sε 

εtwa sε wɔde ɔdasani biara kɔhyε fam berε a wawuo. Wei si deε Twerε Kronkron 

aka no sε dɔteε mu na onipa firi baeε na ɔbεsane akɔ dɔteε mu. Ɛkyerε sε onipa wu 

na sε wɔde no kɔhyε fam a ɔbεdane dɔteε. Akanfoɔ nam wɔn suahunu ne saa nsεm 

yi so ato ntoma bi din a wɔfrε no Asaase tokuro de kɔ ayie. Ɛkyerε agyamfoɔ sε, 

sεdeε owuo da amansan kɔn mu nko ara deε εtwa sε wɔde no kɔhyε fam. Bio, onipa 

nsε hwee wɔ asaase yi so. Awieeε no yε ɔsεeε εfiri sε onipa wu a yεmfa no nyε 

hwee bio. Ntoma yi ahosuo tumi yε kɔkɔɔ, tuntum anaa fufuo. Ahyεnsodeε a εwɔ 

ntoma yi my yε asaasetam a ntokuro deda mu. Ɛho mfonini nie. 

b. Owuo atwedeε 

Akanfoɔ wɔ kasa bi sε, εnyε ɔbaakofoɔ na ne nana ne aberewa. Saa ara nso na owuo 

teε. Wɔbu bε sε, owuo atwedeε ɔbaako mforo. Wɔde saa akasabεbuo yi nso ayε 

ntoma a wɔde yε ayie. Ntoma yi wɔ nsesaneε te sε atwedeε wɔ mu. Yεwɔ ne tuntum 

ne ahosuo ahoroɔ a εka ho. Me ne Nana Poku twetwee nkɔmmɔ no, ɔkyerεε me sε 

owuo atwedeε a wɔka no akɔyε sε εkwan a wɔde kɔ baabi. Saa kwan no deε sε wopε 

o wompε o, εwɔ sε wofa so bi. Ɛne sε owuo yε kontonkrowi nti εtwa sε ɔde obiara 

kɔ. Nsunsuansoɔ ne suahunu bi nso a εwɔ saa ntoma yi mu ne sε, sε wote hɔ a na 

woaboaboa wo ho εfiri sε wowɔ baabi kɔ. Akanfoɔ ayie ntoma baako a εne saa 

nkyerεkyerεmu yi yε pε ne Owuo bεgya hwan ni, Owuo yε kontonkrowi da amansan 

kɔn mu, Dabi yεbεhyia mu εna Owuo nnim ahwεyie. 

               Owuo atwedeε (menyaa wei firii ntomatɔnfoɔ hɔ) 

 

d. Wawie n’adwuma 

Akanfoɔ wɔ gyidie bi sε ɔdasani biara wɔ adwuma a Ɔbɔadeε bɔɔ no sε ɔmmεyε 

wɔ asaase yi so. Me nhwehwεmu no maa mehunuu sε, woyε saa nnwuma yi wie a, 

deε aka w’anim yε owuo. Akanfoɔ nam saa gyidie yi so ato ayie ntoma yi din de yε 

wɔn adɔfo ayie de hyε no animuonyam . Nsusuansoɔ a saa ntoma yi wɔ ne sε, 

dwuamdie biara a εhyε ɔdasani nsa no, sε wobεwie o, sε wonnwie o owuo da hɔ ma 

wo 

 

e. Sε wonnim me ahwε me bi na kɔ 

Me nkɔmmɔtwetwe no mu maa mehunuu sε gyidie a Akanfoɔ wɔ wɔ owuo ho na 

ama wɔato ntoma wei din. Ɔpanin baako a me ne no twetwee nkɔmmɔ kyerεε me 

sε, sε yεdeda funu na sε ɔmamfoɔ retwa ho ahyia a, εwɔ sε wɔhunu sε saa ara nso 

na dabi wɔbεyε. Ɔkɔɔ so kyerεε mu sε, wɔn a wɔahyia wɔ ayie no ase no nso berε 

bi bεba a wɔnhunu wɔn ho bio. Saa asεm yi si Dwontoni Kwabena Akwaboa nwom 

a wato ne din sε sε wonnim me a hwε me bi na kɔ, εbεtɔ dabi na menni wiase bio.Wei 

kyerε sε onipa nkyene boɔ wɔ asaase yi so εfiri sε owuo da hε ma ɔdasani biara 

 

 

4.2.7 Ayie afadeε a εkyerε awerεkyekyerε 

Mpanimfoɔ se, awerεkyekyerε yεfa no onipa ho, ayie nso yɔ nkɔgya nkɔgya. Wei nti na 

Agyekum (2012) ka sε, ayie yε adwabɔ kεseε baako a εwɔ Akanfoɔ mu. Nipa baako ntumi 

nyε ayie. Ayie hia ɔmanmu no nyinaa mmoa εfiri sε owuo da amansan nyinaa kɔn mu. 

Mpanimfoɔ ka sε, deε adeε atɔ n’ani no, εnyε ɔno ara na ɔyie. Ne saa nti sε ayie ba a εhia 

sε ɔmamfoɔ bεkyekyere wɔn a wɔn dɔfo awuo no werε. Akanfoɔ nam wɔn afadeε so 

nkanka ntomafura de kyekyere wɔn ho werε. Abusuafoɔ wɔ wɔn deε εna Agyamfoɔ nso 

wɔ afadeε a εkasa kyekyere abusuafoɔ no werε wɔ ayie ase. Ɛsan nso kyerε ɔdɔ a ɔmamfoɔ 

wɔ ma nnipa a wɔn ne wɔn te ɔman no mu. Bio, saa ntoma yi nsunsuansoɔ baako nso ne 

sε, εtu nnipa fo sε wote kuro bi mu a, fa wo ho hyε ɔman no adeyε mu na daakye wo hia 

mmoa anaa biribi to wo a, wo nso woanya mmoa afiri ɔmamfoɔ hɔ. Sε wote ɔman mu na 

sε wonkɔ ayie a, εbεyεden sε wo nso bεnya nnipa ama wɔabεkyekyere wo werε berε a wo 

nso woanya ayie. Akanfoɔ adafeε a εkyerε awerεkyekyere no bi ne Anibere a εnsɔ gya, 

Ɔdehyeε nsu, Fa ma Nyame, Mede mehaw hyε Awurade nsa, Onyame bεhwε yεn, Yεkomm 

ma Awurade, Yεaban kεseε ne Yεhowa ne Mako nyinaa mpatu mmere 

4.2.8 Ayie afadeε a εyε nipa din 

Akanfoɔ ntoma a wɔde kɔ ayie no bi nso akɔyε nipa din. Me nhwehwεmu yi maa mehunuu 

sε, ayitoma a nnipa din deda soɔ no wɔ abakɔsεm a εtaa akyire. Ntoma bi tumi pue wɔ 

onipa bi berε so anaa wɔtumi yε ntoma de to ɔpanin bi. Sε yεhwε kente ntoma bi te sε 

“Obama” a, wɔkyerε mu sε berε a ɔmanpanin yi bεdii Amerikafoɔ so na ɔbaa Ghana 

nsrahwε na kentenwonofoɔ yεε ntoma yi de hyεε no animuonyam. Yεwɔ kente foforɔ bi te 

sε “Kuffour”, “Theresa” ne “Fatia fata Nkrumah” a ne nyinaa abakɔsεm tae akyire. Saa 

ara nso na εteε wɔ saa ayitoma yi mu. Wɔfa Yaw kyerε mu sε onipa a wɔdii kan de saa 

ntoma no yεε n’ayie din taa bεyε ntoma yi din. Wei ma saa din no bεyε ayitoma no din 

afebɔɔ ma ɔmamfoɔ tumi fura de kɔ ayie. Ɛtɔ da bi nso a dwuma a ɔpanin bi yε ne ne ne 

din nyinaa tumi bεda ntoma bi so esiane sε ɔno na wɔdii kan de yεε n’ayie. Ayitoma a nipa 

din deda soɔ no bi ne Yaw Dɔnkɔ, Ama Sεεwaa, Agyei mmɔ tuo ne Bonsu                   

                                 

   

Yaw Dɔnkɔ 

4.2.9 Nkwadaa ne Afadeε 

Afadeε titire a nkwadaa ne owufoɔ bi nananom de kɔ ayie ase yε ntoma a n’ahosuo yε 

tuntum ne fufuo. Nhwehwεmu yi da adi sε akane no, na Akanfoɔ mfa ntoma fufuo ne 

tuntum nyε ayie koraa. Tuntum ne kɔkɔɔ nkoaa na na wɔde yε ayie. Sεdeε madi kan akyerε 

mu no, ɔpanin bi fura ntoma fufuo ne tuntum wɔ ayie ase a, wɔbu no “gyamsedeε”. Sε 

yεhunu fufuo wɔ ayie ase a, na εyε nkwadaa ne nanafoɔ. Mmɔfra no fura ntoma yi 

“akɔmfotoma”. Ɛne sε, wɔde ntoma fufuo yi bɔ wɔn kɔn mu. Baabi koraa a ɔhene awuo no, 

wɔto dwom de wɔn nan ne wɔmafunu pempem fam wɔ ayie no ase. Dwom a wɔto no bi ne 

sε; 

Nana awu oo 

Yεmmua nna oo 

Nana awu oo 

Yεmmua nna oo 

Wɔkyerε sε Nana awu deε nanso wɔn nkwadaa deε wɔntumi mmua nna. Ɛwɔ sε wɔdidi. 

Sεdeε amammerε kyerε no, owuo si wɔ Akanfoɔ mu a, abusuafoɔ nom dadeε abua mu. Ɛne 

sε, wɔnnidi. Mmɔfra no kyerε sε wɔn deε wɔnka mmuada no ho bi enti na wɔto saa dwom 

no. Wɔtumi to saa dwom yi kɔpem sε wɔbεnya sika ansa na wɔafiri ayie no ase akɔ (Nketia, 

1955). Nkyerεkyerεmu yi di adanseε sε, akane no wobεhunu ntomafufuo wɔ ayie ase a na 

εy owufoɔ no nananom na wɔfura. Ɛnnε yi deε εnyε wɔn nko ara na wɔtumi fura fufuo wɔ 

ayie ase. 

4.2.10 Honam Nkekaho Ahoroɔ 

Sε yεyi afadeε a εyε ntoma to nkyεn a, Akanfoɔ wɔ nsεnkyerεne ahoroɔ a wɔyε wɔ wɔn 

honam ka ntomafura yi ho de kɔ ayie. Saa nsεnkyerεnedeε yi nyinaa wɔ deε εkyerε a ne 

nteaseε no nnyina adeε no so na mmom emu dɔ pa ara. Afadeε wei kɔwie anibere ne 

awerεhoɔ berε a wɔafa ho saa. Honam agyinaeεhyεdeε yi bi na εdidi soɔ yi. 

a. Nyanya 

Nyanya yε mfuyε a akɔyε nhomanhoma. Ne dwumadie ne sε εsa nyarewa nanso 

εpue wɔ ayie ase a, εkura nteaseε foforɔ. Ɔbaa Aku kyerεε wei mu sε, wɔn a wɔbεn 

owufoɔ no titire mmaa na wɔtaa de nyanya yε kɔnmuadeε wɔ ayie ase. Mpεn pii no 

sε nyanya pue wɔ ayie ase a, na owufoɔ no yε obi a ɔdi mu pa ara. Ɛtaa yε ɔhene 

anaa abusua mu panin bi. Wɔfa Yaw kyerε sε, wɔde kyerε sε abusua no abɔ 

nyenyen. Nhwehwεmu kyerε sε, ɔbaa bi de nyanya gu ne kɔn mu wɔ ayie ase a, 

εkyerε animguaseε (hwε Adu-Gyamfi, 2010). Nkyerεkyerεmu a εwɔ wei mu ne sε, 

asεm ato no nti obiara anya no. Obiara tumi ka deε ɔpε kyerε no. Saa berε no ɔnnim 

abufuo ka awerεhoɔ nkoaa ho. 

 

b. Koogyan 

Koogyan nso yε ahyεnsodeε baako a εpue wɔ ayie ase. Wei yε abotire kɔkɔɔ a 

abusuafoɔ de bɔ wɔn tiri berε a efunu no da mpa mu. Wɔde saa adeε yi kyerε anibere 

ne awerεhoɔ. Nhwehwεmu yi kyerε sε, saa ahyεnsodeε yi ma yεhunu abusuafoɔ a 

adeε atɔ wɔn ani prεko pε. 

ɔhene a wabɔ koogyan wɔ ayie ase 

d. Nkrawoɔ 

Wei yε koogyan a wɔn a wɔbεn deε wawuo no pa ara de gu wɔn kɔn mu. Wɔyε saa 

adeε yi anɔpa berε a efunu no da mpa mu. Nkrawoɔ no kyerε anibere mmorosoɔ, 

kyerε sε wɔn ani abere kyεn obiara. 

 

 

 

 

 

 

 

Nkrawoɔ na εgu mpanimfoɔ no kɔn mu     

e. Awisiado 

Sε ɔkanni maame anaa papa wu a, ne yere anaa ne kunu kɔma no awisiado. 

Ɔbaapanin Foriwaa kyerεε sε, mpεn pii no, awisiado ka nnoɔma a nsewfoɔ de ba 

ayie ase no ho. Ɔkɔɔ so kyerεε mu sε, awisiado yε ahwenieε a yεasina na yεde sika 

kɔkɔɔ abɔ ano. Wɔde kɔgu deε wawuo no mma kɔn mu de kyekyere wɔn werε berε 

a wɔasie efunu no awie na wɔreyε ayie. Ɔbaapanin dɔɔ mu sukɔ sε εnnε yi deε 

nsakraeε aba sika kɔkɔɔ a wɔde bɔ ahwennieε no ano mu. Wɔde deε wawuo no 

mfonini mmom na εbɔ awiasiado no ano. Nkyerεkyerεmu a Ɔbaapaini ne 

mpanimfoɔ nkaeε de maa me maa mehunuu sε, awisiado hyε mma nso wɔ ayie ase. 

Bio, εsan ma yεhunu mma yεhunu awoɔ ho mfasoɔ wɔ Akanfoɔ asetena mu. 

Nsunsuansoɔ baako a nso ne sε, εhyε owufoɔ no animuonyam sεdeε Akanfoɔ gye 

to mu sε awareε ho mfasoɔ baako ne mma no.                

            

Mma a awisiado deda wɔn kɔn mu (Menyaa wei firii ayie bi a mekɔɔ aseε) 

ε. Aburoo a yεatoto na ahye anaa burodua a εhyε okunani nsam 

Maame Oforiwaa kyerεε mu sε, okunani baa na ɔtaa kura saa adeε yi wɔ ayie ase. 

Akanfoɔ taa frε no dεnkyεmmoɔ. Ɔkyerεε nsεnkyerεne wei mu sε ne kunu awuo yi 

deε n’ano aduane asa anaa nipa a ɔma no aduane di nni hɔ bio. Ɔpanin Appiah nso 

ka sε,”Dwumadie baako nso a saa ahyεnsodeε yi de ne sε, εboa yi nkyea a anka 

wɔbεkyea okunani no firi hɔ. Ɔpanin yi maa nkyerεkyerεmu sε, mmusuo a anka ɔde 

bεma obi a ne kunu nwuiε no firi hɔ. Ɔfoforɔ nso kyerεε mu sε Akanfoɔ pε nkyea 

pa ara enti wɔamfa biribi ahyε okunani no nsεm a, wɔbεkyeakyea no ama n’adwene 

afiri su a ɔresu ne kunu no so. Nsakraeε a aba wei mu ne sε, wɔde nhwiren ma 

kunafoɔ no de si aburoo a yεatoto no anan mu. 

Suahunu a menya firii nkyerεkyerεmu a mpanimfoɔ de maa nsεnkyerεne yi ne sε 

okunafoɔ kyerε ɔdɔ soronko a ɔwɔ ma ne kunu wɔ amanneε yi mu. Wei nti ayie 

berε mu no ɔgyina wei so twe n’adwene si ne kunu a ɔne no retiti mu koraa saa da 

no berε a ɔredi yaw ne awerεhoɔ. 

 

f. Nwa konkro 

Kane no na wɔsina nwa konkro de gu abusuafoɔ no bi ne kunani no kɔn mu ayie 

berε. Wɔtaa yε saa amanneε yi wɔ ɔberempɔn anaa obi a ɔdi mu wɔ abusua no mu 

ayie ase. Nwa konkro yε adeε a biribiara nni mu. Wɔde saa adeε yi gu wɔn kɔn mu 

a, na wɔrepε akyerε sε wɔn ano aduane abɔ wɔn anaa deε wɔredi asa εnam owuo a 

abεfa saa nipa no korɔ nti. Wɔnni kamafoɔ biara wɔ asaase yi so bio. Ɛkɔba saa a, 

na ato anibere ne awerεhoɔ nkoaa. 

g. Atenakyε, Deduakyε ne Adabankyε 

Akanfoɔ tumi hyε mma a wɔn papa awuo no atena. Wei yε εkyε bi a wɔde hyε papa 

no mma berε a wɔabɔ wɔn tikwa na wɔde ntoma sini a wɔfrε no kyimitam abɔ so. 

Wɔde kosuahono ne mako taa bɔ kyimitam yi ano. Asante et al. (2013) ka sε, 

atenakyε yi kyerε sε onipa no nni hwεsofoɔ ne ɔboafoɔ biara bio. Mako no kyerε sε 

mma no ani abere na wɔredi yeaa ne awerεhoɔ. Maame Foriwaa nso maa metee 

aseε sε, kosua no nso wɔ asekyerε. Ɔkyerε mu sε, edin kosua asekyerε ne sε “εkɔsi 

yea ano”. Wei nti na sε asεnyaa to obi a na wɔama no kosua ahyira n’ano. Mpo sε 

ɔbaa bi fom ɔkunu mpo a ɔtumi pata no kosua sεdeε εbεyε a yea a ɔredi no bεkɔ. 

Saa na εteε wɔ ayitε mu. Akanfoɔ de kosua no si yeaa anaa awerεhoɔ a mma redi  

no ano. Asante ne ne nuanom nso kyerε wɔn adwene sε, kosuahono no kyerε sε 

biribiara ayε basaa. Sε agya anaa εna te ase a, εnyε nkosuahono na mmom akokɔ 

mua. Nhwewεmu yi ma yεhunu sε atenakyε yi san hyε mma a wɔn papa awuo no 

nso wɔ ayie ase. 

 

Sε obi papa nua nso wua a, ɔhyε wo deduakyε. Dudua yε ahaban a εwɔ wuram. 

Wɔde nwene εkyε na wɔde ahyε wo. Saa amanneε yi ntaa nkɔ so εnnε mmerε yi 

mu. Agyekum kyerε sε saa amanneε wei nso kyerε sε wɔredi werεhoɔ. Wɔsan de 

saa amanneε yin so hyε papa no mma nso wɔ ayie ase. 

 

Adabankyε nso yε εkyε soronko a ɔhene hyε wɔ ayie ase. Ɔno nko ara na ɔtumi hyε 

saa εkyε wɔ berε a ɔrekɔ ayie ase. Saa εkyε yi kyerε anibere wɔ hwere a wahwere 

nee dehyeε bi. Wɔfa Yaw Barima ka to so sε, ɔhene tumi hyε adabankyε berε a 

atoyerεnkyεm bi ato ne kuro anaa ɔrekɔ ako. Wei nso kyerε sε n’ani abere 

 

h. Hyiretwa 

Wei nso yε honam ahyεnsodeε baako a yεhunu wɔ ayie ase. Sε yεhunu sε yεatwa 

obi hyire wɔ ayie ase a, εkyerε gyamsedeε. Ɛne sε, εyε wɔn ya nanso wɔnsosɔ owuo 

no so. Wɔn a wɔtaa twitwa wɔn hyire yε ntaafoɔ, Nkruma, Badu anaa Adusa. Sε 

εkɔba sε ɔbaako wu a, wɔtwa deε ɔte ase no hyire. Wɔde wei pam mmusuo biara a 

εbεba deε ɔte ase no so. Wɔtumi yε saa amanneε yi nso wɔ atɔfowuo anaa sodoɔ 

ayie ase. Wɔtwa abusuafoɔ hyire de si owuo foforɔ kwan. 

 

i. Ntwomabɔ:  

Ahyεnsodeε baako a yεhunu wɔ nnipa binom ho wɔ ayie ase ne ntwoma. Ameyaw-

Benneh (1999) ne Sarpong (1974) yε adwene sε, wɔn a yεbɔ wɔn ntwoma no taa 

bεn owufoɔ no pa ara. Me nhwehwεmu no daa adi sε wɔn a wɔfiri adehyeε abusua 

mu a okunani ka ho na wɔtumi bɔ wɔn ntwoma. Wɔbɔ ntwoma wɔ wɔn mmatiri so, 

wɔn koko so anaa wɔn moma so. Akanfoɔ frε deε wɔde bɔ wɔn moma so no 

“kotobirigya” εna ntwoma a wɔde bɔ wɔn mmatiri so no “asafe” Ntwomatwitwa 

no tumi yε mmiεnsa anaa mmienu. Asante et al. 2013) kyerε mmiεnsa yi mu. Ɔka 

sε, baako gyina hɔ ma Onyankopɔn a ɔbɔɔ home guu onipa mu a ɔkra no resan akɔ 

ne nkyεn, deε εtɔ so mmienu gyina hɔ ma Asaase Yaa a yεde efunu no kɔhyε ne 

mu εna nananom nsamanfoɔ a wɔbεgye deε wawuo no atom wɔ asamando. Deε 

Onimdefoɔ yi aka no kyerε sε onipa wɔ baabi kɔ berε wawuo. Wei nti na Akanfoɔ 

hunu owuo sε εyε akawntuo no.  

 

Me nhwehwεmu no nso daa adi sε ntwoma mmiεnsa no kyerε sε ɔne deε wawuo no 

dɔ nsa da εna εyε mmienu nso a aseε ne sε wanu ne ho. Nkyerεkyerεmu yi di 

adanseε sε owuo yε awerεhoɔ esiane sε εde ntetemu ba owufoɔ no ne ateasefoɔ 

ntam.  

 

Asante ne ne nuanom san si agyina sε, ntwoma yi kyerε efi a owuo de aka abusuafoɔ 

ne owuofoɔ no. Nhwehwεmu yi kɔ so kyerε mu sε εnyε obiara na owu a abusuafoɔ 

bɔ ntwoma. Ɛtaa yε nipa titire anaa obi a wanyini adi  ne mfeε nyinaa awie. Afei 

nso ntwomabɔ hyε abusuafoɔ a wɔbεn owufoɔ no pa ara nso ma agyamfoɔ hunu 

wɔn ntεm. Ne korakora no, εkyerε yawdie ne awerεhoɔ a wɔwɔ mu. 

 

 

k. Nnoahyε 

Nnoahyε no nso yε ahyεnsodeε baako a εka ntwomabɔ no ho wɔ ayie ase. Wɔn a wɔhyε 

wɔn nnoa no nso yε owufoɔ no busuani mapa anaa kunani. Mmaa titire na Akanfoɔ hyε 

wɔn nnoa. Sε ɔbaapanin bi wu wɔ Akanman mu a, wɔhyε ne mma no bi nnoa. Saa ara 

na kunani nso teε. Berε a kobene no bɔ ne mu no, wɔde borɔdehono a yεaboro ama ayε 

sε sapɔ bɔ ntwoma no mu na wɔte atwitwa obusuani baa no nsa ho ne n’anim. Afei 

wɔde adɔbε nkɔnmu a yεfrε no nnoa no ntiantia yε ahweneε kyekyere ne nsa na wɔde 

ahwinnieε ato ne kɔn mu. Berε korɔ no ara wɔde kobene no bi yε abotire de bɔ ne tin a 

mako hyehyε nkyεn. Bio wɔhyε no atofo na wɔde nnoa no bi abobɔ ne sisi mu agyae 

mu akɔgu n’akyi. Nnoahyε yi kyerε anibere ne awerεhoɔ. εkyerε sε ɔboafoɔ asa. Bio, 

εkyerε hia a εhia sε wɔyε nkabom saa berε no. Wɔn a wɔhyε wɔn nnoa su kɔ tire ba tire 

wɔ ayie no ase. 

 

 

 

 

 

 

 

 

 

 

 

 

 

 

 

 

Nnoahyε: menyaa wei firii nhwehwεmubea hɔ                           

4.3 Nsakraeε a aba Akanfoɔ Afadeε a wɔde yε ayie mu  

Nsakraeε bebree na abεwurawura sεdeε Akanfoɔ fa wɔn ho kɔ ayie mu. Saa nsakraeε yi 

gyina nnoɔma bebree so. Amammerε foforɔ ne nipa afrafra ka wei farebae ho. Akanfoɔ tu 

kwan kɔ nkuro ne aman foforɔ so ne nnipa bebree didi nkitaho. Saa ara nso na nnipa binom 

nso nam nnwuma ne atukɔtena nso abɔtena Akanfoɔ nkuro so di wɔn nnwuma. Wei ama 

wɔn amammerε titire sεdeε wɔfa wɔn ho wɔ ayie ase no anya nsunsuansoɔ wɔ Akanfoɔ deε 

no so ɔfa baabi. 

 

Bio, nwomasua ne abεεfosεm nso yε adeε baako a εde saa nsakraeε yi aba afadeε a wɔde 

yε ayie no mu. Ntomafura yε Akanfoɔ amammerε baako a wɔnni ho agorɔ koraa. εfiri tete 

ɔbɔadeε bɔɔ wiase na ntomafura bεkaa wɔn ho. Ne saa nti sε yεka afadeε a wɔde yε ayie a 

na ne kεseε no ara gyina ntomafura so nanso εnnε nsakraeε aba mu. Ntaadehyε abεwura 

mu. Sε ayie ba a, ɔmanfoɔ dodoɔ no ara pempam ntaadeε hyε. Mpεn pii no abusuafoɔ no 

pa ara na yεhunu sε wɔfura ntoma. Agyamfoɔ no dodoɔ ara hyε ntaadeε a yεapam. 

Abusuafoɔ no mu bi koraa twa ntomakorɔ na wɔapam no ntaadeε ahyε. Ɛrekame akɔyε sε 

ayie biara a εbεba no ɔmanfoɔ twa ntoma mono pam hyε berε a kane no na εnte saa. 

 

Ɔkwan a wɔfa so pempam ntaadeε no koraa ne Akanfoɔ amammerε bɔ abira. Akanfoɔ hunu 

ayie sε anibere ne awerεhoɔ enti wɔnsosɔ adeε biara a εyε fε so koraa. Ɛnnε mmerε yi 

ɔkwan a wɔfa abεεfo kwan so pempam ntaadeε no kyerε sε ayie no yε adeε kεkε bi a anibere 

ne awerεhoɔ biara nni mu. Akanfoɔ bu saa ntaadeε a wɔapempam no fεεfε so yi sε ahotε 

bi. 

Yεyi ntaadeε a wɔpempam yi to nkyεn a, yεhunu Kwasi Broni ntaadeε a wɔfrε no “T-

shirt” Sε ayie duru a, wɔhyεda yε saa ntaadeε yi na wɔde owufoɔ no mfonini ato anim na 

wɔatwerε nsεm bi agu akyire. Mmranteε ne mmabaawa na wɔtaa hyehyε saa “T-shirt” yi.  

Nsεm a wɔtwerε gu akyire no bi yε borɔfo kasa bi te sε “What a shock” a εkyerε mpofirim 

wuo, owua a εyε nwanwa anaa wɔansusu koraa. Wɔsan wɔ “Gone too soon” a εno nso 

kyerε sε onipa awu ntεm. Nnipa a wɔn mfeε nnuruu akyiri koraa na yεhunu saa ntwerεdeε 

yi wɔ wɔn ntaadeε a yεde kɔ ayie. Wei nyε Akanfoɔ amammerε koraa nanso seesei deε 

abεka ho a εkɔ so daa wɔ ayie ase. 

 

Kane no, na Akanfoɔ yε ayie Yawoada a εyε dakoro pε. Nhwewhεmu kyerε sε, deε nti a 

wɔyε ayie Yawoada εne sε εyε da a Akanfoɔ de di yeaa εno nti na wɔfrε no “Yawoada” no. 

Ɛnnε asesa εnam nnwumasεm ne εsom ahoroɔ titire Kristosom. Wei ma Akanfoɔ yε ayie 

nna mmienu, Memeneda ne Kwasiada. Ebinom twa ntoma a wɔde bεyε ayie Memeneda na 

wɔatwa foforɔ de kɔ asɔre ne Kwasiada. Wei na wɔfrε no nnaase asɔre. Ɛha na εde 

ntomafufuo bebree abεwura Akanfoɔ ayie mu no. Wɔtaa de ntomafufuo ne tuntum kɔ asɔre 

Kwasiada berε a wɔayε ayie awie no. Kane no na εnte saa. Sε wɔtoa ayie no so adekyeεe 

koraa a εyε tuntum ne kɔkɔɔ korɔ no ara. Wɔntwa ntoma fufuo biara. 

 

Mpanimfoɔ se, woposa nunum a na wote ne kankan. Ne saa nti metwe penii mpanimfoɔ ne 

mmabunu maa wɔkyerεε deε nti a Akanfoɔ titire mmabunu no mpε ntomafura na mmom 

wɔtwa ntoma pempam hyε no. Nkyerεkyerεmu a menyaa wɔ wei mu ne sε, ntaadehyε no 

ma wɔn ho henhare sene sε wɔbεfura ntoma berε a ayie no rekɔ so. Nnwumayεfoɔ a 

wɔkɔgya wɔn adwumayεni ayie no dodoɔ ara ani gye sε wɔbεhyε ntoma ataadeε sεdeε wɔn 

ho bεhara wɔn. Baabi koraa wɔ hɔ a wɔde wɔn adwuma mu ataadeε anaa wɔn nyinaa 

pempam ataadeε baako. Wɔyε saa de hyε wɔn ho nso sε adwumayεfoɔ a wɔrebεgyam wɔn 

dɔfoɔ.  

 

Bio, awuwuoawuwuo adɔɔso εnnε yi sene kane no nti atenka a na wɔwɔ ma owufoɔ no 

asesa εnnε yi. Wei nti na ayie ba a na wɔn afadeε no fa kεseε akɔyε ahotε no. Wobεhunu 

na mmabunu no asiesie wɔn ho fεfεεfε te sε deε wɔrekɔ afahyε anaa ayeforɔ bi ase no. Sε 

yεyi ntoma a wɔpam no ntaadeε hyε to nkyεn a, mpaboa a wɔhyε no nso yε deε abεwura 

mu. Mpaboa a aborɔfo frε no “shoe ne sandals’ nyε yεn amammerε nanso mpanimfoɔ ne 

mmabunu bi hyε na wɔahyε ahwehwεniwa ato kɔnmuadeε aka ho. Kane no,na Akanfoɔ 

titire abusuafoɔ a adeε atɔ wɔn ani no nan deda fam berε a wɔreyε ayie. Ahemfo nko ara 

na wɔtumi hyε ahenemma εfiri sε ɔhene ntumi mfa ne nan nto fam. Deε εde mpaboahyε 

aba yi bi nso gyina ampomuden so. Esiane yareε ne pira nti εho akɔhia sε wɔhyε mpaboa. 

 

Weinom ne afoforɔ na εde nsakraeε aba afadeε a wɔde yε ayie no mu. Ɛwom sε nsakraeε 

aba afadeε no mu nanso ebi wɔ hɔ a εnsesaeε koraa titire kuntunkini, kobene be birisi a 

abusuafoɔ mpanimfoɔ no fura berε a wɔn dehyeε be kɔ ne kra akyi no. 

4.4 Ɔfa yi tɔfabɔ 

ɔfa a εtɔ so nan yi na mede ayε me dwumadie yi mu mpεnsεmpεnsεmu sεdeε ne nsεmmisa 

no teε. Mekyerεε Akanfoɔ afadeε ahoroɔ ne sεdeε emu biara teε. Ɛdaa adi pefee sε, Akanfoɔ 

afadeε no titire akɔyε ntoma ahoroɔ ne honam ahyεnsodeε bi a εka ntomafura wɔ ayie ase 

ho. Megyinaa nsεmpɔ titire so na me kyerεkyerεε afadeε ahoroɔ yi mu. Akanfoɔ afadeε 

ahoroɔ a wɔde yε ayie da nsεmpɔ titire bi te sε, deε εkyerε anibere ne awerεhoɔ, afadeε a 

εkyerε ɔdɔ a Akanfoɔ wɔ ma owufoɔ ne ateasefoɔ, afadeε a εkyerε Akanfoɔ afadeε wɔ 

Onyankopɔn mu. Bio, yεwɔ afadeε a εkyerε sε owuo wɔ hɔ yi εmmɔ nkaeε ansa na afa obi 

na mmom εba mpofirim εna yεwɔ afadeε a kyerε sε owuo nyε onipa baako dean a mmom 

εda amansan kɔn mu. 

 

Ɔfa yi kɔ so kyerε honam ahyεnsodeε binom a Akanfoɔ de yεn wɔn ho  berε a wɔreyε ayie. 

Wei bi ne nyanya, ntwomabɔ ne nnoahyε, awisiado ne nkrawoɔ ne deε εkeka ho. Saa 

ahyεnsodeε yi so nkyerεkyerεmu da awerεhoɔ, anibere ne awerεkyekyere adi. 

 

Ne korakora no, mede ɔfa yi akyerε nsakraeε bi a abεwurawura Akanfoɔ afadeε a wɔde yε 

ayie no mu. Ebi ne ntaadeε a yεkɔpam hyε, ntomatwa ahoroɔ ne mpaboa a yεhyε. ɔfa yi 

akyerε sε amammerε mfrafra, nwomasua, abεεfosεm ne ahotε na εde saa nsakraeε yi aba. 

Ɔfa merekɔ so yε deε εtwa toɔ koraa wɔ me nhwehwεmu yi mu. Saa ɔfay i mu na mede 

bεba me dwumadie no nyinaa tɔfa. M’adwenkyerε ne ne nsusuiε bεda adi wɔ saa ɔfa yi mu 

nso. 

ƆFA NUM 

AWIEEƐ: MMOANO NE ADWENKYERƐ 

5.0 Nnianimu 

Mpanimfoɔ se, ɔkwantenten biara kɔwie aboboa ano. Saa ara nso na dwumadie biara wɔ 

awieeε. Ɔfa a εtɔ so num yi na mede rewie me nhwehwεmu na makyerε m’adwene afa ho. 

Nhwehwεmu dwumadie yi rebɔ Akanfoɔ afadeε ne ahyεnsodeε ahoroɔ a wɔde yε ayie mu 

mpεnsεmpɔnsεmu tɔfa. Ama yεahunu sεnti a Akanfoɔ fa wɔn ho ɔkwan soronko so ne 

nsunsuansoɔ a εde ba ɔmamfoɔ so. Nhwehwεmu yi gyina ahyεnsodeε adwenemusεm ne 

εde dɔɔ afadeε ne ahyεnsodeε ahoroɔ yi mu sukɔ. Bio, nhwehwεmu yi akyerε nsakraeε bi 

a aba afadeε ne ahyεnsodeε a Akanfoɔ de yε ayie yi mu. ɔfay i awieeε bεbɔ nsεm no nyinaa 

tɔfa, me nsusuiε ne adwenkyerε bεda adi. 

 

5.1 Dwumadie no tɔfabɔ 

Nhwehwεmu dwumadie yi yε mpεnsεmpεnsεmu a εfa Akanfoɔ ne honam ahyεnsodeε a 

wɔde kɔ ayie. Ͻfa a εdi kan no kyerε nhwehwεmu no nnyinasoɔ. Ɛno mu na makyerε 

Akanfoɔ amammerε ne amanneε mu ne amammerε ahoroɔ no bi. Makyerε nsususnsoɔ a 

amammerε wɔ wɔ Akanfoɔ so. Mekaa amammerε ne amanneε ho asεm wɔ ha εfiri sε 

Afadeε ne ayie ka Akanfoɔ amammerε no ho bi. Ͻfa yi kɔ so kyerε nhwehwεmu no haw. 

Ɔhw no mu nso medaa animdefoɔ binom nhwehwεmu a wɔayeyε afa ayie ho ne sεnti a 

εwɔ sε me nso meyε saa nhwehwεmu yi. Bio, dwumadie no botaeε, εho nsεmmisa ne 

mfasoɔ nso wɔ saa ɔfa yi. Ne korakora no, nea dwumadie yi ano kɔpem, akwansideε ne 

dwumadie no nhyehyεeε da adi wɔ ɔfa yi mu. 

Ɔfa a εtↄ so mmienu no kaa animdefoɔ bi adwenkyerε a εfa saa nhwehwεmu dwumadie yi 

ho. ɔfa yi apεnsεmpεnsεm nhwehhwεmu a adikanfoɔ bi ayeyε afa owuo ne ayie ho. Wɔn 

nhwehwεmu no kyerε owuo su, owuo ahoroɔ, ayie ahoroɔ ne mfasoɔ a εwɔ ayie ho. 

Animdefoɔ bi adwenkyerε a εfa ntoma ho nso da adi wɔ saa ɔfay i mu. Bio, ɔfa yi kyerε 

ahyεnsodeε adwenemusεm a megyinaa so de yεε me dwumadie yi mu mpεnsεmpεnsεmu 

no. 

 

Ɔkwan a mefaa so yεε me nhwehwεmu no da adi wɔ ɔfa mmiensa no mu. Nhwehwεmu yi 

su ada adi wɔ ɔfa yi mu. Baabi a meyεε nhwehwεmu no ne nnipa a mede wɔn dii dwuma 

yi nso wɔ ɔfa yi mu. ɔfa yi kɔ so kyerε nnipa dodoɔ pɔtee a mede wɔn yεε nhwehwεmu yi 

ne ɔkwan a mefaa so paa saa nkuroɔfoɔ yi. Bio, ɔfa yi akyerε ɔkwan a mefaa so nyaa nsεm 

de yεε dwumadie yi mu mpεnsεmpεnsεmu. Akyerε sε mede nsεmmisa ne nkɔmmɔtwetwe 

ne ahwεeε na mede nyaa nsεm no. Nwoma ahoroɔ mu ne ntanεt so nso kaa saa ɔkwan yi 

ho. Metwerεε nsεm no bi guu nkrataa so εna mede “mobile phone” nso kyee nnipa yi bi 

anom nsεm. 

 

Ɔfa a εtɔ so nan yε me nhwehwεmu no ankasa. εha na m’apεnsεmpεnsεm me nsεm a 

menyaeε wɔ nhwehwεmu dwumadie yi mu. εkyerε sεdeε ahyεnsodeε adwenemusεm di 

dwuma wɔ me dwumadie yi mu. Megyinaa nhwehwεmu no nsεmmisa so na mede yεε 

mpεnsεmpεnsεmu no. ɔfa yi nkyekyεmu a εdi kan kyerε afadeε ahoroɔ a Akanfoɔ de yε 

ayie. Deε εtɔ so mmienu yi m’asεmmisa a εtɔ so mmienu no ano. Ԑkyerε afadeε yi 

nkyerεaseε ne εho nsunsuansoɔ. Megyinaa nkyerεaseε no so kyekyεε afadeε yi mu 

nsεmpɔtitire. Afei deε εdi hɔ kyerε nsakraeε a abεwura afadeε yi mu ne sεnti a aba saa. 

University of Education,Winneba http://ir.uew.edu.gh



118 
 

Ɔfa num yε deε εtwa toɔ koraa wɔ nhwehwεmu dwumadie yi mu. Dwumadie no tɔfabɔ wɔ 

saa ɔfa yi mu. ɔfa yi mu na makyerε m’adwene afa nhwehwεmu no ho ne deε 

nhwehwεmufoɔ bεtumi ayε daakye de atoa so. 

 

5.2 Deε nhwehwεmu dwumadie yi daa no adi 

Nhwehwεmu yi ada Akanfoɔ afadeε ne ahyεnsodeε ahoroɔ a wɔde kɔ ayie adi. Nhwewεmu 

no akyerε sε Akanfoɔ afadeε ahoroɔ a wɔde yε ayie no kεseε yε ntoma. Ntoma no nso gu 

ahoroɔ bebree. Ntoma no bi ne kuntunkuni, birisi, kobene, anibere a εnsɔ gya, owuo sεe 

fie, owuo atwedeε ne deε εkeka ho. Yεyi ntoma yi to nkyεn a, afadeε no bi akɔyε honam 

ahyεnsodeε. Ɛne sε wɔde nnoɔma bi keka wɔn nnipadua no berε a wɔafura ntoma wɔ ayie 

ase te sε nyayna a yεde ayε kɔnmuadeε, ntwomabɔ, nkrawoɔ ne awisado. 

 

Dwumadie yi gyinaa ahyεnsodeε adwenemusεm so na mede pεnsεmpεnsεm afadeε ahoroɔ 

yi mu. Nkyerεaseε a menya firii afadeε ahoroɔ yi mu di adanseε sε Akanfoɔ mfa wɔn ho 

ɔkwan bi so kwa. Afadeε biara a wɔde bεpue ayie ase wɔ sεnti a wɔyε saa. 

Mpεnsεmpεnsεmu a εwɔ afadeε yi nkyerεaseε mu kɔhiaa sε mekyekyε afadeε ahoroɔ no 

mu nsεmpɔtitire kwan so. Nsεmpɔtitire yi baako ne afadeε a εkyerε anibere ne awerεhoɔ. 

Afadeε a εwɔ wei ase bi ne kuntunkuni, kobene, birisi, owuo sεe fie, anibere a εnsɔ gya, 

ntwomabɔ ne ade. Nsεmpɔtitire a εdi hɔ yε afadeε a εkyerε ɔdɔ a abusuafoɔ ne agyamfoɔ 

wɔ ma owufoɔ no. Afadeε a εkyerε saa bi ne woda so te ase wɔ yεn akoma mu, m’ahwewhε 

kεseε bi abɔ, yεn adepa afiri yεn nsa ne yεnnyawoao bio. Bio, yεwɔ afadeε a εkyerε 

Akanfoɔ gyidie wɔ Onyankopɔn mu a wɔde yε ayie. Afadeε a εte saa bi ne Yεhowa ne 

yεaban kεseε, ɔboafopa Nyame mfa w okra nsie yie, Nyame bεhwε yεn ne deε εkeka ho. 

Nsεmpɔtitire no baako nso yε afadeε a εbɔ akutia. Afadeε a εpuepue wei mu no bi ne sε 

asa, kum me na kyene boɔ, atamfo mmɔ hyire, nkum me wɔ fie nkɔsu me abɔnten ne deε 

εkeka ho. Afei yεwɔ afadeε a εyε nnipa din na ne nkyerεkyerεmu gyina abakɔsεm so. Saa 

ntoma yi bi ne Yaw Dɔnkɔ, Agyei mmɔ tuo, Ama Sεεwaa ne Bonsu. Nhwehwεmu yi kɔ so 

kyerε afadeε a Akanfoɔ de kyerε sε owuo mmɔ nkae ansa na wafa obi akɔ asamando. Saa 

afadeε yi bi ne wo wuo yi afiri yεn mu, anka tena yεn nkyεn kakra, yεansusu saa, wo wuo 

yi ayε me sε daeso ne anka ka biribi kyerε yεn. Akanfoɔ afadeε no bi san kyerε sε owuo da 

amansan kɔn mu. Afadeε a εte saa no bi ne sika ntɔ nkwa, asaase tokuro, owuo atwedeε, 

owuo nnim ahwεyie εna sε wonnim me a hwε me bi na kɔ. Wɔn afadeε no bi nso yε deε εka 

awerεkyekyeresεm. Ɛnonom ne ɔdehyeε nsu, anibere a εnsɔ gya, fa ma Nyame, yεkomm 

ma Awurade, Onyame bεhwε yεn, mako nyinaa mpatu mmere ne deε εkeka ho. Afadeε 

ahoroɔ a wɔde ka wɔn nnipadua de kyerε anibere ne awerεhoɔ bi nso ne ntwoma, nyanya, 

awisiado, nkrawoɔ atenakyε ne nnoahyε. 

 

Nhwehwεmu dwumadie yi kɔ so nsakraeε a abεwurawura afadeε a Akanfoɔ de kɔ ayie no 

mu. Nsakraeε yi bi ne ntaadeε a ɔmamfoɔ pempam hyε de kɔ ayie. Amammerε kwan so 

no, Akanfoɔ nhyε ntaadeε nkɔ ayie na mmom wɔfura ntoma. εnnε yi ɔmamfoɔ kɔtɔ ayie 

ntoma na wɔapam no ɔkwan soronko bi so sε ataadeε de akɔ ayie. Abusuafoɔ hyεda kɔyε 

ntoma soronko bi na wɔde wɔn dehyeε a wawuo no mfonini atoto mu. Bio, wɔtumi kɔtɔ 

aborɔfo ntaadeε a wɔfrε no “T-shirt” na wɔde owufoɔ no mfonini atetare mu de akɔ ayie. 

Wɔkyerε sε wɔde rekyerε ɔdɔ ne nkaeε ama owufoɔ no nanso wei nyε Akanfoɔ amammerε 

pa ara. Ebinom hyε mpaboa a wɔfrε no “shoe”, nyansadɔn a wɔfrε no “watch” ne 

kɔnmumadeε ahoroɔ de kɔ ayie. ɔkwan a wɔfa wɔn ho nkyerε sε wɔn ani abere sεdeε 

Akanfoɔ hunu ayie no. Wɔhunu sε saa nsiesie ne nnoɔma fεεfε yi nyinaa yε ahotɔ. Yεtaa 

hunu saa afadeε yi wɔ mmabunu ne mpanimfoɔ binom ho wɔ ayie ase. 

 

Deε εtwa toɔ koraa wɔ mpεnsεpεnsεmu yi mmoano yε sεnti a nsakraeε bebree aba Akanfoɔ 

afadeε a wɔde yε ayie yi mu. Dwumadie yi da adi sε nwomasua ne abεεfosεm na εde saa 

nsakraeε yi aba. Nimdeε akɔ anim nti Akanfoɔ bebree asua amammerε a εfiri nkuro ne 

aman foforɔ so na wɔde abεwura wɔn deε no mu. Ebinom hunu sε ntomafura no yε ɔhaw 

εfiri sε εmma wɔn nnante sεdeε wɔpε na mmom wohyε ataadeε a εma wo ho hare wo ma 

wotumi yε deε wopε biara. Bio, εsom ahoroɔ titire Kristosom nso ama nsakraeε aba afadeε 

no mu. εsiane sε wɔyε ayie Memeneda na wɔkɔ nnaase asɔre Kwasiada nti, wɔtwa ntoma 

ahoroɔ a kane no na εnte saa. εnnε yi wɔde nhwiren asesa aburoo a yεatoto de ma kunani 

no fura wɔ ayie ase no. Ayie no bebree wɔ hɔ a, wɔde ntomafufuo ne tuntum na εyε esiane 

Kristosom nti. 

 

5.3 Adwenkyerε 

Amammerε yε adeε baako a εsom bo ma nnipa pa ara. Wei nti na Akanfoɔ ntoto wɔn 

amammerε ase. Afadeε a Akanfoɔ de kɔ ayie mu mpεnsεmpεnsεmu akyerε sεnti a wɔyε 

saa ne nsakraeε a aba mu. Ɛwom sε me dwumadie yi fa Akanfoɔ ho deε nanso baabi a εkɔɔ 

so no kyerε sε Asantefoɔ mu na meyεε nhwehwεmu no. Wei kyerε sε Akan kasa no 

nkorabata bi te sε Mfante ne Akuapem deε εnka ho. Megyina wei so susu sε daakye 

nhwehwεmufoɔ bi bεtumi ahwε afadeε yi wɔ Mfante ne Akuapem ahwε sε εne Asante deε 

no nsonsonoeε bi wɔ mu anaa. 

 

Bio, mesusu sε daakye obi bεtumi agyina nhwehwεmu yi so ahwε ayie afadeε yi wɔ kasa 

foforɔ bi te sε Anwona, Ga anaa Nzema. ɔbεtumi koraa ahwε Akanfoɔ ayie afadeε ne kasa 

yi mu baako ahunu nsonsonoeε a εwɔ mu ne twaka a εda wɔn ntam. 

 

Mesan susu sε mpanimfoɔ a wɔwɔ nimdeε mapa fa Akanfoɔ amammerε ho no 

bεkyerεkyerε mmabunu no ama wɔate wɔn amammerε ase yi. Nkyirimma nimdeε wɔ 

amammerε ne amanneε ho tɔ sini.  Afadeε a wɔde kɔ ayie no fa no ara yε deε akɔyε ahotε. 

Wɔhunu sε εyε adeε bi kεkε. Wei nti sεnea wɔhunu owuo ne ayie no ne kane deε no bɔ 

abira kakra. 

 

5.4 Awieeε 

Nhwehwεmu dwumadie yi yε deε εfa Akanfoɔ afadeε ne ahyεnsodeε a wɔde kɔ ayie. 

Ahyεnsodeε adwenemusεm na megyinaa so de yεε dwumadie yi mu mpεnsεmpεnsεmu. 

Ada adi sε Akanfoɔ hunu ayie sε adeε a εho hia pa ara ne saa nti wɔn afadeε a wɔde yε ayie 

no ho hia wɔn yie. Afadeε no kεseε pa ara yε ntoma. Ntoma biara a ɔkanni biara de bεkɔ 

ayie no wɔ asekyerε pɔtee. Ada adi sε afadeε no bi kyerε awerεhoɔ ne anibere esiane hwere 

a wɔahwere wɔn dehyeε nti. Ebi da ɔdɔ adi kyerε owufoɔ no. Akanfoɔ ayie yε deε wɔne 

owufoɔ no ntam tete koraa enti wɔkyerε wɔn dɔ a εtwa toɔ kyerε owufoɔ no wɔ wɔn afadeε 

mu. Afei wɔkyerε wɔn gyidie a wɔwɔ wɔ Onyankopɔn mu ayie berε mu εnam wɔn afadeε 

a wɔde yε wɔn ho nti. Wɔsan nso bɔ akutia wɔ afadeε yi mu. Wɔyε wei berε a wɔsusu sε 

asomasi anaa ɔbenten nim deε wawuo no ho bi. Wɔde saa afadeɔ yi kasa kyerε no ɔkwan 

soronko so. Bio wɔkyerε sε owuo mmɔ nkaeε afei nso obiara bεwu bi wɔ wɔn afadeε mu. 

 

5.5 Ɔfa yi tɔfabɔ 

Ɔfa num yi kyerεε ɔfa no nnianimu nsεm. Afei εkɔɔ so kyerεε nhwehwεmu no tɔfabɔ ne 

deε dwumadie yi da no adi. Bio, m’adwenkyerε fa nhwenhwεmu dwumadie wɔ ɔfa yi mu. 

Ne korakora no, ɔfa yi tɔfabɔ nso ka ho bi. 

NKEKAHO 1 

NSƐMMISA A MEDE PƐƐ DWUMADIE YI HO NSƐMMOANO AHOROƆ 

1. Deεn ne ayie? 

2. Afadeε ahoroɔ bεn na Akanfoɔ tumi de kɔ ayie? 

3. Nkyerεaseε bεn na εwɔ afadeε a Akanfoɔ de kɔ ayie mu? 

4. Nsunsuansoɔ bεn na afadeε yi wɔ wɔ ɔmamfoɔ so? 

5. Nsakraeε bεn a aba ayie afadeε yi mu. 

6. Deεn nti na nsakraeε yi aba afadeε yi mu? 

7. So nsakraeε yi abεboa anaa? 

 

NKEKAHO 2 

AYIE AFADEƐ AHOROƆ DIN 

1. Afadeε a εkyerε anibere ne awerεhoɔ 

a. Kuntunkuni 

b. Birisi 

c. Kobene 

d. Owuo sεe fie 

e. Anibere a εnsɔ gya 

f. Dupɔn kεseε bi atutu 

g. M’adeε bi da bamma no so 

h. Yεbɔsu wo baabi a owuo wɔ 

i. Ɔbaatan kεseε na owuo de no kɔ yi 

j. Owuo tirimɔdenfoɔ agye yεn ama yεn adepa afiri yεn nsa 

 

2. Afadeε a εkyerε Akanfoɔ dɔ a wɔwɔ ma owufoɔ 

a. M’ahwewhε kεseε bi abɔ 

b. Woka yεn ho a anka yεpε 

c. Yεn nhwiren fεεfε bi ate atɔ 

d. Papa sika tɔ nkwa a anka yεbεtɔ ama wo 

e. Wosom bo ma yεn 

f. Anka ma yεn nhwε wo bi 

g. Yεnnya wo so bio 

h. Wote ase wɔ yεn akoma mu daa 

i. Sweet mother 

j. Woayε bi ɔbaatanpa 

k. Woadɔyε nti amansan bεkae wo 

 

3. Afadeε a εkyerε akutiabɔ 

a. Sε Asa 

b. Amampεsee 

c. Kum me na kyeneboɔ 

d. Nkum me fie nkɔsu abɔnten 

e. ɔtan nnim akrɔkrɔ 

f. Atamfo ani awu 

g. Adasa pε mmɔborɔ 

h. Yεne wo sere kwa 

i. Woafa me nwa 

 

 

4. Afadeε a εkyerε Akanfoɔ gyidie wɔ Onyankopɔn mu 

a. Ɔbaatanpa yεde Nyame gya wo:  

b. Onyame bεhwε yεn 

c. Aseda yε Onyame dea 

d. Ɔboafoɔpa, Onyame mfa wo kra nsie yie 

e. Agyapa kokodurufoɔ Nyame mfa wo nsie 

f. Adom ne nhyira na εnni w’akyi 

g. Mo ne adwumapa, Nyame mfa wo kra nsie yie. 

h. Abusua mu ɔdehyekronkron, Nyame mfa wo kra nsie yie 

i. Mede me mma gya wo 

 

5. Afadeε a εkyerε sε owuo mmɔ nkaeε 

a. Wowuo yi afiri yεn mu 

b. Mpofirimwuo yε ya. 

c. Yεansusu saa 

d. Wo wuo yi ayε me sε daeso 

e. Woamma yεante asεmpa 

f. Anka ka biribi kyerε yεn 

g. Anka tena yεn nkyεn kakra 

h. Abusua ahyia na wowɔ hen? 

 

6. Afadeε a εkyerε sε owuo da amansan kɔn mu 

a. Asaase tokuro 

b. Owuo atwedeε 

c. Owuo nnim ahwεyie 

d. Wawie n’adwuma 

e. Sε wonnim me ahwε me bi na kɔ 

f. Sika ntɔ nkwa anka yεbεtɔ ama wo 

g. Dabi yεbεhyia mu 

h. Owuo bεgya hwan nie? 

 

7. Afadeε a εkyerε awerεkyekyerε 

a. Anibere a εnsɔ gya 

b. Ɔdehyeε nsu 

c. Fa ma Nyame 

d. Mede mehaw hyε Awurade nsa 

e. Onyame bεhwε yεn 

f. Yεkomm ma Awurade 

g. Yεaban kεseε ne Yεhowa 

h. Mako nyinaa mpatu mmere 

 

8. Afadeε a εyε nipa din 

a. Yaw Dɔnkɔ 

b. Ama Sεεwaa 

c. Agyei mmɔ tuo 

d. Bonsu 

9. Honam ahyεnsodeε ahoroɔ bi 

a. Nyanya 

b. Koogyan 

c. Nkrawoɔ 

d. Awisiado 

e. Nwakonkro 

f. Atenakyε, deduakyε, adabankyε 

g. Ntwomabɔ 

h. Nnoahyε 

i. Hyiretwa 

